
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СОЛБЕРГИЙН ХАР ЛАМЫН ГЭРТ

	 

	I

	 

	Данийн хоёрдугаар Фрэдрико ван Бохуслаан1 мужийг захиран байх цагт Торарин хэмээх нэгэн ядуу загасны худалдаачин Марстранд хотноо амьдран сууж агсан бөлгөө. Тэр бээр биеийн хүчин мөхөс бүрэг нэгэн байлаа. Түүний өрөөсөн гар саа өвчинд дайрагдаж, загас барих ч чадалгүй, завиар сэлэх ч тэнхэлгүй болсон ажээ. Тэр хүн эрэг хавийн арлынхны нэгэн адил тэнгисийн хишиг хүртэж, амь зогоох хувь дутаад харин энд тэндгүй хэрэн тэнэж хуурай газрын хүмүүст хатаасан буюу давсалсан загас худалдаж амин зуулга олох ажээ. Тэр бээр эргэх дөрвөн цагт гэртээ үзэгдэх нь өдрийн од шиг тоотой, загас жараахайгаа ачаалан авч үргэлж л тосгон суурин дамжин хээрээр гэр хийж, хэцээр дэр хийж хэсүүчлэн явдаг байлаа. Торарин хоёрдугаар сарын нэгэн өдөр оройн бүрий тасрахын хэрд Кунгшааллаас Солбергийн бяцхан хийд ордог замаар гэлдрүүлэн явж байлаа. Хэдийгээр зам зуурт амьтан хүнгүй эл хуль байсан боловч мань эр тэр дүнсгэр байдалд огтхон ч уйтгарлан гуниглаж амаа хумхин дүлий дүмбэ явсангүй. Тэр бээр үнэнч сайн анд нөхрөө замын хань хийж үргэлж чарга дээрээ авч явах бөгөөд түүнтэйгээ элдвийг хуучлах бөлгөө. Тэр сайн нөхөр нь сагсгар өтгөн хар үстэй бяцхан хав нохой юм санжээ. Тэр нохой Грим гэдэг нэртэй. Энэ удаа нохой нь цавь руугаа хошуугаа шургуулан огтхон ч хөдөлгөөнгүй цагариглан хэвтэж эзнийхээ хэлсэн өгүүлсэн бүхэнд нүдээ анивчин хариулна. Харин тэр өөртөө тааламжгүй юм сонсонгуутаа чарга дээрээ оцойн суугаад агаар шиншлэн чононоос ч сүртэй ульдаг байв.

	— За аль вэ, Грим минь, чи чагнаж бай! Би өнөөдөр ихээхэн сонин зүйл сонссон тухайгаа чамд ярьж өгье! Тэнгисийн ус мөсөн хучлагаа нөмөрсөн гэж Кунгшаал болон Карэбийн аль алинд нь хүмүүс ярилцаж байна. Тэнгэр хангай удтал тун сайхан намуухан байгааг өдөр бүр аян замд гардаг чи юу эс андах билээ. Бас олны хэлэлцэх нь тэнгисийн ус зөвхөн хоолой цутгалангаараа төдийгүй бүр алс хол Каттегатад хүртэл хөлдсөн гэнэ. Тэгэхээр одоо бяцхан жижиг арлуудын хооронд завь, хөлөг онгоцоор явах ямар ч боломж байхгүй. Харин хаа сайгүй хатуу мөсөн хучлага мэлцийсэн тул хүмүүс Марстранд, Патерностерийн арлууд хүртэл зөвхөн морь юм уу чаргаар л явах болж байна гэж Торарин ярив.

	Нохой энэ бүгдийг сонсоод их тааламжтай янзтай огт хөдөлгөөнгүй хэвтэж байснаа эзэндээ зөвхөн нүд цавчин хариу өгөв. Торарин:

	— Бидний ганзаганд маань хэдхэн загас үлдлээ шүү! гээд их л итгүүлэх янзтай яриагаа үргэлжлүүлэхдээ: — Хоёулаа хамгийн дөт салаа замаар тэнгисийн баруун тал руу зайлаад орчих уу? Чи чухам юу гэж бодож байна? Бид Солбергийн хийдийн дэргэдүүр өнгөрөөд Өөдсмэлскилд л хүрчихвэл цааш Марстранд ортол долоо наймхан бээр газар л үлдэнэ. Нэг удаа ч болохоо завь сал гэлгүй оронгийн бараа харчихна гэдэг юутай их завшаан билээ гэв.

	Тэднийг Карэбийн морин дали хэмээх уудам хөндийг туулан явахад агаар тэнгэр өдөржингөө тогтуун сайхан байснаа гэнэт хөндийн жихүүн салхи сэрчигнэн хөдөлж тэнгэр муухай боллоо. Торарин:

	— За ингэхэд ид ажлын дундуур гэрийн зүг явах нь эр хүний ч ажил биш юм сан даа! гэж даарсандаа хоёр гараа үрчин, — За яах вэ, чи бид хоёр хэдэн долоо хоног гадаа гандаж, хөдөө хөрж яваа болохлоор одоо хэдхэн өдөр ч гэсэн гэртээ гэдийн сууж голд орсон хүйтнээ бүлээцүүлж болох юм гэв.

	Нохой нь хээвнэг тайван хэвтэж байсанд Торарин саяны бодолдоо өөрийн эрхгүй хөтлөгдөж туйлын баясгалантай аясаар үргэлжлүүлэн:

	— Ингэхэд ээж минь гэртээ олон хоног ганцаардаж уйдан суугаа. Тэр лав бидэнтэй уулзах юм сан гэж гиюүрэн байгаа. Өвлийн цагт Марстрандын гудамж талбайгаар гадаадын загасчид, худалдаачид пиг дүүрэн бужигнаж, амьдрал ид оволзож байдаг шүү дээ. Далайн буудалд орой бүр бужигнаж цэнгэлдэж гарна. Зуушны газар пиво ус шиг урсаж байдаг гэдэгт чи итгэхгүй гэж өгүүлснээ, үгүй ингэхэд, нохой маань сонсож байна уу үгүй юү гэсэн шиг түүн рүү тонгойв.

	Нохой нь огт унтаагүй хэвтэх бөгөөд өчүүхэн ч дургүйцсэн янзгүй байсанд Торарин тэнгисийн баруун зах руу ордог дөт замаар зайн, цулбуураараа морио гуядан ергүүлэв.

	— Бид Солбергийн хар ламын гэрийн хажуугаар өнгөрөх тул би тэднийхээр буугаад Марстранд хүртэл мөсөн замаар явахад аюулгүй гэдэг нь үнэн эсэхийг асуугаад гаръя. Тэднийх лав сайн мэдэх ёстой гэж Торарин намуухан дуугаар хэлэхдээ нохойдоо үүнийг дуулгах гэж огтхон ч бодсонгүй. Гэтэл нохой нь түүнийг ингэж хэлэнгүүт ачаан дээрээ оцойн суугаад аймшигтай улин хуцав.

	Тэгтэл ч морь нь гэнэт бусгаж орхиход Торарин агзасхийн айн жихүүцэж араас чоно дагаж байгаа юм болов уу гэж сэтгэн эргэн харвал нохой нь л улин байсанд түүнийг тайтгаруулахыг оролдож:

	— Хонгор минь ээ! Чи бид хоёр Солбергийн ламын хашаанд оролгүй хэчнээн ч удав даа! Харин Арнэ гуай мөс хөлдсөн тухай сонссон болов уу гэдгийг л би мэдэхгүй байна. Хамгийн гол нь тэр хүн биднийг тэнгисийн зүг хөдлөхийн өмнө ямар ч байсан сайхан хоол цайгаар дайлна гэдгийг тун сайн мэдэж байна гэлээ.

	Тэгсэн ч нохой эзнийхээ хэлсэн үгт тайвширсангүй, урьдын адил тэнгэр өөд өлийн улам ч зэвүүтэй улин хуцсаар байв.

	Торарины ар нуруу руу гэнэт хүйт оргих шиг болов. Энэ үед хэдийгээр үдшийн гэгээ тасарч бүрий барай болсон авч наад талаасаа өтгөн, сүрлэг сайхан модот өндөрлөгөөр хүрээлэгдэж, харин тэнгисийн зүгээсээ нүцгэн гүвгэр чулуун толгодоор хашигдсан өргөн талын дунд Солбергийн бяцхан хийд бүртийн үзэгдэнэ. Тийнхүү нүд алдам цэлгэр талд цорын ганцаараа бэдрэн яваа Тораринд ямар ч зорилгогүй өчүүхэн жижиг мөлхөгч амьтан ч юм шиг, элдэв араатан, есөн жорын ид шидийн амьтан дөнгөж харанхуй болохын хэрд түнэр өтгөн ой, нүцгэн хад хясааны дундаас задгай газар зүрхлэн гарч ирээд түүнд ойртон гэтэж байгаа ч юм шиг айдас төрмөөр янз бүрийн зүйлс бодогдов. Тийнхүү эл хуль ээрэм талд гав ганцаараа яваа Тораринаас өөр тэдэнд өртөх амьтан үгүй байлаа.

	Тэр бээр бас л нохойгоо дуугүй болгохыг завдаж:

	— Ингэхэд чи минь Арнэ гуайд юуны учир зэвүүцэх билээ? Тэр хүн энэ нутгийн хамгийн баян хүн! Тэр өндөр сурвалжит хүн тул хийдийн лам болоогүй сэн бол мэдээжээр том ноён байх байсан сан гэж хэлсэн боловч тайтгаруулж эс чадав. Тэгээд бүр тэсэж ядан арга мухардаж түүнийг овоодон авч ачаан дээрээсээ хөсөр чулуудчихлаа.

	Тэр эзнийгээ цааш холдон давхихад зам дээр ганцаараа хоцорч огт хөдөлгөөнгүй зогсоод түүнийг харанхуй том дааман хаалгаар хар ламын хашаанд орон ортол зогсоо зайгүй улин хуцсаар байв. Хар ламын өргөө эргэн тойрон урт урт навтгар модон байшингаар хүрээлэгдсэн ажээ.

	 

	 

	II

	 

	Солбергийн хар лам Арнэ гэрийнхэнтэйгээ тойрон суугаад оройн хоолоо зооглож байв.

	Тэднийд Тораринаас өөр гаднын хүн хэн ч байсангүй. Тэр лам бээр буурал толгойтой, нас ахимаг боловч бие тэнхлүүн, чацархаг өндөр хүн билээ. Түүний дэргэд эхнэр нь сууж байв. Тэр бээр насанд дарагдаж тамирдангуй үзэгдэхийн сацуу саад дайрагдсан мэт толгой нь бөнжгөнөн гар нь салганах бөгөөд чих нь таг дүлий аж. Арнэ гуайн нөгөө этгээдэд туслах нь сууж байлаа. Тэр лам Виттенбергт суралцах зуур үзсэн номдоо дарагдаж гүйцсэн мэт ихэд шаналан зовж цонхийсон царайтай ажээ. Тэр гурав жаахан зожгирохсон байдалтай ширээний дээд талд бусдаасаа хөндийдүүхэн заларч тэдний доор Торарин болон хөгшин зарц, шивэгчин нар нь сууж байв. Тэднийд гурван зарц эр байсан бөгөөд тэд цөм толгой халзан, нуруу бөгтөр хийгээд нүд цавчихад нь нулимс цийлгэнэн үзэгдэнэ. Түүнчлэн бас хоёр шивэгчин байлаа. Харин тэр хоёр нь нөгөө гурван зарцаа бодвол арай залуувтар сэргэлэн харагдавч мунгинан эрт зөнөг залгасан байдалтай.

	Ширээний нөгөө үзүүрт хоёр охин сууж байсны нэг нь Арнэ гуайн арван дөрөвхөн настай ач охин байв. Тэр охин цагаан цайвар үстэй, гоолигхон биетэй ажээ. Охины нүүр царай булбарай шингэн, хүүхдээрээ боловч сайхан царайлаг хүүхэн болох шинжтэй. Харин түүний дэргэд сууж байгаа нөгөө охин бол орон гэргүй өнчин ядуу бөгөөд ламын гэрт тэжээгдэн хүн болжээ. Тэр хоёр охины ийнхүү бөөр нийлүүлэн сууж байгааг нь ажиглавал туйлын бат зузаан үерхэн найзалдаг бололтой.

	Торарин бүгдийг толгой дараалан ажиглан харвал тэд цөмөөрөө чив чимээгүй хооллон сууж түүнтэй ярих сөгөөтэй хүн нэг ч байсангүй.

	«Бид насан туршдаа өлсөж цангахгүй, өвдөж шаналахгүй ийнхүү элбэг дэлбэг байгаа маань тун ч их буян заяа юм шүү! Бид хоол зооглох завшаандаа бурхны буян үйлсийг ямагт санаж түүнд залбиран бишрэх ёстой» гэх нэгэн бодлыг хөгшин зарц нар нь баримталдаг ажээ.

	Торарин үг хэлэлцэх хүн эс олоод өрөөний доторхыг нүд гүйлгэн харж суув. Мань эрийн хоёр нүдний харц үүдний дэргэдэх чулуугаар олон давхарлан шатлан барьсан том ханан пийшин дээр туссанаа өрөөний бүр тээр буланд байгаа өндөр лавир орон дээр тусав. Тэгснээ бас өрөөний дотор эргэн тойрон хананд бэхэлсэн урт вандан сандлыг тойруулан нэг ажсанаа дээшээ адрын бяцхан нүхийг олж харав. Энэ бяцхан нүхээр гэрийн доторх утаа униар гарахаас гадна, гаднаас өвлийн хүйтэн жавар, цэнгэг агаар ордог ажээ.

	Бяцхан жижиг арлуудын дунд орших хамгийн өчүүхэн муу овоохойд суудаг загасны худалдаачин Торарин энэ бүхнийг хараад:

	«Хэрвээ би Арнэ гуай шиг лут хүн байсан сан бол ийм муу умгар ганцхан өрөөтэй, бөгс эргэх зайгүй, хуучин байшинд яасан ч суухгүй. Харин үүний оронд Марстранд хотын дарга юм уу бусад эрхтэн дархтан шиг өндөр гурвалжин шовх оройтой олон өрөө цэлгэр байшин бариулна даа» гэж бодож суув.

	Тэгснээ Торарин юм л бол нөгөөх лавир орны хөл тушаах том царсан авдрыг харсаар байв. Тэр бээр ийнхүү тэр авдрыг байн байн хардгийн учир гэвэл Арнэ гуай түүнд мөнгөн зоосоо хадгалдаг гэдгийг мэдэх ба тэр хайрцаг пиг дүүрэн зоостой болохыг урьд нь дуулсан ажээ. Бараг нэг насаараа өвөртөө мөнгөн зоостой явж үзээгүй хөөрхий муу ядуу Торарин өөрөө өөртөө:

	«Арнэ гуай тэр их мөнгийг урьдын цагт энэ нутагт байсан том том хүрээ хийдээс олж авсан бөгөөд хуучны лам нар айлдахдаа тэр мөнгө түүнд хоол болохгүй, харин ч гай зовлон учруулах юм гэж төлөг буулгасан юм гэнэ билээ. Би яасан ч тиймэрхүү замаар баяжихыг хүсэхгүй юм шүү!» гэж шивгэнэн хэлэв.

	Торариныг ийнхүү бодон суухад хөгшин эзэгтэй гараа хумбайлган өрөөсөн чихэн дээрээ тавьснаа Арнэ гуай руу хандан:

	— Бранэхөөгт тэд нар яагаад хутгаа хурцалж байгаа юм бэ? гэж асуулаа.

	Өрөөн дотор чив чимээгүй. Харин хөгшин эзэгтэйг тийнхүү асуухад бүх хүмүүс гайхан, бүлтгэнэн харж толгой сэгсрэн шогшров. Хүмүүс тэр эмэгтэйг хөшсөн юм шиг хөдөлгөөнгүй сууж ямар нэг юм чагнан байгааг үзээд халбага сэрээгээ барьсан чигтээ нам жим болцгоов.

	Хэсэг зуур өрөөн дотор анир чимээгүй болсон бөгөөд нөгөө эзэгтэй улам ч айн түгшиж Арнэ гуайн гарын шуун дээр өрөөсөн гараа тавин:

	— Тэд юунд Бранэхөөгт өнөө орой тэр их урт урт хутга хурцлаад байгаа юм бэ? хэмээн шивгэнэн асуув.

	Арнэ гуай эхнэрээ тайвшруулах гэж гарыг нь илж байхдаа ер юу ч дуугарсангүй. Харин урьдын адил хээвнэг хоолоо идэж суув. Хөгшин эзэгтэй чих тавин ямар нэг юм чагнасаар айсандаа хоёр нүднээс нь өөрийн эрхгүй нулимс бөнжгөнөн дусалж толгой, гар нь улам салганан чичирч:

	— Та чахруулан үрэхийг сонсохгүй байна уу? Бас хяхтнуулан хавирахыг дуулахгүй байна гэж үү? хэмээн асуув.

	Тэгэхэд ширээний нөгөө буланд суугаа хоёр охин айн уйлж гарлаа.

	Арнэ гуай эхнэрийнхээ гарыг илсэн хэвээр удтал үг дуугүй суухад тэдний хэн нь ч зүрхлэн ам нээж үг дуугарч чадсангүй.

	Гэвч тэр хүмүүс хөгшин эзэгтэйгээ ямар нэгэн сэтгэл түгшим аймшигтай юм сонсжээ гэдэгт лавтай итгэжээ. Тэдний хамаг бие нь хөшчихсөн юм шиг мэл гайхан, цэл хөхрөн суухад гагцхүү Арнэ гуай л ширээ тойрон суугаа улсын дотроос ганцаараа хооллон байлаа.

	Энэ гэр орныг олон жил өөд татан санаа тавьж байсан хүн бол үнэхээр энэ хөгшин эзэгтэй юм шүү гэдгийг тэд цөм эргэцүүлэн бодож суув. Үнэндээ ч тэр хөгшин үргэлж л гэр орноо сахиж хүүхэд шуухад, зарц шивэгчин нараа ухаалаг сайхан сэтгэлээр асран халамжилж адуу мал эд хогшлоо ариглан хямгадаж, гагцхүү түүний ачаар л бүх юм сайн сайхан өөдрөг байсан юм санжээ. Тэр бээр эдүгээ тэнхэл доройтон тартагтаа тулж, үхлийн даваан дээр ирсэн хэдий боловч золгүй явдлаар энэ гэр орныхонд ямар нэгэн гай зовлон тохиолдоход хүрвэл хамгийн түрүүнд мэдэж санаа тавих хүний нэг ажээ.

	Хөгшин эзэгтэй улам их айн зовж хоёр гараа хавсран наманчилж үрчлээ суусан шанаа дээгүүрээ том том нулимс бөмбөртөл өөрийн эрхгүй уйлж гарав.

	— Арнэ Арнэсон гуай, та миний хэчнээн их айн зовж байгааг огтхон ч анхааран үзэхгүй байна аа даа! гэж эмэгтэйг гомдол мэдүүлэхэд Арнэ гуай түүн рүү бөхийн:

	— Таныг юу тэгтлээ их айлган зовоож байгааг би нэг л ойлгохгүй байна гэж хариулахад эхнэр нь:

	— Би Бранэхөөгт тэдний хурцлаад байгаа тэр их урт урт хутганаас л ингэтлээ айгаад байна гэхэд Арнэ гуай:

	— Бранэхөөгт тэд нар хутгаа хурцалж байгааг чи яахлаараа сонсчихдог билээ! гэснээ инээмсэглэн, — Тэр газар чинь эндээс бүтэн хоёр бээр зайтай оршдог биш билүү! За аль вэ, наадах халбагаа авч үз! Бүгдээрээ хоолоо идэцгээчихье гэлээ.

	Гэтэл эмэгтэй биеэ барьж тайвшрах санаатай халбагаа аваад аягатай шөлөндөө дүртэл гар нь салганан чичирч халбагаараа аяганы амсрыг тажигнуулан цохихыг бүх хүмүүс тодхон сонсов. Авгай халбагаа ширээн дээр шалавхан тавьж:

	— Би тэсэж сууж чадахгүй нь ээ! Тэр чахарсан дууг сонсохгүй байх болж байна уу? Бас тэдний зүхэн занахыг дуулахгүй байх гэж үү! гэв.

	Тэгтэл Арнэ гуай ч аягатай шөлөө түлхэн зайлуулж хоёр гарынхаа алгыг хавсран наманчлахад бусад хүмүүс түүнийг дуурайн үйлдэж Арнэ гуайн туслах лам тарни уншиж эхлэв.

	Түдэлгүй уншлага дуусмагц Арнэ гуай ширээ тойрон суусан бүгдийг ажиглан харвал тэд цөм зэвхий царайлан бүлтгэнэж байв. Тэгэхэд Арнэ гуай тэднийг хараад уурлан завдаж Мстер хутагтын сургаалыг номлохоор дөнгөж Бохуслаан мужид ирээд байсан үеийнхээ тухай тэдэнд ярьж гарлаа. Тэр үес Арнэ гуай зарц шивэгчин нарынхаа хамт Пап ламын шавь нараас ав хоморгод өртсөн ан гөрөөс мэт ямагт зугтан зайлахад хүрч байжээ.

	Арнэ гуайг:

	— Бид тэнгэрийн орон руу явж байхдаа бүслэн авах гэж байсан дайсныг хараагүй гэж үү! Бид хар ламын гэрээс хөөгдөж хэрэгтэн гэмтэн шиг ой шугуйд бүгж яваагүй гэж үү! Бид тэгээд одоо муу ёр зөгнөн зүрх алдаж гаслан ганирах гэж үү! хэмээн баатар эрийн дүртэй өгүүлэхэд бусад нь түүний үгийг сонсоод сэтгэл хөдлөн урам зориг орж:

	— Тэр яг үнэн шүү! Бурхан тэнгэр Арнэ гуайн тэргүүнд алтан мутраараа адис тавьж түүнийг үхлийн аюулаас хүртэл авран гэтэлгэж байдаг. Тэр ч байтугай түүнийг сүүдгэнэн бараадагч манийг ч нэгэн адил авран хамгаалж байдаг гэж өөр зуураа хэлэлцэцгээв.

	 

	 

	III

	 

	Түдэлгүй Тораринг эргэж ирж замдаа оронгуут нохой нь түүний өөдөөс угтан давхиж ачаан дээр үсрэн гарав. Торарин нохойгоо хар ламын үүдэнд хүлээж байсныг үзээд ихэд эвгүйцэн

	—  Хайрт минь ээ, чи юунд үүдэнд оройжингоо суув. Юунд дотогш орж хооллосонгүй вэ? Муу юм Арнэ гуайд нүүрлэх гэж байна гэж үү? Арнэ гуай шиг ийм эрэлхэг дайчин эр ч нэг л өдөр үхэх нь лав. Тэр ер шүргэж байгаа хүн. Тэгэхлээр би түүнтэй эцсийн удаа ч уулзсан байж болох шүү дээ! гэж хэлэв.

	Торарин Бранэхөөг суурины дэргэдүүр өнгөрч Өөдсмэлскил ордог замаар мориныхоо жолоог залан шогшууллаа.

	Түүнийг Бранэхөөгт хүрч ирэхэд цонхны хаалттай хавтасны завсраар гэрэл тусаж бас хашаа дотор хэдэн чарга харагдаж байв. Тэгэхэд Торарин, Гримд:

	— Эндхийн хүмүүс арай унтаагүй байна. Харин би орж тэд өнөө орой хутгаа хурцалсан эсэхийг асуугаадахъя гэж хэлэв.

	Тэр бээр хашаа дотор явж ороод байшингийн хаалгыг онгойлготол тэнд их найр наадам хийж хөл хөгжөөн болж байв. Байшингийн хана дагуулан тавьсан урт урт вандан дээр хөгшид өтгөс сууцгааж пиво ууцгаан, залуус нь өрөөний голд дуулж наадацгаан байлаа.

	Торарин тэр бүгдийг ажиглахын хооронд энд л лав ямар ч байсан цус урсгах тийм ёозгүй үйлийн төлөөнөө зэвсгээ агсах хүн нэг ч байхгүй юм байна гэж ойлгов. Тэгээд хаалгаа хамхиад холдон одохыг завдтал гэрийн эзэн түүний хойноос гарч ирээд Тораринг нэгэнт энд ирснийх гэрт ор гэж урин дотогш дагуулж оров.

	Торарин тэнд цугласан тариачидтай хууч хөөрөн сэтгэл санаа тэнийж тун удаан суулаа. Тэд ихэд хөгжүүн зугаатай байсанд Торарин тэдэнтэй илэн далангүй ярьж хамаг л муу муухай сэтгэл сэжгээ үлдэн хөөсөндөө туйлын баяртай байлаа.

	Гэвч Торарин энэ үдшийн найрт хамгийн сүүл барьсан хүн арай биш байв. Бүр орой болсон хойно үл таних эр эм хоёр хаалга онгойлгон орж ирэв. Тэдний өмссөн зүүсэн нь туйлын дорой бөгөөд босго алхмагцаа хаалга зуух хоёрын хоорондох бяцхан зайд зогтусав. Гэрийн эзэн тэр хоёрын өөдөөс даруй угтан очиж тэднийг өрөөний голд хөтлөн авчраад бусад нөхдөдөө хандан:

	— Хамгийн ойр байдаг улс хамгийн сүүлд ирдэг юм гэж амьтны хэлэлцдэг худлаа биш гэж үү? Энэ хоёрыг хараач! Манай хамгийн ойрхон суудаг хөршүүд шүү дээ! Харин Бранэхөөгтөө бол бид гурваас өөр газрын эзэд гээд байх улс юу байх вэ дээ! гэж хэлэв. Гэтэл тэр хоёрын эрэгтэй нь,

	— Тэгснээс та эндхийн цорын ганц газрын эзэн нь гэж өөрийгөө хэлсэн нь зөв болно. Харин намайг газрын эзэн гэж нэрлэж болохгүй шүү! Би бол нэгэн ядуу нүүрсчин бөгөөд та л надад газар дээрээ овоохой босгохыг зөвшөөрсөн шүү дээ! гэж хэлэв.

	Тэр эр Торарины дэргэд сууж түүнтэй яриа дэлгэж эхлэв. Тэ рбээр Тораринд энэ оройн найрт яагаад ийнхүү оройтож ирсэн тухайгаа ярив. Учир нь, тэднийд орхиод гарч огтхон ч болмооргүй гурван хүн иржээ. Тэд нь арьс ширний үйлдвэрийн хөлсний ажилчид юм гэнэ. Тэд өглөө ирэхдээ туйлын тамир тэнхээгүй, сульдан ядарсны дээр бас бие нь өвчтэй бололтой дорой байжээ. Бүтэн долоо хоног тэд төөрч тэнэж мунгинасан улс гэнэ. Харин тэд ууж идэж, унтаж амарсны хойно даруй сэргэж орой болохын алдад 

	— Эндхийн хамгийн баян, хамгийн том эдлэн хаана байдаг вэ, тэнд очиж ажилд орох санаатай байна гэж асуужээ.

	Тэгэхэд нь Арнэ гуайнх суудаг хар ламын өргөө л эндээ хамгийн нэртэй дөнгүүр нь байгаа юм даа! гэж эхнэр нь хэлсэнд тэд тун яаралтай өөр өөрсдийнхөө үүргэвч дотроос урт урт балиус гаргаж хурцалж гарчээ. Тэд хутгаа тун удаан хурцалсан бөгөөд ихээхэн танхай зэрлэг байдалтай харагдсанд эхнэр нөхөр хоёр тэднийг орхин гарч зүрхэлсэнгүй ажээ.

	Тэдний хутгаа хурцлан байсан нь одоо ч миний нүдэнд харагдаад байна. Тун ч аймшигтай мөн тэд шавар шавхай болж салбайж навсайсан тоодгор үстэй дээлтэй, олон хоног сахал үсээ засуулаагүйг нь харахад ёстой л эрлэг гэдэг нь энэ байх гэмээр. Тэднийг тонилсон хойно л сая нэг санаа амрах шиг болж билээ гэж тэр эр өгүүлэв.

	Торарин энэ бүхнийг сонсоод хар ламынд үзэж сонссон зүйлийнхээ тухай нүүрсчин эрд

	— Өө тэгвэл яг тэр гурав чинь өнөө орой Бранэхөөгт хутгаа хурцлаад байж шүү дээ. Нөгөө хөгшний совин үнэн байх нь ээ! гэж инээмсэглэн хэлэв. Тэр бээр энд ирэхдээ сэтгэл ихэд зовуурьтай шаналж байсан тул сэтгэлээ засаж тайвшрахаар сархад нэлээд дугтарчээ. Тэгээд 

	— Одоо санаа минь амарлаа. Хар ламын эхнэр муу ёрлосонгүй, зүгээр л тэр хүнийг ажлынхаа багаж зэвсгээ янзалж байсныг л совингоороо гадарласан юм байна! гэв.

	 

	 

	IV

	 

	Шөнө дунд хэлбийснээс нэлээд хойно хоёр хар хүн морио тэргэндээ хөллөж гэрийн зүг хөдлөхөөр Бранэхөөгт агч тэр айлаас гарав.

	Тэр хоёрыг гарч ирэхэд умар этгээдэд асар их гал тэнгэр өөд цоролзон байлаа. Тэд тэр доороо эргэж байшинд гүйн орж:

	— Гарцгаагаарай! Гарцгаагаарай! Солбергийн хар ламынх шатаж байна! гэж сандран хашхирав.

	Тэнд найрлаж байсан олон улсын морьтой нь мориндоо ухасхийн мордож хар ламын гэрийн зүг яаран довтолгоход морьгүй нь өөрсдийн хөнгөн шаламгай хоёр зээрдээрээ тэднээс төдий л их хоцролгүй гүйн очицгоов. Тэднийг хар ламын гадаа ирцгээхэд нэг ч хүн амьтан үзэгдсэнгүй. Харин улаан гал тэнгэр өөд цоролзон үзэгдэнэ. Яг энэ үед амьтан хүн нь цөм унтаж байх шиг санагдав. Байшингуудаас ганц ч хүн амьтан гарч ирсэнгүй. Хар ламын хуучин байшингийн хананы дэргэдэх хураалттай бөөн бөөн их сүрэл, мод, гишүү мөчир мэтэс дүрэлзэн асаж хоромхон зуур шатаж дуусав. Галын дөл хананы бахим тулгуурыг яах ийхийн чөлөөгүй пад харлуулж дээвэр дээрх цасыг хайлуулан урсгав. Улмаар тэр галын дөл дээврийн сүрлийг өм цөм идэж байлаа.

	Энэ нь хорлонт этгээдийн үйлдсэн хэрэг мөн гэж хүн бүр үзсэн бөгөөд Арнэ гуайнхан үнэхээр нойртоо байгаа юм болов уу, эсвэл тэдэнд золгүй явдал тохиолдов уу гэж доор бүртээ гайхаж эхлэв.

	Хүмүүс байшингийн хаалга үүдийг хүчлэн орохоосоо өмнө зарим нь дүрэлзэн буй галыг хананаас зайлуулж зарим нь дээвэр өөд авиран гармагц шатаж хараахан амжаагүй сүрлийг онгичиж бут бут татаж тараан хаяв.

	Түдэлгүй хэдэн эрчүүд Арнэ гуайн гэрт орж сэрээхээр хаалган дээр хүрч ирснээ тэдний хамгийн түрүүчийн хүн нь босгон дээр зогтусаж гэнэт хажуу тийш болсноо дараагийн хүндээ зай тавьж өглөө. Дараагийн хүн нь урагш нэг алхаж хаалганы бариул руу сарвайснаа бас л хажуу тийш зайлсхийн дараагийн хүндээ зай тавьж өгөв. Босгон доогуур улаан хүрэн цус нэлийн урсаж, хаалганы бариулд цус бялдсан нь хаалга онгойлгоход туйлын аймшигтай зэвүүн санагдаж байжээ.

	Гэтэл тэр хаалга тэдний өөдөөс гэнэт онгойж Арнэ гуайн туслах лам өмнөөс нь гуйвж дайван тулж ирэхэд толгой дээр нь том шарх ангайн хамаг бие нь цус нөжтэй холилдсон байлаа. Тэр бээр хэсэг зуур хөшчихсөн юм шиг хөдөлгөөнгүй зогсож байснаа биеэ цэхлэн чимээгүй байхын дохио болгож гараа өргөөд үхлийн өмнөх хоржигносон хоолойгоор:

	— Урьд шөнө сэгсгэр үстэй хүрэмтэй гурван эр дээврийн цоорхойгоор орж ирээд Арнэ гуайнхыг бүгдийг нь хөнөөв. Тэд биднийг зэрлэг араатан мэт дайран алан таллаа гэж хэлэв.

	Тэгээд өөр юу ч хэлж чадалгүй хүмүүсийн хөлд үхэтхийн унав.

	Удсан ч үгүй хүмүүсийг гэрт орж ирэхэд туслах ламын ярьсан бүхэн тэдний нүдний өмнө илт туслаа. Хөөрхий Арнэ гуайн мөнгөө хадгалдаг нөгөө том царсан авдар байсангүй. Түүгээр ч барахгүй морь, чаргыг нь хүртэл саравчнаас нь аль хэдийнээ авч оджээ.

	Чарганы мөр хашаанаас гараад сүмийн эдлэн газрын талбай дундуур дурайн тэнгис рүү одсон үзэгдэнэ. Хорин эр алуурчдыг барьж авахаар яаралтай нэхэн довтолгоход эмэгтэйчүүд нь талийгаачдыг цусан далай болсон өрөөнөөс нь гадагш гаргаж цэвэр цагаан цасан дээр тавилаа.

	Гэтэл үхдэлийг тоолон үзтэл Арнэ гуайнхан бүрэн биш, нэг хүн дутаж байв. Тэр нь Арнэ гуайн үрчилсэн нөгөө бяцхан тэжээвэр охин аж. Хүмүүс мэл гайхан цэл хөхрөн тэр бяцхан охиныг зугтаж амжсан юм болов уу, эсвэл алуурчид аваад явсан юм болов уу гэцгээв.

	Ингээд өрөөг нэгд нэгэнгүй нэгжиж хайж байтал тэр охин том зуух хана хоёрын завсар нуугдан сууж байв. Тэр охин алуурчдыг ид бусниулан сүйтгэж байх завсар нуугдаж амжсан бөгөөд өчүүхэн ч гэмтсэнгүй гагцхүү айн балмагдсандаа болсон явдлын тухай юу ч хэлж, хүмүүсийн асуултад юу ч хариулж чадахгүй бүлтгэнэн байв.


ДАЛАЙН БООМТ ДЭЭР

	 

	Тэрхүү цус асгаруулсан аймшигт яргаллаас эсэн мэнд амь гарсан бяцхан охиныг Торарин Марстранд хот руу дагуулан явлаа. Тэр бээр эл охиныг ихэд хайрлан өрөвдөж түүнд

	— Чи манай муу умгар бор овоохойд толгой хоргодон сууж үмх хар талх олдвол бидэнтэй адилхан хуваан идэж, хөгшин эхтэй минь хамт бай гээд дотроо «Арнэ гуайн төлөөнөө хийж чадах цорын ганц зүйл маань энэ. Миний загасыг үргэлж худалдан авч мөхөс дорой намайг гэртээ хүндэтгэн зочилж дайлж байсны нь өчүүхэн хариу энэ болог. Хэдийгээр би гэдэг хүн ядуу зүдүү, тахир татуу нэгэн боловч энэ бяцхан охин хөдөөгийн тариачдын дунд өнчин хоцорсноос намайг бараадаж хотод очсон нь арай дээр болов уу. Марстранд хотод чадалтай баян чинээлэг хүмүүс олон байдаг. Тиймээс энэ охин тэдний хэн нэгнийд аар саархан, энэ тэр ажил хийж болно. Чингэвэл арай аятайхан амь зуух байх даа» гэж бодов.

	Бяцхан охин хотод ирснийхээ эхний хэдэн өдөр өглөө босохоос аваад үдэш унтах хүртэл дандаа л уйлан усан нүдэлж суудаг байв. Тэр бээр Арнэ гуайнхныг бодохоос л гаслан зовж өөрийн хамгийн дотно хүмүүсээ бүгдийг алдсандаа харамсан гашуудна. Юу юунаас илүү хуурай эгчийнхээ төлөө гашуудаж гол нь харлаж, мэдсэн сэн бол огт нуугддаггүй байх минь ч яалаа даа! Тэгсэн бол юунд ингэтлээ зовж байх вэ? Аль хэдийн тэдэнтэй адил үхэхгүй юу! гэж бодно.

	Торарины хөгшин эх хүүгээ гэртээ байх хугацаанд охинд юу ч хэлсэнгүй. Харин түүнийг унаа хөсгөө ачаалан холын замд дахин одсон хойгуур нэгэн өглөө эл охинд,

	— Элсэлилл минь би ямар чамайг хувцаслаж хооллож чадахаар баян тэнхэлтэй биш дээ! Иймээс гараа хумхин, бие сул зүгээр сууж болохгүй. Надтай цуг усан буудалд очиж загас янзалж цэвэрлэж сур! гэлээ.

	Ингээд Элсэлилл нэг өдөр хөгшнийг дагалдан усан боомтод очиж тэндхийн бүсгүйчүүлтэй өдөржингөө загас цэвэрлэв.

	Тэр буудлын хүүхнүүд бараг цөм залуу, сэргэлэн, цогтой, хөгжөөнтэй улс байв. Тэд Элсэлиллийг яагаад ийнхүү уйтгар гунигтай дүлий дүмбэ байгаа юм бэ? гэж хэл амыг нь сугалчих шахан асуун шалгаана.

	Элсэлилл тэдэнд гуравхан хоногийн өмнө үзэж өнгөрүүлсэн аймшигтай балмад явдлынхаа тухай, гурван дээрэмчин тэдний байшингийн дээврийн нүхээр гэрт нь орж ирээд түүний ойр дотнын хамаг хүмүүсийг яргалан хядсан тухай хүүрнэн ярьж байтал өмнөх ширээн дээр нь харанхуйлсан сүүдэр гэнэт тусав. Охин толгойгоо дээш өргөн ажиглавал өмнө нь гурван сайхан залуу зогсож байлаа. Тэд мяндсан утас, алтан саагаар хатгамаллан оёсон том том хуниастай хилэн дээл өмссөн, урт урт гэгчийн өдөн чимэгтэй, өргөн хүрээтэй бүрх малгай тавьсан аж.

	Тэр гурвын тэргүүлэгч нь бололтой нэг нь хөнхөр нүдтэй, цав цагаан царайтай, бас сахлаа цэмцийтэл хусжээ. Нүүр царай нь цонхийн цайсныг үзвэл өвчинд нэрвэгдээд саяхан сэргэсэн мэт боловч нэлээд хөгжилтэй, зоригтой эрийн шинжтэй үзэгдэнэ. Мань эр гоё ганган хувцас, царайлаг сайхнаа хүмүүст үзүүлэн гайхуулах гэсэн юм шиг цэлгэр их талбай дээгүүр нааш цааш холхин эргэлдэнэ.

	Элсэлилл хийж байсан ажлаа зогсоож яриагаа түр таслаад тэр эрийг харж мэл гайхаж цэл хөхөрч алмайран зогсоход мань эр охины өөдөөс инээмсэглэн ирээд:

	— Бид чамайг айлган сүрдүүлэхээр ирээгүй шүү охин минь! Харин бид таны яриаг сонсож болох сон болов уу? гэж хэлэв.

	Хөөрхий Элсэлилл! Тэр бээр насан туршдаа ийм мундаг эртэй дайралдаж байсангүй. Тэгээд энэ удаа түүний өмнө бүлх залгичихсан мэт чив чимээгүй болоод хийж байгаа ажил руугаа гөлрөн зогсов. Гэтэл тэр үл таних хүн:

	— Охин минь, бүү зов! Биднээс айх юм огтхон ч үгүй. Бид бол Шведийн их ван Иогоны гар хөлийн үзүүрт арван жил зарцлагдаж байгаад дөнгөж сая нэг чөлөөлөгдмөр болж гэрийн бараа харахыг завдан буй шотланд хүмүүс байна. Бид Шотланд орох хөлөг онгоцонд суухаар Марстрандад ирсэн билээ. Гэтэл биднийг энд ирэхэд тэнгисийн бүх хоолой цутгалан мөсөн хучлагаа нөмөрч бид арга буюу энд азнан хүлээх боллоо. Бид хийх онц ажилгүй болохлоор дэмий л хүн амьтантай уулзах гэж энэ усан боомт дээр ирсэн юм. Хэрвээ та бидэнд саяны яриагаа сонсгох аваас туйлын их баярлах сан гэж хэлэв.

	Тэр үл таних хүн охиныг аргадан тайтгаруулах гэж ийнхүү чармайн байгааг Элсэлилл гадарлаж дотроо «Элсэлилл минь, чи жирийн нэг загасчны охин биш! Угсаа сурвалжит хүний үр шүү! Тиймээс дээдэс ноёдтой ярилцахдаа мөхөс дорой гэдгээ огт үзүүлдэггүй юм шүү!» гэж сэтгэв. Тэгээд

	— Би Солбергийн хар ламын гэрт болсон хядлагын тухай л ярьж байна. Тэр тухай танд ярих хүн тун ч олон бий дээ! гэв. Гэтэл тэр үл таних хүн:

	— Тийм ээ! Би Арнэ гуайн гэрийнхнээс хэн нэг нь амь гарсан гэж урьд нь даан ч мэдсэнгүй гэлээ.

	Элсэлилл түдэлгүй дээрэмчдийн үйлдсэн цуст хэргийн тухай дахин ийн өгүүлэв: Хэдэн тэнхэлгүй хөгшин зарц, шивэгчид Арнэ гуайг хамгаалахаар түүнийг тойрон зогстол Арнэ гуай өөрөө хананд өлгөөтэй байсан сэлмээ суга татан авч дээрэмчдийн өөдөөс ухасхийтэл дээрэмчид гэрт байсан бүгдийг хүйс тэмтрэн алж эхлэхэд хар ламын хөгшин эхнэр самбаачлан нөхрийнхөө сэлмийг газраас шүүрэн авч далайгаад яргачдын урдаас зүглэхэд тэд түүнийг даажигнаж тоглоом тохуу хийн инээж тайрдсаар нам цохиж унагав. Энэ хооронд шивэгчин эмс үймэлдэн цөмөөрөө том пийшин өөд авиран түүний дээр мөлхөн гарч нуугдмар болоход өнөөх алуурчид зарц эрчүүдийг бүгдийг алсны дараа пийшин рүү ирж төднийг гуд гуд татан унагаж толгой дараалан алсан юм. Алуурчдын гарт хамгийн сүүлд амь өртсөн хүн бол миний хайртай хуурай эгч минь байсан билээ. Тэр охин алуурчдаас амь аврахыг ихэд хичээнгүйлэн гуйхад хоёр нь амьд үлдээх гэсэн боловч өөр нэг нь эсэргүүцэж, үгүй эднийг бүгдийг хүйс тэмтрэх хэрэгтэй гэж хэлээд хутгаа суга татан авч охины зүрхэн тус газар дүрсэн юм.

	Элсэлиллийг цус урсгасан тэр аймшигт яргаллын тухай тийнхүү хүүрнэн ярих зуур өнөөх гурван эр түүний өмнө огт хөдөлгөөнгүй зогсож бие бие рүүгээ нэг ч удаа харалгүй, ярианаас хоцорчих вий гэсэн шиг бүгд чих тавин сонсож гагцхүү нүдээ үе үе голгонуулан хааяа нэг уруулаа хөдөлгөхөд шүд нь гялалзан үзэгдэнэ.

	Элсэлилл ярьж байхдаа нэг ч удаа дээш харсангүй. Гагцхүү түүний нүдэнд нулимс мэлтгэнэн байв. Тэр бээр өмнөө зогсож байсан нэг эрийг яг өлөн чонын нүд гаргаж шүдээ ярзайлгаж байсныг ажигласангүй, зөвхөн ярьж дууссаны дараа хоёр нүднийхээ нулимсыг арчин түүн рүү өлийн харав.

	Гэтэл тэр эр Элсэлиллтэй харц тулгармагцаа тэр доороо нүүрээ буруулж царай нь зэвхийснээ:

	— Ингэхэд охин чи алуурчдыг тун сайн харсан юм шив дээ! Хэрвээ тэдэнтэй одоо тааралдвал доор нь танина биз дээ! гэв. Элсэлилл яриагаа үргэлжлүүлэн:

	— Хүнийг тамлахдаа гэрэл гаргахын тулд зуухан дотроос асаж байгаа цуцал гарган барьж байхад нь тэднийг тэр цуцлын сүүмэлзсэн гэрэлд харсан! Гэхдээ бурхан тэнгэр хүчтэй. Би ямар ч байсан муусайн нохдыг танихдаа л танина. Би тэдэнтэй хэзээ нэгэн цагт уулзах болтугай гэж бурхан тэнгэрт өдөр болгон залбирч байна. Сахиус минь өршөөг! гэж хэлэв. Гэтэл тэр үл таних хүн:

	— Тэр яргалахын дон шүглэсэн тэнүүлчид чинь үхсэн гээгүй билүү! Ингэхэд охин чи юу хэлэх гээд байна? гэж асуухад Элсэлилл:

	— Тийм ээ, би энэ тухай тун сайн мэдэж байна. Тэдний хойноос нэхэн хөөсөн тариачид хар ламын гэрээс гарч мөрийг нь мөшгөн дагасаар мөсний цооногт хүрээд мухардсан байна билээ. Тэрхүү толигор мөсөн дээр чарганы мөр, морины туурайн мөр, түүнчлэн том том товруутай хадаас бүхий гуталтай хүний мөр тодхон үзэгдэж байжээ. Тэр цооногоос ийш тийшээ гарсан ямар ч мөр байсангүй. Зөвхөн цооногт орсон мөр л үлджээ. Тийм учраас тариачид тэднийг цөм живж үхсэн байна гэж итгэж байлаа гэв. Гэтэл үл таних хүн:

	— Элсэлилл! Чи тэднийг үхсэн гэдэгт итгэхгүй байна уу? гэж асуув. Элсэлилл

	— Итгэж байна! Гэхдээ би тэднийг эсэн мэнд амьд гарсан байгаасай гэж л бурхандаа үргэлж мөргөн залбирч явдаг юм. Би тэр цооногт зөвхөн морь чарга нь живээд өөрсдөө амьд үлдсэн байх болтугай! гэж сахиусандаа залбирдаг юм гэхэд үл таних хүн:

	— Элсэлилл, чи яахлаараа ингэж бодож байдаг билээ? гэж асуув.

	Булбарай бяцхан охин Элсэлилл толгойгоо өргөн хоёр нүдээ цогтойёо гялалзуулж:

	— Би тэднийг өөрийн биеэр бэдрэн хайж улаан гараараа барьж авч шүүхэд өгөхийн тулд л амьд байгаасай гэж хүсэж байгаа юм. Би тэр муусайн алуурчдын бузар зүрхийг улаан гараараа суга татаж хаях сан гэж мөрөөдөж байна. Би тэднийг тэрэгний дугуйнд хадаж мөч мөчөөр нь салгачихсан байхыг нь харж байхын тулд л амьд байгаасай хэмээн хүсэж байна гэв. Тэгэхэд үл таних хүн:

	— Та тэгж яахин хүч хүрэх билээ? Та туйлын бяцхан, турьхан амьтан шүү дээ! хэмээн хэлэв. Охин:

	— Хэрэв тэднийг амьд л байх юм бол би гавлыг нь заавал хагалах болно! Тэднийг оргож зугтаалгасанд орвол би өөрөө үхсэн нь дээр. Би тэднийг хүч чадалтай мундаг гэж мэдэж байна. Гэхдээ тэд миний гараас яасан ч мултрахгүй гэж хэлэв. Үл таних өнөөх этгээд охиныг илтэд даажигнан хөхрөхөд Элсэлилл газар дэвслэн:

	— Муусайн новшнуудыг амьд байдаг юм бол намайг орох оронгүй болгож ийнхүү энэ хүйтэн усан буудалд өдөржин загас цэвэрлэж зогсоход хүргэснийг нь би мартана гэж үү! Тэд бас ойр дотнын бүх улсыг минь алан хядсаныг, ялангуяа орчлон дээр миний хамгийн хайртай хуурай эгчийг минь пийшин дээрээс гуд татан буулгаж алсныг нь мартана гэж үү! гэв.

	Тэр турьхан охиныг тийнхүү хилэгнэн уурлахад гурван швед тачигнатал хөхрөлдөв. Тэд эл наргиантай байдлаа дарж эс чадахдаа охиныг гомдоочихгүйн тулд яаран одов. Тэд нар буудлын талбай дундуур өнгөрч худалдааны их талбай хүрдэг нарийхан бяцхан гудамж уруудан явлаа. Тэдний бараа тасарч нэлээд удсан боловч даажигнан тачигнатал хөхрөх нь Элсэлиллд алсаас сонсогдсоор байлаа.


ЭЛЧ

	 

	Талийгаач Арнэ гуайг амьсгал хурааснаас хойш найм хоногийн дараа Солбэргийн сүмд оршуулж, тэр өдөр нь Бранэхөөгийн шүүхийн байшинд түүнийг тамлан алсан тухай шүүх хурлын ажиллагаа явуулжээ.

	Арнэ гуай бол Бохуслаандад ихээхэн нэртэй хүн байсан болохлоор түүнийг оршуулах ёслолд эх газар болон арлуудаас олон хүн цугларсан нь олон цэрэг даргаа тойрон хүрээлүүлсэн лугаа адил байлаа. Солбэргийн сүм болон Бранэхөөгийн хоорондох хөндийд олон хүн ийш тийш холхиж орой болохын алдад хүний хөлд өртөгдөж мөр гараагүй зурвасхан цас огтхон ч байсангүй.

	Хамаг улс амьтан тарж үдэш нэлээд орой болсон хойно загасны худалдаачин Торарин Бранэхөөгийн замаар өгсөн Солбергт хүрч ирэв.

	Торарин зам зуураа өдөржингөө хүмүүстэй хуучилж явахдаа, Арнэ гуайн үхсэн тухай дахин дахин ярьж байв. Тэр бээр шүүхийн танхимд тун сайхан дайлуулж хол газрын олон хүнтэй цуг хэд хэдэн домбо дарс суллажээ. Мань эр түүндээ нозоорон залхуу нь хүрч ачаан дээрээ хажуулдан хэвтээд Арнэ гуайг талийгаач болсонд шаналан гашуудаж тэдний бууринд ойртох тутам уйтгар гунигт автан тарчлан зовж явав. Тэгснээ,

	— Грим минь хэрвээ би тэр хутганы тухай ярианд итгэсэн сэн бол эл бүх золгүй явдлыг зайлуулчих байсан юм даа. Арнэ гуайг би л энэ ертөнцөөс тонилгочихсон юм шиг сэтгэл шаналах юм. Грим минь, энэ мэт юмыг дахин сонсох юм бол би даруй итгэж зүй ёсоор хөдлөх болно гэдэгт чи минь итгэ! гэж хэлэв.

	Торарин ачаан дээрээ нүдээ хагас анин зүүрмэглэн хэвтэнэ. Морь нь тааваараа гэлдэрч Солбэргийн хар ламын гадаа хүрч ирээд хуучин дассан заншил ёсоороо хашааны хаалгаар нь орж жүчээний үүдэнд ирж зогсохыг огтхон ч анзаарсангүй. Тэгээд морио гэнэт зогтусахад Тэр бээр ачаан дээрээ өндийн эргэн тойрны байдлыг ажиглан хараад долоохон хоногийн өмнө өчнөөн олон хүн хороогдсон тэр байшингийн өмнө зогсож байгаагаа гэнэт мэдээд хамаг бие нь зарсхийн айн балмагдав.

	Торарин шалавхан мориныхоо жолоог шүүрч аваад морио эргүүлэн ирсэн замаараа буцахыг завдтал нэгэн хүн мөрөн дээр нь цохих шиг боллоо. Тэр бээр сочин эргэж харвал Олоф хэмээх хөгшин адуучин зогсож байлаа. Энэ хүн бол түүний бүдэг бадаг санаж байгаагаар хар ламын гэрт тун олон жил зарцлагдаж байсан хүн билээ. Тэр зарц:

	— Торарин, та энэ шөнө эндээс яагаад ингэж яаран одох гэж байна вэ? Арнэ гуай таныг хүлээсээр л байна. Та гэрт морилон орно уу гэж хэлэв.

	Гэтэл Торарины толгойд түмэн зүйлийн бодол эрээлжлэн айх гайхах зэрэгцэн зүүдэлж байна уу, унтаад сэрж байна уу? гэдгээ ч мэдсэнгүй. Хөгшин адуучин Олоф долоохон хоногийн өмнө бусдынхаа нэгэн адил хүзүүндээ том гэгчийн шархтай үхчихсэн хэвтэж байсан атлаа харин одоо болохлоор өмнө минь эсэн мэнд хээвнэг зогсож байдаг чинь юу билээ гэж гайхан жолоогоо хоёр гараараа тас атган байх зуураа ер нь аль болох хурдан зугтах нь дээр хэмээн дотроо бодов. Гэвч адуучин Олофын бахим гар мөрөн дээрээс нь зуурч түүнийг зовоосоор байлаа.

	Торарин далим олох гэж ийш тийш бүлтгэнэн бодлогоширч,

	— Ийм их орой болсон хойно энд ирж Арнэ гуайн тух тавыг алдуулах гэж би бодоогүй билээ. Морь маань намайг мэдэлгүй жаахан дугхийх зуур энд хадуураад ирчихжээ. Тэгэхлээр би одоо шөнийн бор хоног өнгөрөөх газар бараадахаас даа! Хэрвээ Арнэ гуай надтай заавал уулзах гэж байгаа бол маргааш эргээд ирж болно шүү дээ! гэж хэлэх зуураа Торарин урагш тонгосхийн цулбуураараа морио гуядаж ухасхийн завдахад хөгшин зарц даруй морины толгойн тушаа гүйн хүрээд хазаар дээрээс нь шүүрэн авч явуулалгүй хориглон зогсоож:

	— Торарин гуай та тогтож хайрла! Битгий дөргүй бух шиг загна! Арнэ гуай одоохондоо арай хажуулаагүй байна. Тэр таныг хүлээн сууж байна. Харин та энд ч гэсэн бусад сүмийн нэгэн адил тавтай сайхан хонох газар бий гэдгийг мэднэ шүү дээ! гэж өгүүллээ.

	Торарин дээвэргүй байшинд унтахад нэг л эвгүй байдаг юм гэж хэлэхээр завдаад байшингийн орой өөд эгцлэн харвал тэр байшин галд автахаасаа өмнө ямар байсан яг л тэр янзаараа ямар ч өөрчлөлтгүй дүнхийн харагдаж байв. Уул нь Торарин энэ өглөө тэр байшингийн шувуу нуруу дээшээ сэрийн нүцгэрсэн байхыг үзсэн ажээ.

	Тэр бээр нүдээ нухлан дахин дахин харвал хар ламын байшин ямар ч эвдэрч гэмтсэн зүйлгүй дээвэр дээр нь сүрэл, цас овоолоотой сүглийн харагдаж дээврийн нүхээр нь утаа уугьж оч үсрэн үзэгдэнэ. Мөн хагас дутуу хаасан цонхны хаалтын завсраар цасан дээр гэрэл тусаж байлаа.

	Гадаа хүйтэн жаварт удаан явсан хүнд халуун дулаан өрөөнөөс гадагш туссан гэрэл шиг сайхан юм ер үгүй билээ. Торарин энэ бүгдийг ажиглаад урьдахаасаа ч улам их айдас төрж мориндоо ташуур өгтөл морь нь цээжээ өлсхийн туурайгаараа газар цавчлаад адууны хашааны хаалган дээрээс нэг ч алхам хөдөлсөнгүй. Гэтэл адуучин:

	— Торарин та дотогш орно уу! Та энэ явдалд гэмших ямар нэгэн зүйл байхгүй сэн болов уу хэмээн би итгэж байна гэж хэлэв.

	Торарин замдаа явж байхдаа өөрөө өөртөө юу амлаж байснаа дурсан саналаа. Тэр бээр дөнгөж саяхан ачаан дээрээ өндөлзөн зогсоод мориныхоо жолоог чадал мэдэн дугтарч байснаа даруй номхорч:

	— Өө, та чинь адуучин Олоф яг дүрээрээ байна. Харин би ядуу загасчин Торарин гэгч шүү дээ! Биеэрээ хүрээд ирлээ. Ингэхлээр тэр хэрэгт би гэмших явдал үнэхээр байхгүй юм байна. Намайг Арнэ гуайнд дагуулан ор! гэж хэлээд ачаан дээрээсээ үсрэн буув.

	Торарины амьдралдаа туулсан хамгийн бэрх зам нь жүчээнээс байшин хүрэх тэр зам байлаа. Чингээд хаалга онгоймогц өрөөний доторхыг ажиглахгүйг хичээн хоёр нүдээ тас аньснаа Арнэ гуайг бодоод зоригоо чангалахыг оролдож, хөөрхий тэр хүн намайг мөн ч олон удаа сайхан хоол цайгаар дайлж байсан билээ. Тэр бээр зоорь нь дүүрэн, ямар ч боломжгүй байлаа гэсэн миний загасыг заавал худалдан авдаг сан. Тэр хүн сэрүүн тунгалаг байхдаа үргэлж сайхан сэтгэлтэй байж билээ. Түүнчлэн насан эцэс болсон хойноо ч надад муу юм хийхгүй! Магадгүй тэр хүн надаас тус дэм горьдож байж ч болох юм. Тийм бол чи амиа алдах байсан ч хамаагүй түүнийг нь гүйцэлдүүлэх ёстой гэдгийг Торарин мартах ёсгүй! гэж өөрөө өөртөө өгүүлэв.

	Торарин тэгээд нүдээ нээж өрөөн доторхыг зориглон хартал тэдний том өрөө нь түүний урьд үзсэн шиг яг л хуучин хэвээрээ байж байв. Шатлан өрсөн нөгөө өндөр пийшин, хананд хадаастай том хивс нь яг янзаараа. Торарин Арнэ гуайн сууж заншсан том ширээ, сандал руу зүрхлэн харах гэтэл арай сэтгэл түвдсэнгүй, эхлээд гэрийн шал, хана, дээвэр зэргийг дахин дахин ээлжлэн ажигласаар сая нөгөөх газар руугаа зориглон хартал Арнэ гуай яг л найман хоногийн өмнө хэрхэн байсан тэр янзаараа эхнэртэйгээ ширээний голд сэрүүн тунгалаг харагдаж, дэргэд нь туслах нь сууж байв. Тэр бээр дөнгөж сая хоолоо зооглож дууссан бололтой аягаа бяцхан холдуулсхийн тавьсан бөгөөд өмнө нь ширээн дээр халбага нь хэвтэж байв. Шивэгчин зарц эр эмс, хөгшин залуу бүгд ялгалгүй ширээ тойрон сууж үзэгдэхэд гагцхүү нөгөө хоёр бяцхан охины нэг нь байсангүй. Торарин босго давмагц үүдний дэргэд хөдөлгөөнгүй зогсож ширээ тойрон суусан тэднийг ажиглан харав. Тэд цөм элэг эмтрэм шаналан зовсон байртай. Арнэ гуай ч бас бусдын нэгэн адил гүн бодолд автан шанаагаа тулан сууна.

	Гэтэл Арнэ гуай толгойгоо өндийлгөн харж:

	— Өө, Олоф минь чи ямар нэгэн гаднын хүн дагуулан ороод ирэв үү? гэхэд зарц:

	— Тийм ээ, эзэд минь! Энэ хүн бол өнөөдөр Бранэхөөгт болсон шүүн таслах хуралд сууж байсан загасны ядуу худалдаачин Торарин гэгч хүн гэж хариу өчив. Арнэ гуайн царайд баярлан баясах шинж тодрох шиг болж:

	— За аль вэ Торарин, дээшээ морил! Бидэнд шүүх хуралдааны сониноос толилж хайрла! Би таныг шөнө дунд хэвийтэл хүлээн сууж байгаа минь энэ билээ! гэж хэлэв.

	Арнэ гуайн тэр яриа, дуу чихэнд таатай сэтгэлд дотно сонсогдоход Торарины сэтгэл онгойх шиг болж Арнэ гуайн зүг эрс шулуухан алхаж очив. Арнэ гуайг амь хороолгосон гэдэг нь ер нь юу болж байна аа! Энэ чинь муу ёрын зүүд биш байгаа! Эсвэл Тэр бээр ийнхүү амьд сууж байгаа нь илбийн хүч үү! хэмээн гайхав.

	Тэгээд Торарин түүн рүү бүр дөхөн очих зуураа хуучин заншлаараа мөнгөний том авдар хөлд нь байдаг лаврин ор руу хартал төмөр тоногтой авдар хуучин байрандаа алга байв. Үүнийг мэдмэгц түүний хамаг бие зарсхийж дахин айдас төрөв. Гэтэл Арнэ гуай бусдадаа хандан:

	— За Торарин өнөөдрийн шүүх хуралдааны үр дүн юу болж дууссаныг бидэнд ярьж өгнө! гэж хэлэв.

	Торарин хүссэн ёсоор нь шүүх хуралдаан ба мөрдөн байцаалтын тухай ярих аядаж хэл амаа ч олохгүй хий дэмий бал бүл хэмээн түгдчих зуур Арнэ гуай түүний яриаг доор нь тасалж:

	— Байз! Торарин чи надад хамгийн голыг нь ярьж өг! Тэд нар тэгээд биднийг алсан тэр яргачдыг барьж шийтгэсэн гэнэ үү? гэв. Торарин байдаг зоригоо чангалж:

	— Үгүй ээ Арнэ гуай! Та нарыг хороосон тэр алуурчид Хакефёрдын ёроолд хэвтэж байгаа гэнэ билээ. Тэгэхлээр хэн тэднээс хэрхэн өшөө авч чадах билээ! гэж зориглон хариулав.

	Тораринг тийнхүү хариу өгмөгц Арнэ гуайн уур нь дэлбэрэх шахаж гараараа ширээ хүчтэй шаан:

	— Торарин чи юу гэнэ ээ! Бохус мужийн захирагч шүүгч бичээч нартайгаа тэнд чинь хүрэлцэн очиж шүүх хуралд оччихоод байхад миний амийг бүрэлгэсэн тэр алуурчдыг хаанаас олж болохыг түүнд хэлчих нэг ч хүн олдсонгүй гэж үү? гэв. Торарин:

	— Үгүй ээ! Арнэ гуай хэн ч түүнд тийм юм хэлээгүй гэв.

	Арнэ гуай хэсэг зуур хөмсөг зангидан доошоо духайн гунигтайяа гөлрөн сууснаа даруй Тораринд хандаж:

	— Торарин минь, би чамайг надад амь биеэ хайрлахгүй үнэнч гэдгийг чинь мэдэж байна аа! Тэгэхлээр чи надад тэр муусайн алуурчдаас хэрхэн өшөө авах тухай хэлж өгөхгүй юү? гэв. Торарин хариуд нь:

	— Арнэ гуай, таны амьдралыг тийнхүү хайр найргүй бүрэлгэн сүйтгэсэн тэд нараас өшөөгөө авах сан гэж тачаадах тань зөв гэдгийг би сайн ойлгож байна. Гэвч энэ орчлон, энэ дэлхий дээр амьдарч байгаа бидний дотроос хэн ч танд тэр талаар тусалж чадахгүй хэмээн өчив.

	Арнэ гуай үүнийг сонсоод гуниглан гүн бодолд автав.

	Хэсэг зуур чив чимээгүй, нам гүм болов. Торарин бяцхан азнаснаа хүсэл бодлоо үгээр илэрхийлэхийг зориглож:

	— Арнэ гуай! Би сая таны тааллаар шүүх хуралдааны үр дүнгийн тухай ярьж өглөө. Өөр танд асуумаар юм байна уу? Эс байвал би явж болох сон болов уу? гэхэд Арнэ гуай:

	— Торарин, чи амьд байгаа улсын дотор бидний өшөөг авч чадах хүн байгаа эсэхийг надад хэлэхээс нааш эндээс бүү холд! гэж өгүүлэв. Торарин:

	— Бохуслаан ба Норвегийн бүх эрчүүд нийлээд таныг алсан тэр яргачдаас өшөөг чинь авахаар хүчээ нэгтгэн ирсэн ч тэд тэр алуурчдыг барьж хэрхэвч чадахгүй хэмээн хэлэхэд Арнэ гуай:

	— За тэгвэл амьд улс бидэнд хүчин тусалж чадахгүй юм бол өөрөө өөрсдөдөө л найдахаас даа! гэж өгүүлээд унзад хоолойгоор тарни ном уншиж эхлэв. Тэр бээр уншлагаа Норвег хэлээр биш өөрийн эцэг өвгөдийн эртнээс уншиж заншсан латин хэлээр дүнгэнүүлэн уншихдаа ширээ тойрон суугчдыг нэг бүрчлэн адислан тарнидав. Хар лам тарниа уншиж дуустлаа тэднийг хэд дахин тойруулан адисалж шившээд «ум сайн амгалан болтугай» гэж дуусгамагц өөрийн ач бяцхан охин руу нэг хуруугаа зангав.

	Бяцхан охин тэр дороо суудлаасаа босоход Арнэ гуай түүнд:

	— Чи юу хийх ёстойгоо мэдэж байгаа! гэж хэлэхэд охин:

	— Намайг тэр айхтар хэрэгт битгий явуулаарай! Над шиг нялх турьхан амьтанд тэр чинь хэт ахадсан зүйл байна гэж уйлах шахам өмөлзөн өчив. Гэтэл Арнэ гуай:

	— Чи л яг явах ёстой доо! Чи гарцаагүй явна. Яагаад гэвэл чи тэднээс хамгийн их өшөө авах ёстой хүн. Бид ч яах вэ, тэртэй тэргүй хөгшин хонины нас, хөвөө төлөгний чадалгүй болон өнгөрсөн улс. Чи бол цэл залуу нялх амьтан. Тэгэхлээр тэд чиний хамаг сайхан залуу насны амьдралыг бүрэлгэн сүйтгэсэн дайсан шүү дээ! хэмээн өгүүлэхэд бяцхан охин:

	— Би хэнээс ч яасан ч өшөө авахыг хүсэхгүй байна гэж өчихөд Арнэ гуай:

	— Аль вэ шалавхан яв! Харин чи цорын ганцаараа биш гэдгийг ойлгоорой! Наймхан хоногийн өмнө энд бидэнтэй ширээ тойрон сууж байсан хүмүүсийг чи санаж байгаа байх! Тэдний дотроос хоёр хүн амьд үлдсэн. Тэд чамд туслах болно! гэж тушаахад, Торарин тэр бүгдийг сайтар сонсоод Арнэ гуай яг намайг тэрхүү муусайн яргачид тамлагчидтай тулалдуулахаар сонгожээ гэж бат итгээд:

	— Тэнгэрийг бодож... хэмээн айн бачимдаж үгээ эхэлтэл хоромхон зуур Арнэ гуайнхан гэр орноороо цөм үүлэнд умбан алга болох шиг, харин Торарин өөрөө халил өндөр хавцлаас харанхуй гүн ангал руу шунган орж шигдэх шиг болоод ухаан алджээ.

	Түүнийг сэргэхэд нэгэнт үүрийн гэгээ орчихсон байв. Солбэргийн хар ламын гэрийн гадаа хөсөр хэвтэж байгаагаа сая мэдэв. Морь нь эзнийхээ хажууд тэрэгтэйгээ зогсож, нохой нь түүний дэргэдүүр улин хуцаж байхад Торарин:

	— Энэ бүхэн зөвхөн зүүд байжээ. Би одоо л бүгдийг ойлголоо. Арнэ гуайн тэр эл хуль эзгүй бөгөөд орон байшин нь эвдрэн сүйдсэн байна. Арнэ гуай ч харагдсангүй. Өөр бас хэн ч үзэгдсэнгүй. Би л ачаан дээрээсээ холбирон унаж элдвийг зүүдлээд ийнхүү зовж байгаа нь энэ юм санжээ гэж бодов.


САРНЫ САРУУЛД

	 

	Арнэ гуайг талийгаач болсноос хойш арван хэдэн хоног тэргэл саран мэлтийн гарч шөнийн харанхуйг гийгүүлэн байв. Торарин сүү шиг сартай нэгэн үдэш сарны саруулд гэлдрүүлэн явж байлаа. Тэр бээр түнэр харанхуй их ойн дундуур яваагүй мөртөө замаа олохгүй мунгинаад байгаа юм шиг үе үе мориныхоо жолоог татан зогсосхийнэ. Түүний өмнө нүцгэн тал мэлтийж энд тэндгүй бяцхан гүвээ толгод барайн үзэгдэнэ.

	 Дөрвөн зүг найман зовхист нүд гялбам дун цагаан цасан цайрна. Тэр цас тэнгэр тогтуун сайхан байхад орсон тул бөөгнөрөн хунгарласангүй, жигдхэн тогтжээ. Тэрхүү нүд алдам цэлгэр уудам талд бяцхан чулуун толгод эргэн тойрон бүртийж үзэгдэнэ. Торарин:

	— Үнэнч анд Грим минь ээ! Ингэхэд бид энэ уудам талтай золгож байгаа маань нөгөө их морин далийг лав туулсан байна гэсэн үг! Гэхдээ газар ийм тэгшхэн, овон товонгүй, бас тэгээд зам нь хонхор цонхор, чулуугүй байдаг нь нэг л гайхал төрүүлэх юм даа! Иймэрхүү хар бараан, хонхор цонхор ч байхгүй, цасан доороос нь өвс ногоо ч цухуйгаагүй, бут сөөг ч сэрийгээгүй толигор газар чинь чухам хаахна байдаг сан билээ! Яагаад ийм их тэсгим хүйтэнд цагаан тал дундуур хар шан татан зурайж байдаг гол, горхи, булаг шанд үзэгдэхгүй байна? гэв.

	Торарин эл бодолдоо хөтлөгдөн туйлын таатай явахад нохойд ч мөн тааламжтай ажээ. Нохой нь ачаан дээрээ цагариглан, огт хөдөлгөөнгүй тайван хэвтэж нүдээ цавчлан явав.

	Тораринг дөнгөж яриагаа дуусмагц чарга нь саглагар сайхан мөчир бэхэлсэн сүрлэг өндөр шонгийн хажуугаар гарав. Гэтэл Торарин:

	— Үнэнч анд Грим минь ээ! Бид эндхийн улс биш харийн хүмүүс шиг л санагдаж байна! Учир нь энэ чинь бидний хатгасан шиг яг тийм тэмдэг бүхий хаанахын ямар морин даль вэ? гэж бид лав өөрсдөөсөө асуух болж байна аа даа! Тэгвэл энэ чинь нэг л биш шиг санагдах юм. Ийм их тогтуухан хөдөлгөөнгүй байгаа чинь ус гэж үү? Ийнхүү бат бэх зууралдан барьцалдсан тэр бяцхан чулуун толгод бүгдээрээ тэнгисийн эрчилсэн давлагаагаар тусгаарлагдсан бяцхан арал, эзгүй эл хуль газар болж таарах нь уу? Үгүй ээ! Яасан ч тийм байх ёсгүй! гэдэгт бид лав итгэж байна гэж өгүүлээд инээмсэглэхэд нохой нь урьдын адил хээвнэг хөдөлгөөнгүй тайван хэвтэж байв.

	Торарин бүр цаашлан явсаар өндөр чулуун толгойг тойрон гарангуутаа гэнэт ямар нэгэн сонин гайхамшигтай зүйл харсан юм шиг уулга алдан хашхирлаа. Тэр бээр ихэд гайхан нүд нь орой дээрээ гарах шиг болж жолоогоо газар унагаж алга ташиж:

	— Грим минь ээ! Тээр тэр тэнгис гэдэгт итгэхгүй байна уу, чи! Тэр чинь юу болохыг харж байгаа биз дээ! Босоорой! Бидний өмнө том хөлөг онгоц хэвтэж байна шүү дээ! Тэнгисийн тэмдгийг бас л танихгүй байна гэж үү! Уул нь чи түүнийг андуурахгүй л юм сан даа

	Ингэхэд бид чинь одоо тэнгисээр л яваад байгаа юм байна шүү дээ! Хөөрхий! За чи ч юугаа мэдэх вэ дээ! гэв.

	Торарин мөсөнд баригдсан хөлөг онгоцыг ажиглан хэсэг зуур харж зогсов. Тэр онгоц лав төөрч энд ирсэн бололтой. Түүний эргэн тойрон цантан мөстөж тэгшхэн гөлгөр цасаар битүү хучигджээ.

	Сайн харвал хөлөг онгоцны кабинаас бяцхан утаа суунаглан гарч байх бөгөөд Торарин дөхөн очиж «За байз энэ хөлөг онгоцны дарга надаас загас худалдан авахгүй юм болов уу? Юу ч болсон мэдээд орхиё» гээд түүнийг дуудав. Торарин бяцхан арлуудыг өөдөө сөөргөө хэрэн тэнэж тэнд цан хүүрэг болон хэвтэж байгаа олон арван хөлөг онгоцнуудыг өдөржингөө эргэн тойрон явж хамаг нөөцөө худалдсан тул тэрэгний тэвшинд нь хэдхэн алгана загас үлджээ.

	Хөлөг онгоцон дээр дарга нь хэдэн нөхдийн хамт үхтлээ уйдан сууж байгаа нь тэр ажээ. Тэд нар түүнээс хоол хүнсэндээ хэрэглэх гэсэндээ биш, түүнтэй хэд гурван үг солих далим хайсандаа ганцхан загас худалдаж авав.

	Тэднийг мөсөн дээгүүр түүн рүү дөхөж ирэхэд Торарин нэг л гайхсан янзтай ер бусын царай гарган зогсож байснаа:

	— Энэ жил шиг ийм сайхан жил урьд өмнө болж байгаагүй юм шиг санагдах юм. Тэнгэр хангай бараг гурван долоо хоног тун сайхан намуухан, гэхдээ тун сайхан хүйтэн байлаа. Арал дээр ийм сайхан өдөр тоотойхон байдаг сан! гэж тэнгэр хангайн тухай ярьж гарав.

	Гэтэл тэд:

	— Та тэгээд ийм байхад тэнгэр хангай сайхан байна гэх гээд байгаа юм уу? гэв.

	Торарин хүүхэд шиг гэмгүй царайлан

	— Тэгвэл ямар гэх болж байна? Тэнгэр цэлмэг, тогтуухан, номин хөх өнгөтэй, шөнө нь өдөр шиг сайхан байна шүү дээ! Би урьд нь хэзээ ч ингэж хэдэн долоо хоногоор мөсөн дээгүүр хэрэн тэнэж байсангүй. Харин зарим жил тэнгисийн ус яг энүүхэн хавиараа хааяа хааяа хөлдөн мөстөж байсан боловч түдэлгүй хэдхэн өдрийн дараа л тэнгисийн хар шуурга хуйлран исгэрч мөсийг нь ханз татдаг байлаа хэмээн өгүүллээ.

	Хөлөг онгоцны дарга хүрлийн барайж Тораринг тийнхүү бурахад хариу юу ч дуугарсангүйд Торарин:

	— Та яагаад Марстранд руу явахгүй байгаа юм бэ? Тийшээ чинь мөсөөр явахад ганцхан цаг л шүү дээ! гэж хэлэхэд тэр мөн хариу эс дуугарав. Торарин түүнийг цөн түрэх үеийг алдахгүйн тулд эндээс холдохгүй байх юм сан гэж болгоомжилсондоо л хэсэгхэн зуур ч гэсэн хөлгийн бүхээгээ орхин явах дургүй байгаа юм байна гэж ойлгоод иймэрхүү ганьхарсан цог золбоогүй нүдтэй хүн хааяа нэг байдаг даа! гэж бодож зогсов.

	Хөлгийн дарга хэдэн өдөр дараалан хөлгийн далбаагаа өндөрт хийсгэн тэнгисээр аялж чадсангүй. Тэр бээр хэсэг зуур бодлогошрон зогсож байснаа Тораринд хандаж:

	— Та бол газар сайгүй хэрэн тэнэж явдаг хүн, тэгэхлээр энэ дэлхийд юу болж байгаа тухай бүгдийг дуулсан байх. Яагаад энэ жил бурхан тэнгэр тэнгисийн замыг ийм их удаан хугацаагаар хааж манийгаа ийнхүү эрх чөлөөгүй барьж байна вэ? Энэ тухай та юу гэж болгоох сон бол? гэв. Торарин түүнийг сонсонгуутаа инээмсэглэхээ больж:

	— Таны юу хэлэх гээд байгааг би хараахан ойлгохгүй байна гэхэд хөлөг онгоцны дарга:

	— За тэгвэл би урьд Бээргэний усан боомт дээр бүтэн сар хэвтэж байлаа. Тэгэхдээ өдөр бүр салхи урдаас салхилж ганц ч хөлөг онгоц явж чадсангүй. Гэтэл далайн боомтод хашигдан явж чадахгүй байсан олон хөлөг онгоцны нэгэн дээр сүм хийдийг хулгайлан тоносон эр байжээ. Тэр далайн хар шуурга босож амжаагүй байхад золоор аврагджээ. Тэгсээр байтал түүнийг олж эрэг дээр гаргамагц дорхноо тэнгэр сайхан болж салхи тогтсон юм. Харин одоо болохлоор бурхан тэнгэр тэнгисийн замыг юуны учир хаачхаад байгаа тухай миний асууж байгаа болон юу хэлэх гээд байгааг та бодож ойлгож байна уу? гэж хэлэв.

	Торарин хэсэг зуур чимээгүй зогсож байснаа их л жинтэй үгээр хариулах гэж байгаа юм шиг дүр үзүүлснээ гэнэт больж:

	— Та энд бяцхан арлуудын дунд хашигдан уйтгарлан гуниглаж суугаадаа хүнд бодолд автагдсан юм шиг байна. Ингэхэд та Марстранд хот руу явахгүй яасан юм бэ? Тэнд амьдрал гэдэг оволзож байгаа. Тэнд гадаадын хүмүүс хэдэн зуугаараа хөлхөлддөг. Тэд нар архи дарс ууж бүжиглэн цэнгэлдэхээс өөр ямар ч ажилгүй улс гэж хэлэхэд хөлгийн дарга:

	— Яахлаараа тэнд тийм их хөгжил цэнгэлтэй байдаг билээ? гэж асуув. Торарин:

	— Тэнд чинь яг л таных шиг мөсөнд баригдсан хөлөг онгоцтой гадаадын далайчид цуглардаг юм. Тэнд бас энд тэндхийн олон загасчид байх бөгөөд тэднийг дөнгөж сая загас жараахайгаа арай гэж барьж дуусахад тэнгисийн ус аль хэдийнээ хөлдөж гэр гэртээ харьж чадахгүй болчхоод суугаа нь тэр. Мөн түүнчлэн Шотландын олон зуун хөлсний цэргүүд хаа сайгүй хөлхөлдөнө. Тэд нар албаа хааж дуусчхаад одоо төрсөн орон нутгаа зүглэж гэрийн бараа харах завшааныг хүлээн тэнд хэвтэцгээж байна. Та тэд нарыг олон өдөр зугаа цэнгэл хийхээ умартаж толгой унжийлгаад ганьхран явж байгаа гэж бодож байна уу? гэхэд хөлгийн дарга:

	— Үгүй, тэд нар чинь цэнгэж жаргаж суугаа байлгүй. Харин би эндээ л хүлээн сууж байгаагаа хамгийн жаргалтай гэж бодно гэв.

	Торарин түүн рүү хяламхийн харав. Тэр бээр, өндөр нуруутай, горзгор туранхай, хоёр нүд нь ус шиг тунгалаг, цэнхэр өнгөтэй бөгөөд уйтгарласан харцтай ажээ. Торарин «Энэ хүнийг би байтугай хэн ч уйтгарыг нь сэргээж чадахгүй байх» гэж бодож байв.

	Гэтэл хөлөг онгоцны дарга түүнтэй өөрийн эрхгүй яриа дэлгэж:

	— Тэр шотланд хүмүүс чинь сайн улс уу? гэхэд Торарин:

	— Тэд нарыг Шотланд руу авч явах хүн чинь та ч байж магадгүй шүү дээ! гэв. Хөлгийн дарга.

	— Тийм ээ! Дөнгөж сая тэдний нэг нь энд надтай хуучилж өөрсдийгөө ойлгуулах гэсэн юм шиг их зүйл ярьсан. Харин би тиймэрхүү зэрлэг хүмүүсийг онгоцон дээрээ авч явахыг нэг л зүрхлэхгүй байна. Тийм ч учраас би энэ талаар жаахан бодъё гэсэн. Та тэдний талаар юм дуулаагүй биз? Тэднийг авч явбал ямар вэ? Та юу гэж бодож байна? гэв. Торарин:

	— Би тэднийг их л зоригтой улс гэж сонссоноос биш өөр юу ч мэдэхгүй! Тэгэхлээр тэднийг авч явж болох байлгүй! гэж хэлэнгүүт нохой нь ачаан дээрээ оцойн суугаад улин хуцаж гарав.

	Торарин тэр дороо шотландуудыг магтахаа больж:

	— Үнэнч анд Грим минь ээ! Юу болов? Би мөсөн дээр хэтэрхий удаан зогсоод дэмий юм бурж орхив уу? гээд гэнэт явахыг завдаж, — За тэнгисээр аялах аялал чинь өлзийтэй болтугай! хэмээн ерөөл тавиад Трифоли хийгээд Бовин хэмээх хоёр арлын дундуур гардаг нарийхан усан хоолойгоор Марстрандын зүг хөдлөв. Тэр бээр Марстранд хот нүдэнд харагдахын дайны ойртож явахдаа гэв гэнэт сарны саруулд нэгэн өндөр цэх шулуун биетэй, ихэмсэг байрын дохигор хүн цас туучин явахыг харав. Торарин энэ замд цорын ганцаараа биш байна гэдгээ гэнэт ухаарав. Түүний өмссөн зүүсэн нь нэг л ерийн биш. Тэр бээр өд хатгасан малгай тавьж, чамин гоё хээтэй хувцас өмсжээ. Торарин,

	— Харав уу! Энд чинь Шотланд руу авч явна уу гэж гуйхаар саяны онгоцон дээр очсон нөгөө шотланд хүмүүсийн ахлагч Сэр Арчий гэгч явж байх шив дээ! гэж өөрөө өөртөө шивгэнэн хэдэв.

	Торарин түүнд бүр ойртон ирж түүний хойноос даган яваа урт нарийхан сүүдрийг нь гүйцэж авахад морины нь туурай яг нөгөө эрийн малгайн өдний сүүдэр дээр гишгэдэл тааран явлаа. Торарин,

	— Грим минь ээ хоёулаа энэ хүнээс бидэнтэй цуг хот орох уу гэж асуух уу? гэхэд нохой нь үсээ өрвийлгөсөнд нурууг нь гараараа илж, — Грим минь хэвт! Тайван бай! Би чамайг шотланд хүмүүст дургүйг чинь мэдлээ хэмээн өгүүлэв.

	Сэр Арчий ийнхүү өөрт нь хүн тийм их ойртон ирэхийг огт анзаарсангүй. Тэр бээр гэдрэг ч эргэж харалгүй чигээрээ алхсаар байв. Торарин түүний дэргэдүүр өнгөрөх гэж сэмхэн хажуу тийш зайлсхийн гэлдрүүлэв.

	Яг тэр мөчид нөгөө шотланд хүний хойноос нэгэн сүүдэр шиг юм сүүдгэнэн дагаж явааг ажиглалаа. Тэр бээр өндөр нарийхан биетэй, зэвхий цагаан зүүд зэрэглээ шиг нэгэн бөгөөд хөвсгөр цагаан цасан дээр хөлийн мөр ч үлдээлгүй, чимээ ч гаргалгүй урагшилсаар байв.

	Нөгөө шотланд эр хоёр тийшээ ер харалгүй чигээрээ том том алхалсаар байв. Гэтэл нөгөө зэвхий сүүдэр түүний чихэнд ямар нэгэн юм шивгэнэх гэсэн шиг хойноос нь улам ойрхон сэмхэн гэтнэ.

	Торарин ч алгуур цаашилсаар тэдэнтэй зэрэгцэн ирж тэр шотланд эрийн царайг сарны саруулд сайн ажиглан харав. Тэр хүн хөмсөг зангидан туйлын таагүй бодолд автагдсан юм шиг гунигтай янзтай харагдав. Тэр бээр яг Тораринг дэргэдүүрээ өнгөрөхийн алдад хойноос нь нэг хүн дагаад байх шиг болохыг мэдэв бололтой гэдрэг эргэн харав.

	Тэгэхэд нь Торарин Сэр Арчийн хойноос газар шүргэм цайвар хувцастай нэгэн бяцхан охин сэм нуугдан явааг олж үзэв. Гэвч Сэр Арчий түүнийг огт олж үзсэнгүй. Мань эрийг гэдрэг эргэн харахад охин огт хөдөлгөөнгүй тайван зогсох бөгөөд Сэр Арчийн сүүдэр түүн дээр тусаж охин халхлагдан харагдахгүй болов. Түдэлгүй Сэр Арчий эргэж цааш одоход нөгөө охин мөн л араас нь яаран дагаж түүний чихэнд ямар нэг юм шивгэнэх гэсэн мэт явна.

	Торарин энэ бүгдийг хараад сүнсээ гартлаа айж хамаг бие нь зарсхийн ухаан алдах шахав. Тэгээд чанга гэгч хашхиран мориндоо ташуур өгч, усан хулгана шиг хөлөртөл нь хар хурдаараа давхисаар овоохойнхоо үүдэнд хүрч иржээ.


МӨРДӨГЧ

	I

	 

	Том жижиг олон зуун арлаас тогтсон олтиргийн дунд орших Марстранд арлын өрнө этгээдэд олон янзын барилга байшин бүхий хот оршдог билээ. Хотын урт богино өргөн нарийн янз бүрийн гудамжаар хүмүүс хөлхөлдөн явна. Энд тэндгүй завь, хөлөг онгоц пиг дүүрэн, эндхийн далайн буудал дээр хүмүүс загас жараахайг гэдэс дотрыг нь арилган салгаж давслах аж. Түүнчлэн сүм дуган, хөшөө бунхан үзэгдэх нь их л сүр бараатай. Мөн хотын зөвлөлийн байшин, зах зээлийн газар үзэгдэх ажээ. Өндөр өндөр олон модод нь зуны цагт ногоон навч шилмүүсээ дааж ядан нахилзуулан байна.

	Харин Марстранд арлын дорно этгээд буюу тэнгис талын хэсэг нь бяцхан жижиг арлаар ч хүрээлэгдээгүй бас жижиг чулуун, байц цохиогоор ч хашигдаагүй ажээ. Арлын энэ хэсэгт зөвхөн өвс ургамалгүй нүцгэн хад, товцог тэнгис рүү түрэн орсон бөгөөд хагарч сархиатсан уул, хүрэн толгой суусан морин дали, бөөн бөөн нохойн хошууны бут, үнэг доргоны нүх, цахлай галууны үүр зэрэг л байхаас хүн амьтан байхгүй эл хуль ажээ.

	Торарины муу хар овоохой арлын яг чанх орой дээр байх ажээ. Арлын нэгэн бэлд хот сүндэрлэх бөгөөд нөгөө эсрэг талд зэрлэг араатан амьтдын орогнох газар бий ажгуу. Торарины хар овоохойн өмнө этгээдэд нэгэн том нүцгэн чулуун хавтан байдаг юмсанжээ. Элсэлилл гэрээс гарч түүн дээр зогсоод өрнө зүг холгүй харанхуйлан байх зах хязгаарыг ажиглан харвал тэнгисийн ус мөсөн хучлагаа хараахан нөмрөөгүй үзэгдэнэ.

	Марстранд хотын цан хүүрэг савсуулсан загасчин, далайчин нар цөм л хадан цохио өөд авиран гарч тэнгисийн хоолой, цутгалан цөнгөө түрж үү, үгүй юу гэдгийг ажиглан харахаар тэдний бяцхан хар овоохойн дэргэдүүр үргэлж өнгөрөн гардаг заншилтай.

	Элсэлилл юм л бол хаалган дээрээ байн байн гарч дээшээ өгсөх тэр хүмүүсийг хойноос нь дагуулан хардаг байв. Бяцхан охин гашуун зовлон амссанаас хойш зүрх сэтгэл нь шаналан өвдөж нэгэн удаа дотроо: «Ямар нэгэн бодох санах юмтай улс чинь цөм л жаргалтай байх юм даа! Би гэдэг амьтан энэ ертөнцөд санаж бодох юм юу ч үгүй байх гэж дээ» гэж уйтгарлан бодов.

	Нэгэн үдэш Элсэлилл том том өдөн цацагтай далбагар малгай тавьсан нэг өндөр эрийг хадан цохион дээр зогсоод хүмүүсийн нэгэн адил баруун зүг тэнгис саравчлан ажиглахыг үзэв. Элсэлилл түүнийг нөгөө боомтын газар өөртэй нь ярилцаж байсан өнөөх шотланд хүмүүсийн дарга Сэр Арчий гэдэг яг мөн болохыг доор нь танилаа.

	Түүнийг овоохойныхоо дэргэдүүр өнгөрч хот руу гэрээ зүглэн явж байхад Элсэлилл үүдэн дээрээ зогсоод өөрийн эрхгүй нулимс унагав.

	Харин тэр хүн охины өмнө ирж зогсоод:

	— Чи юунд уйлж байгаа юм бэ? гэж асуухад Элсэлилл

	— Би санаж сарвайх юм юу ч үгүйдээ л ингэж уйлах юм. Би таныг хадан цохион дээр зогсоод тэнгисийн зүг ажиглаж байхад тань: «Энэ хүн лав тэнгисийн тэртээ захад хэзээ нэгэн цагт очих өөрийн гэсэн оронтой юм байна даа! гэж бодож байлаа» хэмээн хэлэв.

	Түүнийг сонсоод Сэр Арчийн зүрх уяран өрөвдөх сэтгэл төрж:

	— Урьд өмнө олон жил болоход хэн ч надтай манай гэр орныхны тухай ярьж байсан удаагүй. Эцгийн минь гэр орон ямар янзтай байгаа бол доо! Бурхан тэнгэр л мэдэх байх даа! Би нутгаасаа арван долоон настайдаа харь улсад цэргийн алба хаахаар гарсан билээ гэж өгүүлэв.

	Чингээд Сэр Арчий Элсэлиллийн хамт овоохойд орж түүнд өөрийнхөө гэр орны тухай яриа дэлгэж эхлэв.

	Элсэлилл түүний яриаг огт хөдөлгөөнгүй анхааралтай гэгч, чагнан суув. Түүний ярих хэлэх үг бүрийг сонсон суухад охинд туйлын жаргалтай санагджээ.

	Сэр Арчий ярьж дуусаад гарч явахдаа Элсэлиллийг нэг үнсүүлнэ үү? хэмээн гуйсан боловч охин дургүйцэн, Үгүй гэж хэлээд үүдний зүг ухасхийн зугтахад нөгөө эр түүний замыг биеэрээ халхлан барьж аваад озох яг тэр агшинд гэнэт Торарины хөгшин эх гаднаас ихэд сандран орж ирэв.

	Сэр Арчий Элсэлиллээс даруй хөндийрч охины зүг гараа сунган баяртай гэж хэлээд гарч одов.

	Гэтэл Торарины хөгшин эх Элсэлиллд хандаж:

	— Чи надад хэл хүргүүлсэн чинь тун сайн байна. Чам шиг ийм охин Сэр Арчий мэтийн хүнтэй гэртээ ганцаараа байх нь төдий л сайн хэрэг биш. Ер нь хөлсний цэрэг бол ичих нүүр, энэрэх сэтгэл байхгүй улс гэдгийг чи мэднэ! гэхэд Элсэлилл

	— Үгүй, би танд хэл хүргүүлээгүй! хэмээн гайхан асуув.

	— Тийм ээ, чи хэл хүргүүлсэн. Намайг боомтон дээр ажлаа хийж байхад урьд өмнө огт үзээгүй нэг бяцхан охин ирж чиний мэндийг дамжуулаад намайг түргэн хүрээд ирээч гэж чамайг хэлүүллээ гэсэн гэж хөгшин хариулахад Элсэлилл:

	— Тэр охин чинь ямархуу царай зүстэй юм бэ? гэж асуув. Хөгшин:

	Би тэр охиныг тийм сайн ажигласангүй болохлоор яг тиймэрхүү байсан гэж хэлж чадахгүй байна. Харин тэр цасан дээр явахдаа ямар ч дуу чимээ гаргахгүй, аяархан сэвэлзтэл алхаж байсныг л ажсан юм гэж өгүүлэв.

	Элсэлилл үүнийг сонсоод царай нь зэвхийрч үнсэн хөх болоод:

	— За тэгвэл танд хэл хүргэж, таныг энд дагуулан авчирсан тэр хүн чинь яах аргагүй бурхан тэнгэрийн элч мөн байна гэж хэлэв.

	Нэгэн удаа Сэр Арчий Торарины умгар овоохойд Элсэлиллтэй ярилцаж суув. Тэд хоёулхнаа бөгөөд их, л сэтгэл хөдлөн хүүрнэлдэж туйлын баясгалантай байцгаалаа.

	— Охин чи намайг дагаж Шотландад очихгүй юу? Би чамд тэнд үзэсгэлэнт гоё шилтгээн барьж, чамайг тэр сайхан шилтгээнийхээ тэргүүн хатан болгон залъя. Чи тэгээд бас гарын доороо шивэгчинтэй болж вангийн ордонд бүжиглэн цэнгэх болно гэж Сэр Арчий хэлэв.

	Элсэлилл чив чимээгүй сууж түүний ярьсан зүйлийг чих тавин сонсоод бүгдийг итгэж байв. Харин Сэр Арчий энэ охин шиг ийм амархан урьханд орох амьтан хэзээ ч тааралдахгүй байх даа! гэж бодонгуутаа гэнэт дув дуугүй болж доошоо духайн өөрийнхөө зүүн гарыг ажиглан харав. Гэтэл Элсэлилл:

	— Сэр Арчий гуай юу болов оо! Яагаад та цааш нь ярихаа байчхав хэмээн асуув.

	Сэр Арчий гараа нэг зангидсанаа алгаа дэлгэж дээш доош нь эргүүлэн үзэж суув. Харин Элсэлиллийг

	— Сэр Арчий гуай та яаж байна? Таны гар чинь өвдөв үү? гэж асуухад Тэр бээр айсан царай гарган Элсэлиллийн зүг:

	— Элсэлилл ээ чи миний бугуйг ороосон энэ их үсийг харж байна уу гэж хэлэв.

	Түүнийг тийнхүү ярьж байхад охин юу ч ажигласангүй, харин ярьж дуусахын хэрд нь Сэр Арчийн бугуйг хэд хэд ороосон өнгөлөг сайхан цэнхэр үсийг олж харав. Тэгээд бяцхан охин айсандаа үсрэн босож:

	— Сэр Арчий гуай, таны бугуйд ороолттой байгаа энэ үс чинь чухам хэнийх вэ? гэж хашхирав.

	Сэр Арчий түүний өөдөөс балмагдан харж, гарт нэг л сэрүүхэн зөөлхөн оргиод жинхэнэ үс шиг л санагдаад байна. Харин хаанаас гараад ирэв, бүү мэд! гэлээ.

	Бяцхан охин түүний гар руу бүлтийн ширтэж:

	— Өө энэ чинь хуурай эгчийн минь үс байна. Түүнийг алсан алуурчны гарыг үс нь ингэж ороосон юм байна! гэж хэлэв.

	Гэтэл сэр Арчий яаран гараа татаж нуугаад хөхрөн:

	— За боль доо! Элсэлилл чи бид хоёр ямар хүүхдүүд биш, энэ чинь цонхоор туссан нарны хурц туяа л байна шүү дээ! гэж хэлэхэд бяцхан охин эхэр татан уйлж:

	— Намайг пийшингийн араар хярсан туулай шиг нуугдан хэвтэж байхад тэр зэрлэг балмад алуурчдын хэрхэн авирлаж сүйтгэж байсан нь нүдэнд харагдах шиг боллоо. Тэгэхэд надад яагаад ч юм бүү мэд, алуурчид миний хайртай хуурай эгчийг минь олохгүй юм шиг санагдаж билээ. Гэтэл тэдний нэг нь хамгийн сүүлд пийшин рүү очиж түүнийг гуд татан унагахад тэр зугтах гэсэн боловч алуурчин түүний гэзгийг нь гараараа ороож чанга гэгч зуурч авсан юм. Тэгэхэд эгч минь өмнө нь өвдөг сөхрөн сууж:

	«Миний ид цэцэглэж байгаа залуу насыг бодооч! Намайг энэрэн өршөөгөөч! Би хэдхэн жил ч болох нь ээ амьд явж энэ ертөнцөд хүн болж мэндэлснийхээ үнэ цэнийг ойлгох юм сан. Би танд өчүүхэн ч гэм хийгээгүй шүү дээ! Юунд та намайг алах гэж байна даа! Юунд та амийг минь бүрэлгэх гээ вэ?» гэж гуйхад алуурчин түүний хэлснийг ер тоолгүй дор нь алсан юм! хэмээн өгүүлэв.

	Элсэлиллийг тийнхүү ярьж байхад Сэр Арчий хөмсөг зангидан толгойгоо гудайлган байв. Элсэлилл

	— Хэрвээ би түүнтэй хэзээ нэгэн цагт дайралддаг юм бол доо! гэж хэлээд Сэр Арчийн өмнө бяцхан нударгаа зангидан зогсож байв. Гэтэл Сэр Арчий:

	— Тэр хүн үхсэн. Чи түүнтэй хэзээ ч дайралдахгүй гэж хэлэхэд охин вандан сандал дээр ухасхийн очиж унаад гаслан уйлж:

	Сэр Арчий та надад тэр алуурчдын тухай юунд бодогдуулав даа! Би одоо энэ оройжин, шөнөжингөө уйлах болно. Сэр Арчий, холдон яв! Би одоо тэр алуурчдын тухай л бодъё. Бүр тэр тусмаа надад туйлын сайн байсан тэр ачит эгчийнхээ тухай л бодъё гэж хэлэв.

	Сэр Арчий түүнийг аргадан тайвшруулж эс чадав. Охины мэлмэрэн урсах нулимс, мэгшин охилох гасланд Тэр бээр өөрийн эрхгүй хөөгдөж архины найзуудынхаа зүг гэлдрэв.

	 

	 

	III

	 

	Сэр Арчий яагаад ийнхүү сэтгэлийн их дарамт шаналгаанд байгаагаа ойлгож эс чадав. Тэр бээр Элсэлиллтэй ярилцаж байхдаа ч сэтгэлийн зовлонгоо мартсангүй. Архиныхаа нөхөдтэй хамт наргин суухдаа ч бас л түүнээ мартсангүй. Тэнгисийн эрэг хавийн дэлгүүрүүдэд үдшийн бүрийгээс аваад үүрийн гэгээ цайтал шөнөжингөө бүжиглэн цэнгэсэн ч сэтгэлийн шаналгаанд автсан хэвээрээ. Нүд алдам цэлгэр мөсөн далайгаар хэд хэдэн бээр зугаалсан ч сэтгэлийн балчигт умбасан хэвээр ажээ.

	«Энэ өөдгүй муу ёрын бодол юунд ингэж санаанд үргэлж хадаастай байна вэ? Хэн нэгэн хүн миний араас дандаа л сэм гэтэн дагаж чихэнд минь ямар нэг юм шивнээд байх шиг санагдах юм. Хэн нэгэн хүн намайг тойруулан нүдэнд үл үзэгдэх тор татаж миний хамаг ухаан санаа амин сүнсийг минь шүүн аваад надад зөвхөн ганц гаслан л үлдээх гэж байх шиг байнга санагдах боллоо. Намайг эргэн тойрон торлож байгаа тэр ангуучин даанч нүдэнд харагдахгүй гагцхүү миний хойноос гэтэж байгаа түүний хөлийн чимээ л сонсогдох юм, мөн ч гайхалтайяа.

	Нэгэн зураач миний өмнө сүүтгэнэн үзэгдэж миний харсан үзсэн бүгдийг яг адилхан дуурайлган зурж байгаа ч юм шиг. Дээр мэлтийх хөх тэнгэр, дэргэд барайх хөрст дэлхийн алиныг ч харсан яг л нэг хэвийн байдал үзэгдэх юм.

	Нэгэн чулууны шожоон миний хэнхдэг цээж дотор шургалан орж зүрхэн тус газар орогноод зөвхөн гуниг шаналал дархалж байгаа юм шиг. Тэр дархан огтхон ч харагдахгүй бөгөөд зөвхөн түүний лужир том лантууны лүг лүг хийх чимээ л өдөр шөнийн хорин дөрвөн цаг тасралтгүй сонсогдож:

	«Бул хар чулуун зүрх минь ээ! Цул хар чулуун зүрх минь! Чи одоо ингээд уяран шалчийх болж дээ! Аль вэ би одоо чиний бор зүрхэнд гуниг гаслал даруй сийлээд өгье гэх шиг болох юм» хэмээн Сэр Арчий гайхширан байх болов.

	Сэр Арчий бол Сэр Филип, Сэр Рэгиналд хэмээх хоёр найзтай. Тэд нь түүнийг үргэлж л дагаж явдаг заншилтай. Хоёр найз нь түүнийг дандаа уйтгар гунигтай ерөөс хөгжөөн баясал үгүй болсныг үзээд сэтгэл нь ихэд зовж түүнээс;

	— Таны нүд чинь юунд ширгэж гархилаад, хацар чинь зэвхий даагаад байгаа юм бэ? Та юунд үхтлээ шаналаад байна? гэж асуув.

	Сэр Арчий юуны учир шаналан зовж байгаагаа тэдэнд хэлсэнгүй. Аливаа юмны төлөө ингэтлээ зовж байгааг минь тэд мэдвэл юу болох бол? Гарцаагүйдлийн улмаас хийсэн хэрэгтээ харамсан шаналж байгааг минь мэдвэл нөхөд минь миний үгийг тоохоо болино гэж дотроо бодох болов. 

	Сэр Арчий тэр хоёрыг үргэлж шалгаагаад салахгүй болохлоор тэднийг төөрөлдүүлэх санаатай:

	— Ойрын хэдэн өдөр надад тун гайхалтай нэг хачин юм тохиолдлоо. Би сэтгэлийг минь булаасан нэг охиныг өөртөө татах гэсэн чинь нэг л болж өгөхгүй байна. Ямар нэг барцад тохиолдоод байх шиг байна гэхэд Сэр Рэгиналд:

	— Тэр охин чинь чамд сэтгэлгүй болоод л тэр гэхэд нь Сэр Арчий:

	— Үгүй тэр надад зүгээргүй тэрийг би мэдэж байна. Гэвч түүнийг далдаас ивээн харж байгаа ямар нэгэн юм байна. Тиймээс тэр миний урхинд орохгүй байна гэж хэлэв. Сэр Рэгиналд, Сэр Филип хоёр зэрэг зэрэг хөхрөлдөн:

	— Тэр охиныг чинь бид яг чинийх болгоод өгье л дөө, бүү санаа зов гэцгээв.

	Тэр үдэш Элсэлилл ажлаа тараад ихэд ядран бяцхан гудамжаар ганцаараа гэрийн зүг гэлдрэн явах зуураа:

	«Миний амьдрал ч ёстой хатуу байна даа! Иймэрхүү амьдрал надад баяр баясгалан авчрахгүй дэг! Өдөржин ялзарсан загасны дунд зогссоор бүүр залхаж гүйцлээ. Бусад эмэгтэйчүүдийн сөөнгө дуу болхи инээдийг сонсож, бүдүүлэг дохио зангааг харахаас жигшил төрөх юм. Бас гар дээрээс минь загасны өвдөл цөвдөл шүүрэн завдахаар толгой дээгүүр эргэлдэн нисэж байгаа шунахай цахлай хүртэл зэвүүн санагдах юм. Хэн нэгэн хүн хүрч ирээд намайг эндээс дагуулан явдаг ч болоосой! Тэгвэл ингэж байснаас түүнийг дагаад энэ ертөнцийн мухар хүртэл явах юм сан» гэж бодож явлаа.

	Элсэлиллийг нарийхан гудамжны түнэр харанхуй хэсэгт ийнхүү бодолхийлэн явах зуур Сэр Рэгиналд, Сэр Филип хоёр гэнэт сүүдэр дундаас гарч ирээд охинтой мэндлэв. Тэр хоёр: 

	— За хатагтай Элсэлилл! Бид танд Сэр Арчийн хэл дуулгах гэж ирлээ. Тэр хүн гэртээ өвчтэй хэвтэж байна. Тэр бээр тантай хэд гурван үг солих юм сан гэж туйлын их уйтгарлан гуниглаж өөрийг тань дагуулан ирээч гэж биднээс гуйсан юм гэж хэлэв.

	Элсэлилл Сэр Арчийг үнэхээр хүнд өвчтэй байгаа юм байх гэж тэр доороо эргэж шотланд эрсийг бараадан явахад хоёр найз түүнийг Сэр Арчийн гэрийн зүг дагуулан одов. Сэр Филип, Сэр Рэгиналд нар охины хоёр талд алхлан хоёр биен рүүгээ инээмсэглэн харж энэ мэт охиныг молигодох шиг амархан юм юу байх билээ! гэж дотроо бодоцгоож явав.

	Элсэлилл ихэд яаран тэвдэж нарийхан гудамжийг уруудан бараг гүйх шахам явахад тэр хоёр түүнээс хоцрохгүйн тулд том том алхахад хүрэв.

	Элсэлилл улам яаран хурдлахад түүний хөлийн өмнө нэг юм өнхрөөд байх шиг болов. Тэгтэл тэр түүнд бараг бүдрэх шахаад «Хөлд минь өнхрөн гулсдаг чинь юу байдаг билээ? Миний хөлд тээглэн газраас ховхорсон чулуу л газрын уруу өнхрөөд байгаа байж таарна» гэж сэтгэв.

	Тийнхүү Элсэлилд Сэр Арчийн гэр рүү улам яаран явахад нөгөө юм дахин хөлд нь тээглэж явахад нь саад болоход бухимдан түүнийг хажуу тийш нь өшиглөн зайлуулахад даруй буцаж ирэн түүний өмнө талд гудам уруудан өнхрөв.

	Элсэлилл ахиад л замын хажуу руу өшиглөтөл мөнгөний жингэнэх дуун сонстоод гэрэлтэн гялтганаж харагдлаа. Тэр бээр гэнэт:

	«Энэ лав жирийн чулуу биш шиг байна. Мөнгөн зоос бололтой» хэмээн бодсоноо Сэр Арчийн зүг тун их яарсандаа түүнийг тонгойн авахаас төвөгшөөв. Гэтэл нөгөө улиг болсон зүйл түүний хөлд дахин тээглэхэд Тэр бээр: «Өө энэ муу чинь хөлд тээр болоод явахад яасан саадтай эд вэ? Аваад хэрэггүй юм байвал хол чулуудчихъя л даа! Тэгвэл явахад саадгүй болно» гэж бодоод түүнийг бөхийн авч үзтэл яах аргагүй том мөнгөн зоос гар дээр нь цайран гялалзаж харагдав.

	— Бяцхан бүсгүй та юу олоо вэ? Сарны гэрэлд цайран гялалзаад байх чинь гэж Сэр Рэгиналд асуув.

	Тэд нар энэхэн мөчид Марстранд хотноо аар саархан ажлаар үлдсэн гадаадын загасчдын суудаг тэнгисийн эрэг орчмын олон том дэлгүүрийн нэгний дэргэдүүр өнгөрөн гарч явав. Дэлгүүрийн орох хаалганы өмнө этгээдэд эвэр бүрхүүлтэй чийдэн өлгөөтэй үзэгдэхийн сацуу түүнээс бүдэг гэрэл гудамж руу сүүмийн тусжээ. Гэтэл Сэр Филип:

	— Аль вэ хатагтай! Наадах олсон юмаа бидэнд нэг үзүүлээдхээч гэж хэлээд чийдэнгийн бүүдгэр гэрэлд зогтусав. Элсэлилл нөгөө зоосоо чийдэнгийн гэрэлд дээш нь өргөн үзээд харангуутаа:

	— Өө энэ чинь Арнэ гуайн зоос мөн байна. Би яг танилаа. Энэ чинь Арнэ гуайн зоос яг дүрээрээ байна шүү дээ! гэж хашхиран дуу алдахад Сэр Рэгиналд:

	— Хатагтай та юу гэнэ ээ! Яагаад үүнийг Арнэ гуайн зоос яг мөн байна гэж үзэж байгаа юм бэ? гэж асуув. Элсэлилл:

	— Би үүнийг танилгүй яах вэ! Би Арнэ гуайг энэ зоосоо гартаа үргэлж барьж байхыг олонтоо харсан хүн шүү дээ! Энэ бол яг Арнэ гуайн зоосны нэг мөн хэмээн өгүүлэхэд Сэр Филип:

	— Хатагтай битгий чанга хашхираад бай! Чамайг ингэж чанга чанга орилоод байхлаар учрыг нь мэдэх гэж улс амьтан хэдийнээ нааш гүйлдэн ирж явна гэж хэлэв.

	Элсэлилл Сэр Филиппийн үгийг ер тоосонгүй. Тэр үед нэгэн дэлгүүрийн хаалга нээлттэй бөгөөд түүний дотор гол дунд нь шалан дээр түүдгийн гал улалзан асаж түүнийг тойрон олон эрчүүд сууцгаан намуун тайвуухан яриа хөөр болж байв.

	Элсэлилл тэдэн рүү гүйн очиж нөгөө зоосоо өндөрт өртөөд:

	— Хөөе, та минь! Бүгдээрээ наашаа харцгаа! Би Арнэ гуайг алсан алуурчид амьд байна гэдгийг сая мэдлээ! Үүнийг хараач! Би Арнэ гуайн зоосны нэгийг сая оллоо! гэж дуу алдав.

	Тэнд байсан бүх хүн түүний өөдөөс гайхан харцгаахад тойрон суугаа тэдний дотор Торарин бас сууж байлаа. Олны дундаас хамгийн түрүүн Торарин:

	— Охин минь чи юунд ингэж хашхираад байна? Арнэ гуайн зоосыг бусдын зоосноос юугаар нь ялган таньж байгаа юм бэ? гэж асуув. Элсэлилл хариуд нь:

	— Би энэ зоосыг өөр хүнийхээс ялган таньж байна. Энэ бол нэлээд эртний том зоос бөгөөд үүний хажуу бөөрнөөс нь хутгаар жаахан өөлөн авсан юм. Энэ зоос Норвегийн эртний хаадын үеэс уламжлан ирсэн бөгөөд Арнэ гуай өөрөө ч ямар нэгэн юм худалдан авахдаа энэ зоосыг хэзээ ч өгч үзээгүй гэж ярьдаг байсан билээ гэв.

	Тэгэхэд бас нэг загасчин:

	— Аль вэ, түүнийг чухам хаанаас олсон тухайгаа нарийн ярихгүй юу? гэхэд Элсэлилл:

	— Үүнийг би гудамжинд хөлд тээглээд байхлаар нь олсон юм. Тэнд лав нэг алуурчин нь гээсэн биз! гэж өгүүлэхэд Торарин:

	— Таны ярьж байгаа үнэн байж ч болох юм. Гэхдээ бид одоо энэ талаар сайн бодъё. Алуурчид манай эндхийн нэг гудамжаар явж байсан гэж зөвхөн таны мэдсэн энүүхэн төдийгөөр бид тэднийг олох аргагүй гэж хэлэв.

	Тэдгээр загасчид Тораринг туйлын үнэн үг хэлж байна гээд дахин галаа тойрон сууцгаалаа. Торарин:

	— Элсэлилл хоёулаа цуг гэр рүүгээ явъя. Одоо чинь залуу бүсгүй гудамж талбайгаар ингэж сэлгүүцэн тэнэдэг цаг биш гэж өгүүлэхэд Элсэлилл гэдрэг эргэн нөгөө хоёр дагалдан явагсдыг ажиглавал тэр хоёр аль хэдийнээ түүнд харагдалгүй сэм зугтан оджээ.


ХОТЫН ЗӨВЛӨЛИЙН БАЙШИНГИЙН ЗУУШНЫ ГАЗАРТ

	 

	I

	 

	Хотын зөвлөлийн байшингийн зуушны газрын эзэгтэй нэгэн өглөө шат, гудмаа цэвэрлэж шүүрдэхээр хаалга онгойлготол нэг залуу охин шатан дээр нь суугаад ямар нэгэн юм хүлээж байгаа бололтой харагдав. Тэр охин газар шүргэм урт үнсэн саарал хувцастай, бүсээ бэлхүүсээрээ жавхайтал ороожээ. Түүний үс хонгор шар бөгөөд сүлжиж гөрөө ч үгүй, боож зангидаа ч үгүй, задгай тавьж хоёр шанаа руугаа сул унжуулсан байв.

	Хаалга онгоймогц охин ухасхийн босож шат уруудан хонгил руу сажилж байгаа нь зүүд нойртоо яваа юм шиг санагджээ. Тэр бээр ямагт газар шагайн явах бөгөөд хоёр гараа биедээ тас хавчжээ. Эзэгтэй тэр охиныг улам бүр ойртон ирэх тусам түүнийг хүч тамиргүй, турьхан булбарай болохыг мэдэж бүр их гайхав. Түүний царай зүс сайхан бөгөөд харин нүүр нь яльгүй гонзгой нарийвтар шилэн юм шиг тунгалаг, хагарчих вий гэмээр эмзэг харагдаж байв.

	Тэр охин эзэгтэйд ойртон ирээд намайг ажилд хөлслөн авна уу? гэж асуув.

	Эзэгтэй үүнийг сонсоод зуушны газар үргэлж сууж оройжингоо пиво, дарс уудаг заншилтай нөгөө зэрлэг эрчүүдийн тухай гэнэт санаж тэсгэлгүй инээд нь хүрч:

	— Манай энд чам шиг танхил амьтан ер байх нөхцөлгүй гэж хэлэв.

	Охин нүдээ ч харсангүй, өчүүхэн ч хөдөлсөнгүй, хөлслөн аваач гэж дахин дахин гуйхдаа идэх хоол, унд ч гуйсангүй, авах цалин хөлс ч шаардсангүй. Зөвхөн хийх ажил өгөөч гэжээ. Эзэгтэй:

	— Үгүй охин минь! Хэрэв чи миний төрсөн үр байсан сан бол би чамд яасан ч энд ажиллахыг зөвшөөрөггүй. Энд ажилласнаас өөр газар очиж ажиллавал арай дээр байх! гэж өгүүлэв.

	Бяцхан охиныг шатаар алгуур өгсөхөд эзэгтэй түүний хойноос нүд салгалгүй дагуулан харж, тун ч бядгүй амьтан байна даа гэж түүнийг хайрлан өрөвдөх сэтгэл төрөв. Эзэгтэй охиныг дуудаж:

	— Хэрэв чи ингээд гудамжаар гав ганцаараа явбал энд ирснээсээ долоон дор юм үзнэ шүү! Өнөөдөртөө манай энд үлдэж аяга, тавагхан угаавал яана. Тэгээд би чиний юу чаддагийг чинь үзэж мэдье гэв.

	Эзэгтэй зуушны газрын хамгийн том танхимын ард гаргасан өчүүхэн жижиг өрөөнд охиныг дагуулан орлоо. Тэр өрөө хувцасны шүүгээнээс ч бараг жижиг бөгөөд нэг ч цонхгүй гэрэл гэгээ орох нүх сүв ч үгүй аж. Харин танхим руу харсан ханан талдаа бяцхан дөрвөлжин цоорхойтой, түүгээр гэрэл ордог ухаантай юм санжээ. Эзэгтэй охинд хандаж:

	— Өнөөдөртөө энд бай! Чамд энэ цоорхойгоор миний авч өгөх бүх аяга, хундагыг бүгдийг сайхан угааж цэвэрлэ! Тэгээд л чамайг манай энд ажиллаж чадах эсэхийг чинь туршаад үзье! гэж хэлэв.

	Залуу охин тэр бөгс эргэх зайгүй умгар өрөөнд ороод ямар ч чимээ анир гаргалгүй хөдлөхөд эзэгтэй хий сүг авс руугаа явж байгаа юм шиг гэж гайхан бодов.

	Охин өдөржингөө тэнд зогсохдоо нэг ч хүн амьтантай үг дуугарсангүй, зуушны газар орж гарах улсыг ажиглах гэж нөгөө дөрвөлжин цоорхойгоороо толгойгоо ч огт цухуйлгасангүй. Түүнчлэн өөрт нь өгсөн хоолонд ч гар хүрсэнгүй. Бас аяга, хундагыг угааж байхдаа өчүүхэн дуу чимээ ч гаргасангүй. Харин эзэгтэйг нөгөө цоорхойгоор гараа сунгах бүрийд ямар ч толбогүй мөлчийтөл угаасан аяга, хундагыг атгуулж байлаа.

	Эзэгтэйг тэдгээр аяга хундагыг ширээн дээр тавихаар авахад хурууны өндгийг хөлдөөчихмөөр хүйтэн санагдаж байв. Эзэгтэй тэр хүйтэнд тэсгэлгүй дагжин чичирч:

	— Үгүй би чинь! Энэ аяга тавгийг үхсэн хүний мөс шиг хүйтэн гараас авч байгаа юм шиг санагдаж байх чинь юу билээ! гэж айн ширвээтэж өөрөө өөртөө шивнэн өгүүлэв.

	Нэгэн өдөр усан боомт дээр бэлдэж янзлах загас жараахай байхгүй тул Элсэлилл гэртээ өнжих болов. Охин гэртээ гав ганцаараа сууж юм нэхэн байлаа. Тулган дахь гал сайхан асаж гэр дүүрэн гэрэлтэж байв.

	Түүнийг юмаа нэхэж байх зуур дух руу нь сэвэлзсэн зөөлөн салхи үлээх шиг болов.

	Охин гэнэт сочин толгойгоо өндийлгөж харвал түүний өмнө нөгөө талийгаач болсон хуурай эгчийнх нь сүнс сүүтийн зогсож байлаа.

	Элсэлилл нэхэж байсан юмаа доор нь орхиод зүүн дээрээ гараа тавьж хуурай эгчийнхээ сүнсийг огт хөдөлгөөнгүй гайхан ажиглав. Тэгснээ охин гэв гэнэт айсан боловч, «Хуурай эгчээсээ айн ширвээтвэл надад туйлын зохисгүй хэрэг болно. Эгч маань үхсэн ч байсан, амьд ч байсан түүнтэй учирч байгаа минь тун ч завшаантай зол заяа мөн» гэж бодов. Тэгээд Элсэлиллийг:

	— Хайрт эгч минь ээ! Та надаас ямар нэгэн тус дэм хүсэж байна уу? гэж талийгаачийн сүнсэнд хэлэхэд тэр бүрлэгч намуухан сул дуугаар:

	— Миний дүү бяцхан Элсэлилл минь ээ! Би зуушны газар ажилтай болсон. Эзэн маань надаар өдөржингөө аяга таваг, сав суулга угаалгах юм. Тэгээд орой болохлоор тэсэхийн аргагүй их ядрах юм даа! Би чамайг надтай цуг явж жаахан нэмэр болохгүй юу гэж л гуйхаар энд ирсэн билээ гэж өгүүлэв.

	Элсэлилл түүнийг сонсоод хамаг ухаан бодол нь балартах шиг болж ямар ч айх гайхах чадваргүй болов. Охин зөвхөн хуурай эгчтэйгээ ингэж дахин уулзсандаа баярлах сэтгэл төрж:

	— Хайрт эгч минь бололгүй яах вэ! Би одоохон очиж танд тусалъя! хэмээн хариу өчив.

	Талийгаачийн сүнсийг хаалга зүглэн явахад Элсэлилл түүний хойноос дагаж явав. Яг босго давахын алдад тэр сүнс гэнэт зогтусаж охинд:

	— Чи цуваа өмсөөрэй! Гадаа шуурга тавьж байна гэж хэлэхэд түүний хоолой түрүүчийнхээс арай тод царгиа сонстов.

	Элсэлилл хананд өлгөөтэй байсан цуваа авч нөмрөөд:

	«Хуурай эгч минь надад бас л хайртай хэвээрээ байна шүү! Надад муу юм ер санахгүй байна. Тэгэхлээр намайг хааш нь ч дагуулан явсан дагаад л явж байхаас илүү жаргал хаана байх вэ» гэж бодов.

	Элсэлилл хад чулуу битүү хөглөрсөн хазгай газар орших Торарины бяцхан овоохойгоос гарч талийгаачийн сүнсийг бараадан явсаар далайн боомт хийгээд том талбайн дэргэдэх шулуухан гудамд хүрч ирэв.

	Талийгаачийн сүнс Элсэлиллээс ямагт хоёр алхмын түрүүнд явж байв. Тэр үдэш хүчтэй шуурга гудам талбайгаар исгэрэн үлээж явахад туйлын бэрхтэй. Салхи улам хүчтэй шуурч бяцхан охиныг байшингийн ханатай бараг наалдуулан шахахад талийгаачийн сүнс түүнийг хамгаалан салхины өөдөөс сөрөн зогсож турьхан биеэрээ чадан ядан хаацайлж байв.

	Тэднийг хотын зөвлөлийн байшинд хүрч ирэхэд талийгаачийн сүнс зуушны газрын шатаар түрүүлэн уруудаж охинд даган яв гэж гараараа дохив. Тэднийг шатаар явж байх зуур хонгилд өлгөөтэй байсан дэнлүү салхинд унтрахад тэд арга буюу харанхуйд зогтусав. Элсэлилл хаашаа явахаа ч мэдсэнгүй, дэмий л талийгаачийн гараас хөтөлж түүнийг бараадан явав. Түүний гар цэв хүйтэн байсанд охин гайхан толгой сэгсэрч айсандаа бэмбэгэнэн чичирч байлаа. Тэгэхэд тэр гараа авч ханцуйнаас нь хөтлөн цааш явсанд ханцуйг нь нэвт хүйт даан байлаа.

	Ингээд талийгаачийн сүнс Элсэлиллийг урт хонгилоор дагуулан явсаар нэг хаалга онгойлгож нэгэн өчүүхэн харанхуй умгар өрөөнд орж ирэв. Тэр бяцхан өрөөний хананы цоорхойгоор бүдэгхэн гэрэл тусжээ. Элсэлилл бяцхан өрөөнд эзний туслах охин үргэлж зогсоогоороо аяга таваг угааж цэвэрлэн тэр цэвэрлэсэн зүйлийг эзэн зочдын ширээн дээр тавьдгийг мэдэв. Бяцхан вандан дээр таазтай ус харагдаж хананд гаргасан дөрвөлжин цоорхой дотор угааж цэвэрлэмээр олон сав суулга, хундага байв. Талийгаачийн сүнс:

	— Элсэлилл чи өнөө орой миний энэ ажлыг хийж өгч туслахгүй юу? гэхэд Элсэлилл:

	— Хайрт эгч минь би таныг юу л хүснэ, хүссэн бүгдийг чинь биелүүлэхэд бэлхэн гэдгийг та юу эс андах билээ! гэж өгүүлэв.

	Элсэлилл түдэлгүй цуваа тайлж ханцуйгаа шамлан ажилдаа орлоо. Гэтэл талийгаачийн сүнс:

	— Элсэлилл, эзэгтэйд маань намайг хүн авчирч туслуулж байна гэж огт мэдэгдэхээргүй нам гүм, чимээ аниргүй байгаарай гэхэд охин:

	— Хайрт эгч минь, тэгэлгүй яах вэ. Та санаа амар байж болно гэж өгүүлэхэд

	— За баяртай, бяцхан Элсэлилл минь! Би чамаас ганцхан хүсэх юм байна. Юу вэ гэвэл, чи намайг туслууллаа гэж битгий уурлаарай! гэж хэлэв. Тэгэхэд охин:

	— Баяртай гэсэн чинь юу гэсэн үг вэ? Би орой болгон сайн дураараа ирж танд тусалж байя л даа! хэмээн өгүүлэхэд талийгаачийн сүнс:

	— Үгүй өнөөдрөөс хойш ирэхийн хэрэг огт байхгүй. Зөвхөн энэ шөнө л надад тус хүргэчихвэл би үүргээ биелүүлчих байх гэж найдаж байна гэж хэлэв.

	Элсэлилл талийгаачийн сүнстэй ярилцах зуураа ажил руугаа тонгойн мэрийж байв. Хэсэг зуур эргэн тойронд чив чимээгүй болов. Түдэлгүй түүний духан дээр сэвэлзсэн зөөлөн салхи үлээх шиг болох нь анх Торарины бор овоохойд түүнийг юм нэхэж байхад өнөөх талийгаачийн сүнс хүрч ирснийг өөрийн эрхгүй санагдууллаа. Охин нүдээ нээн ажиглавал гав ганцаараа байж байв. Тэр бээр духан дээр нь зөөлөн салхи илбэн хүйт даахыг улам сайн мэдэрч өөрөө өөртөө «Хуурай эгчийн минь сүнс холдон одохынхоо өмнө духан дээр минь үнсэж байна даа!» гэж шивгэнэн хэлэв.

	Элсэлилл ажилдаа орж жижиг сав суулга, аяга домбыг угааж арчиж гарав. Дараа нь дөрвөлжин цоорхой руу очиж тэнд улс амьтан аяга сав тавьж байна уу? гэж ажиглан харвал юу ч харагдсангүйд Тэр бээр цоорхойн дэргэд бяцхан саатаж зуушны газрын том танхимыг сонирхон ажиглав.

	Тэр нь зуушны газрын хөл татардаг үе байлаа. Эзэгтэй ч ажлын ширээнээ сууж харагдсангүй. Тэрчлэн ганц ч зарц, үйлчлэгч өрөөн дотор байсангүй. Харин тэнд байгаагаас гурван хар хүн том ширээний буланд сууж үзэгдэнэ. Элсэлилл урьд нь тэднийг анзаарсангүй. Тэд их л өөриймсөг байдалтай байлаа. Тэдний нэг нь өөрийн хундагатайгаа хөнтөрч дуусаад дарс, пиво дүүргэсэн том том торхтой үйлчлэгчийн ширээ рүү хүрч ирээд түүнээс хундагаа дүүргэж аваад буцаж ширээндээ суув.

	Элсэлилл тэнд бүр огт өөр ертөнцөөс ирсэн хүн шиг зогсож байлаа. Түүний хамаг бодол санааг талийгаач хуурай эгчийнх нь сүнс бүрэн эзэмджээ. Тэр бээр юу харж байгаагаа ч төдий л сайн ойлгож төсөөлсөнгүй. Охин гурван эрийг нэлээд удаан харсны эцэст тэр гуравтай тун сайн танил, дотно болохоо дөнгөж сая мэдлээ. Тэр гурав бол нөгөөх Сэр Арчий, түүний анд Сэр Рэгиналд, Сэр Филип нар байв.

	Сэр Арчий ойрын хэд хоног Элсэлиллийнд ирээгүй болохлоор охин түүнийг хараад даруй баярлах сэтгэл төрөв. Элсэлилл даруй түүнийг дуудаж өөрийгөө ийм ойрхон байна гэдгээ мэдэгдэх гэснээ удтал хэл чимээгүй болоод өөртэй нь уулзах гэж ирээгүйг санан гэнэт болив. Элсэлилл

	«Магадгүй тэр өөр хүнд хайртай болсон биз. Тэгвэл одоо түүнийхээ тухай бодож байхыг хэн байг гэх вэ» гэж дотроо хар санав.

	Тэгээд ч Сэр Арчий нөгөө хоёроосоо ялимгүй зайдуу сууж дүнсийн бодлогошрон архи ч амсахгүй, өмнөхөө гөлрөн байв. Тэр бээр яриа хөөрөөнд ч оролцохгүй, нөгөө хоёрынхоо ямар нэг юм ярьж, асууж байхад хариу ч дуугарахгүй байлаа.

	Нөгөө хоёр нь түүнийг баясгаж сэтгэлийг нь сэргээх санаатай элдвээр оролдож сууснаа түүнд:

	— Чи яагаад балгахгүй байгаа юм бэ? Чи Элсэлилл руу очиж түүнтэй хууч хөөрөөч! Жаахан сэтгэлээ засаж хөгжилтэй бай! гэж ятгаж байв. Гэтэл Сэр Арчий:

	— Миний төлөө санаа зовох хэрэггүй. Надад үргэлж бодож санаж байдаг өөр нэг хүн бий. Тэр эмэгтэй үргэлж миний нүдэнд харагдаж, түүний дуу ямагт чихэнд сонстох юм гэж хэлэв.

	Зуушны газрын цэлгэр танхимын адрыг том том бүдүүн баганаар баганадсан аж. Сэр Арчий тэдний нэгэн рүү гөлрөн байв. Хуурай эгч нь түүний харж буй тэр баганын дэргэд зогсоод мөн Сэр Арчий руу харж байхыг Элсэлилл сая гэнэт олж харав. Тэр бээр нөгөө үнсэн саарал хувцастайгаа хөшчихсөн юм шиг хөдөлгөөнгүй зогсож баганад наалдан байгааг ялган танихад төдий л амаргүй ажээ.

	Элсэлилл чимээгүй зогсож өрөөн доторхыг ажиглан харсаар байв. Хуурай эгчийн нь сүнс түүнтэй хамт байхад үргэлж газар шагайн байсан хэр нь, харин Сэр Арчийг харах болохлоороо нүдээ дүрлийтэл ширтэж байлаа. Түүний гал цог нь унтарсан гөлгөр нүдийг харахад тун аймшигтай аж.

	Сэр Арчий мөн л шаналан зовсон байртай

	— Тэр нүдэнд минь үргэлж харагдаж хаа ч явсан намайг сүүдэр шиг дагах юм гэж хэлэв.

	Сэр Арчий талийгаачийн сүнс зогсож байгаа баганын зүг харан сууж түүнийг ширтэн харж байвч эл сүнсийг олж харахгүй байгааг Элсэлилл ойлгож байлаа. Сэр Арчий Элсэлиллийн тухай юу ч ярьсангүй өдрийн бодол, шөнийн зүүд болж зүрх сэтгэлийг нь шимшрүүлэн байгаа нэгэн хүний тухай л ярьж байв.

	Элсэлилл цоорхойн дэргэд зогсож бүгдийг ажиглан харж байснаа: Үгүй ер нь энэ Сэр Арчийн сэтгэлийг чухам ямар хүн эзэмдэж түүний өдрийн бодол, шөнийн зүүд болж байдаг юм бол. Үүнийг л давын өмнө мэдэх юм сан гэж бодож байх зуур нөгөө сүнс вандан дээр Сэр Арчийтай зэрэгцэн суугаад түүний чихэнд ямар нэгэн юм шивнэн хэлж харагдав.

	Сэр Арчий түүнийг тийм ойрхон ирээд чихэнд нь юм шивгэнэн байгааг бас л мэдсэнгүй. Тэгэхдээ зүрх сэтгэлийг нь тарчилган зовоож байгаа хэн нэгэн хүн дэргэд нь ирэх шиг боллоо гэдгийг зөнгөөрөө мэдрэв.

	Талийгаачийн сүнс түүний чихэнд ямар нэгэн зүйл хэсэг зуур шивнэж байхад Тэр бээр хоёр гараараа нүүрээ даран уйлж:

	— Ээ чааваас! Би тэр охиныг хэзээ ч олж хараагүй байсан болоосой! Түүнийг надаас амь гуйсаар байхад нь би амьд орхиогүйдээ л одоо харамсаж гэмшиж байна! гэж үглэв.

	Нөгөө хоёр шотланд эр ууж байсан архиа түр тавьж Сэр Арчий руу гайхан мэгдэж харвал Тэр бээр бүр шалчийн бууж өгсөн байртай өөдгүй үхээнц царай гарган нүглээ наманчилж харагдав. Тэр хоёр нэг хэсэг балмагдан сууж байснаа нэг нь босож үйлчлэгчийн ширээ рүү очоод тэнд байсан хамгийн том аягыг авч улаан дарсаар дүүргээд Сэр Арчий руу ирж түүний мөрийг алгадсанаа,

	— Ах минь, май! Ноён Арнэгийн мөнгө дуусаагүй байна! Бид энэ мэт архи дарс авах мөнгөтэйгөөс хойш санаа зовох хэрэг юу байна гэж өгүүлэв.

	Гэтэл яг «Ах минь, май! Ноён Арнэгийн мөнгө дуусаагүй байна»! гэж хэлэнгүүт талийгаачийн сүнс вандан дээрээс босож нүд ирмэхийн зуур алга болов.

	Яг энэхэн мөчид Элсэлиллийн нүдэнд ноён Арнэгийнхныг энэрэлгүй алан хядсан өнөөх том том бавгар сахалтай, ноорхой нэхий хүрэмтэй улс тодров. Тэр гурав бол зоогийн газар сууж байсан Сэр Арчий, Сэр Филип, Сэр Рэгиналд гурав яах аргагүй мөн ажээ.

	 

	 

	III

	 

	Элсэлилл сав суулга, аяга хундага угааж байсан өрөөнөөсөө гарч хаалгыг нь аяархан хаагаад өрөөний гаднах нарийхан чөлөөнд тамир тасран хана налж бараг нэг цаг хэртэй хөдөлгөөнгүй зогсох зуураа:

	«Би түүнийг илчилж чадашгүй. Тэр ямар ч муу юм хийсэн байлаа ч миний зүрх түүнийг хайрласан хэвээрээ байх болно! Би түүнийг тэрэгний дугуйнд тасчуулж чадахгүй! Бас түүнийг амьдаар нь шатаахыг яасан ч харж чадахгүй!» хэмээн бодов.

	Өдөржин исгэрэн үлээсэн хар шуурга орой тийшээ улам ширүүсэв. Тэр шуурганы улин шуугих дуун харанхуй дунд зогсож байгаа Элсэлиллд тодхон сонсогдохын зэрэгцээ жихүүдэс хүрмээр аймшигтай санагдаж байв. Охин:

	«Ингээд хаврын шуурга эхэллээ! Энэ шуурга мөсийг зад цохиж тэнгисийн ус мэлтийн цэлэлзэнэ. Хэдхэн хоногийн дараа далай цөнгөө түрэхэд Сэр Арчий эндээс одож хэзээ ч эргэж ирэхгүй! Тэр хүн энэ газар дахин нүгэл хийхгүй. Түүнийг баривчилж шийтгэлээ гээд ямар хэрэг байна вэ? Шийтгэлээ гэхэд амьдад нь ч тэр, үхсэнд нь ч ямар ч ашиг болохгүй! хэмээн бодлоо.

	Элсэлилл цуваараа биеэ сайн ороогоод:

	«Гэртээ хариад хийж байсан зүйлээ бариад л таг чиг суучихъя, үзэж мэдсэнээ нэг ч амьд амьтанд хэлэхгүй юм шүү!» гэж бодов.

	Охин явах гэж хөлөө өргөснөө гэнэт эргэлзэн зогтусаж чив чимээгүй зогсоод салхи улин шуугихыг сонсох зуураа «Мөдхөн хавар болж цас мөс хайлан урсаж газар дэлхий ногоон торгон өмсгөлөө нөмрөх цаг хаяанд ирлээ! Тэнгэр минь! Миний хувьд ямар хавар болдог бол! Энэ өвлийн тэсгим хүйтнээс хойш ямар ч баяр баясгалан, аз жаргал амссангүй. Ганцхан жилийн өмнө юм сан. Өвөл шувтарч хавар болоход би тун ч жаргалтай сайхан байж билээ. Тэр нэг сайхан үдэш санаанаас гардаггүй сэн. Тэр үдэш би гэртээ ч тогтож сууж чадахааргүй байсан юм. Тэгэхэд би хуурай эгчтэйгээ гар гараасаа хөтлөлцөн гал голомт зуухаа гоёж чимэглэхээр ногоон навчис авчрах гэж бяцхан цэцэрлэгт талбай руу хөгжилдөн гүйж явсан сан. Хайрт эгчтэйгээ зүлэг ногоо халиурсан ногоон жимээр алхаж явснаа тодхон санаж байна. Тэгтэл жимийн хажууд тас огтлон хаясан жижигхэн зулзаган хус хөсөр хэвтэж байж билээ. Тэр модыг харсан хэн боловч, түүнийг олон хоногийн өмнө тас цавчиж хаяжээ гэж доор нь тааварлан мэдэж болох байв. Гэтэл тэр мод амьдрахын төлөө гэсэн шиг ногоорч эхлэн навч нахиа нь гөлөглөж байхыг харахад өөрийн эрхгүй хайрлан өрөвдөх сэтгэл төрж билээ. Тэгэхэд хайрт эгч минь гэнэт зогсоод тэр модны дээрээс бөхийж

	— Ээ чааваас, хөөрхий мод! Хэдийгээр тас цавчиж хаясан ч гэсэн үхэж чадаагүйг бодоход энэ зулзагахан ямар нүгэл хийсэн юм бол доо! Ид ургаж цэцэглэж байгаа юм шиг юунд ингэж навч мөчрөө соёолуулна вэ? гэж өгүүлэхэд, би түүний өөдөөс инээж:

	— Энэ мод лав цавчиж хаясан эзнээ ирж ямар нүгэл хийснээ харж гэмшиг гэсэн шиг, тэр нүгэлт хүний төлөө л ийм сайхан ногоорч байгаа биз ээ! гэж хариулж билээ.

	Тэгэхэд хайрт эгч минь инээмсэглэсэн ч үгүй, харин түүний хоёр нүдэнд өөрийн эрхгүй нулимс цийлгэнэж:

	— Хамаг сайхан шим шүлт, хүч тамир нь бүрэлдэн ид дундаа нахиалан дэлгэрч байгаа модыг унагах гэдэг юутай харамсалтай. Түүнтэй нэгэн адил алтан өлгийдөө амар тайван нойрсож чадахгүй байгаа талийгаачдын сүнс юутай хөөрхийлөлтэй, юутай аймшиг вэ? Талийгаачид бол энэ ертөнцийн хамаг сайн сайхныг үүрд огоорч, хайр дурлал аз жаргалыг өчүүхэн ч амсан эдлэх хувьгүй улс аа!

	Тэд нарын цорын ганц хүсэл жаргал бол чив чимээгүй амар тайван нойрсох явдал ажгуу. Энэ хусхан ч өөрийгөө огтолсон тэр хүнийг бодон бүрэн үхэж чадахгүй байгаа юм даа! Гэвч өөр бусдад алтан амиа хороолгож, ариун сайхан амьдралаа сүйтгүүлсэн хүн түүнээс ч түмэн хувь илүү гашуун зовлонтой, хөөрхий тэр талийгаачийн сүнс мөнхөд хэрэн тэнэж өөрийнхөө алуурчныг мөрдөн мөшгөх тул хэзээ ч амар тайван нойрсож чадахгүй ээ! Талийгаачид алтан өлгийдөө нам тайван нойрсохоос бус итгэн найдах юм өчүүхэн ч үгүй гэж билээ.

	Элсэлилл өөрийн эрхгүй үүнийг дурсан санаад хоёр гараа базлан мэгшиж

	«Хайрт хүнээ намайг илчлэхээс нааш хуурай эгчийн минь сүнс булшин дотроо амар тайван нойрсож чадахгүй! Хэрэв би үүнийг л биелүүлэхгүй бол тэр минь амар заяа үзэхгүй энэ орчлонд үүрд хэрэн тэнэх болно. Хөөрхий хуурай эгч минь! Түүнд минь итгэн найдах юм өөр юу ч үгүй, зөвхөн л булшиндаа амар тайван байх нь билээ. Хайрт хүнээ тэрэгний дугуйнд хадуулахгүйгээр би түүнд тэр амгаланг олгож чадахгүй нь ээ!» гэж сэтгэв.

	Сэр Арчий зуушны газрын том танхимаас гараад нарийхан хонгил дундуур явж байлаа. Энэ зуур байшингийн адраас унжиж байсан дэнлүү асахад түүний гэрэлд бяцхан охин хана налан зогсож байх нь гэрэлд нь сүүмийн үзэгдэв.

	Тэр бээр зэвхий царайлан огт хөдөлгөөнгүй зогсоход Сэр Арчий гэнэт айн:

	«Энэ чинь нөгөө олон хоног мөрдөн мөшгөж байгаа талийгаач охин яг дүрээрээ мөн байна!» гэж бодоод Элсэлиллийн дэргэдүүр өнгөрөхдөө энэ чинь жинхэнэ амьд хүн үү? Аль эсвэл төрөл арилжсан сүнс үү гэдгийг мэдэх гэж түүний гарыг атгаж үзэв. Түүний гар цэл хүйтэн байсанд амьд хүнийх үү, үхсэн хүнийх үү гэдгийг хараахан ялгаж таньсангүй. Гар хүрэхэд нь Элсэлилл гараа угз татан авсанд Сэр Арчий сая түүнийг танив.

	Сэр Арчий охиныг өөртэй нь уулзахаар ирж хэмээн итгээд түүнтэй учирсандаа ихэд баярлав. Яг тэрхэн мөчид түүний толгойд:

	— Өө! Нөгөө талийгаач охины сүнсийг номхруулж намайг мөрдөн хөөлгөхгүйн тулд яах ёстойг дөнгөж сая л нэг ойлголоо гэсэн бодол харван орж иржээ.

	Тэр бээр Элсэлиллийн хоёр гарыг чанга гэгч атгаж, энхрийлэн, таалж уруулдаа наагаад:

	— Элсэлилл минь ээ! Өнөө орой надтай уулзахаар ирснийг чинь бурхан тэнгэр ивээх болтугай! гэж хэлэв.

	Элсэлиллийн зүрх сэтгэл шаналан зовж хоолой нь зангиран байсан тул өөртэй нь уулзахаар ирээгүй гэдгээ хэлж чадсангүй.

	Сэр Арчий түүний хоёр гарыг атгасан хэвээрээ удтал чив чимээгүй зогсов. Ийн зогсох тусам түүний царай улам нимгэрэн сайхан болж байв. Сэр Арчий:

	— Элсэлилл минь! гэснээ ихээхэн баясгалантай аясаар, — Намайг аймшигт нэгэн сэтгэлийн дарамт тарчилган зовоож байсан болохоор олон хоног чамтай уулзаж чадсангүй! Тэр хүнд бодол надад амар заяа үзүүлсэнгүй.

	Би бүр сүүлдээ ухаан мэдрэлээ алдахад хүрэх нь ээ гэж бодож байлаа. Гэтэл өнөө орой сэтгэл санаа минь арай гайгүй болов. Намайг шаналган зовоож байсан тэр сүг сүүдэр нүдэнд минь үзэгдэхгүй болов. Ийнхүү би чамтай энд учран тохиолдсоноор зүрх сэтгэл минь уяран илаарьшиж, зовлонгийн их далайгаас үүрд ангижрахад би яах ёстой вэ? гэдгийг хэлж өгөх шиг боллоо хэмээн өгүүлэв.

	Тэр бээр Элсэлиллийн нүдийг ажиглахаар бөхийн харвал охин нүдээ анин зогсож байв. Мань эр:

	— Элсэлилл чи намайг олон хоног үзэгдсэнгүй гэж уурлаж байгаа байх. Би танайд үнэхээр очиж чадсангүй. Яагаад гэвэл би чамтай уулзахлаар л намайг тарчилган зовоогоод байгаа тэр нэгэн зүйл санаанд өөрийн эрхгүй ороод байх юм. Чамайг харах бүрийд л хөөрхий тэр охин үргэлж санаанд орох юм. Би ч түүнд тун их нүгэл хийсэн хүн дээ! Элсэлилл, би үнэхээр олон хүнд гай тарьсан хүн. Гэтэл тэр охинд учруулсан нүгэлдээ туйлын их санаа зовж гэмшиж байна хэмээн өгүүлэв.

	Элсэлиллийг бас л чимээгүй зогсоход түүний хоёр гарыг дахин атгаж үнсэв.

	— Элсэлилл, би чамайг энд зогсоод намайг хүлээж байхыг чинь хараад: «Би тэр охинд тун ч муухай нүгэл хийсэн шүү! Тийм учраас би түүнд хийсэн тэр их нүглээ өөр хүнд цагаатган наманчилж ахин тийм нүгэл үйлдэхгүй байх хэрэгтэй. Иймээс би түүнийг эхнэрээ болгож аваад хэзээ ч бүү гомдоо. Би аз жаргалаа холбох хуримын өдрөөсөө эхлэн насан эцэс болтлоо түүнд хязгааргүй хайртай, туйлын үнэнч байх хэрэгтэй!» гэж зүрх сэтгэлд минь бодогдов.

	Элсэлилл урьдын адил нүдээ аньсан хэвээр зогсоход Сэр Арчий түүний толгой дээр гараа тавиад толгойг нь өндийлгөн 

	— Элсэлилл миний ярьсан зүйлийг сонсов уу? Надад хариу хэлэхгүй юү? хэмээн өгүүлэв. 

	Элсэлилл хацар дээгүүрээ том том нулимс бөмбөртөл ихэр татан уйлж буйг үзээд Сэр Арчий:

	— Чи юунд уйлж байна вэ? гэхэд Элсэлилл:

	— Би танд ухаангүй дурлаж, тэр их хайр дурлалаа ил гаргаж чадахгүй гагцхүү зүрхэндээ тээж байгаа тул ийнхүү уйлахаас өөр яах вэ? хэмээн өгүүлэв.

	Сэр Арчий Элсэлиллд бүр ойртон очиж нэг гараараа охины бэлхүүсээр тэврэн авч

	— Гадаа газар тэнгэр нийлтэл шуурч байгааг сонсож байна уу? Энэ бол удахгүй тэнгисийн цөн түрж мөс хайлаад төрсөн нутаг руу маань хөлөг онгоц дахин хөдлөх сайхан цаг ирлээ гэсэн үг. Элсэлилл, чи намайг дагаж явах дуртай байна уу? Тэгвэл би өөр нэгэнд хийсэн нүглээ чинийхээ өмнө цагаатган залруулах юм сан гэж өгүүлэв.

	Сэр Арчий охиныг хүлээж байгаа тэр сайхан аз жаргалант амьдралын тухай шивгэнэн ярьж гарав. Элсэлилл:

	«Ээ чааваас! Би энэ хүний хийсэн нүглийг мэддэггүй ч байсан болоосой! Тэгсэн бол дагаж яваад энэ хүнтэй аз жаргалтай амьдрахгүй юу!» гэж бодлогошрон байв. Сэр Арчий түүнд улам ойртсоор байлаа. Охин нүдээ нээн дээшээ харвал Сэр Арчий дээрээс нь тонгойн духан дээр нь үнсэх гэж байв. Тэр агшинд дөнгөж саяхан түүний хажууд зогсоод өөрийг нь үнсэж байсан нөгөө талийгаач санаанд нь зурсхийн орж ирэхэд Сэр Арчийн гараас ухасхийн зайлж:

	— Үгүй Сэр Арчий! Би таныг хэзээ ч дагаж явахгүй! гэж хэлэв. Харин Сэр Арчий:

	— Элсэлилл чи намайг заавал дагаж явах ёстой. Тэгэхгүй бол сүйрэн баларна! гэв.

	Тэгээд охинд улам дотно янагийн үг шивнэн хэлэхэд охин эргэлзэн:

	«Үнэхээр, энэ хүн өөрийнхөө гэм дутагдал, муу муухай амьдралаа жигшин үнэн шударга хүн болж чадвал тэнгэр бурхан хийгээд олон түмэнд илүү таатай бус уу?» гэж бодлогоширч байв.

	Элсэлиллийг ийнхүү санаашран байх зуур хоёр эр ирж, тэднийг харж ихэд шохоорхсон янзтай үгэнд дурлан ажиглахад Сэр Арчий охинд:

	— Элсэлилл явъя! Би чамайг гэрт чинь хүргэж өгье. Чамайг энэ зуушны газар над дээр ирснийг хэн нэгэн хүн харчих вий гэж би сэтгэл их зовниж байна гэж хэлэв.

	Элсэлилл Сэр Арчийн үгийг сонсох нь байтугай ямар нэгэн чухал даалгавар биелүүлэх ёстой гэдгээ гэнэт санасан юм шиг гайхширан ширтэв. Охин Сэр Арчийн ялт хэргийг илчилнэ гэж бодохоос зүрх өвдөн шаналж байлаа. Гэтэл «Чи энэ хүнийг цаазаар авагчдад барьж өгвөл зүрх чинь дорхноо дэлбэ үсэрнэ шүү!» гэж сэтгэл зүрх нь шивнэн хэлэх шиг болов.

	Сэр Арчий охиныг цуваар нь улам сайн ороож гудамж уруудав. Улин исгэрэх салхи тэдний өөдөөс нүүр нүдгүй исгэрэн шуурах бүрийд мань эр охины өмнө халхлан зогсож хамгаалан явав.

	Тэд урагш мацан алхсаар л байв. Энэ зуур Элсэлилл «Хуурай эгчийн маань сүнс энэ хүнийг ийнхүү ялт хэргээ цагаатгаж сайн хүн болох гэж байгааг даан ч мэдэхгүй байгаа даа» хэмээн бодож явлаа.

	Сэр Арчий нөгөө янаг хайрын дотно үгээ охины чихэнд шивнэн шивнэсээр ажээ.

	Элсэлилл түүний үгийг сонсох тусам түүнд үнэн голоосоо улам итгэх болж:

	«Хуурай эгчийн минь сүнс намайг Сэр Арчийн шивнэх үгийг сонсоорой гэсэн шиг энд зориуд дуудан авчирчээ. Эгч минь надад туйлын их хайртай байсан бөгөөд өчүүхэн ч муу юм санаагүй, үргэлж л аз жаргалыг хүсэж байж билээ» гэж бодов.

	Сэр Арчий охиныг хүргэж ирэн Торарины бяцхан урцны өмнө зогсоод түүнээс эцсийн удаа:

	— Чи намайг дагаж тэнгисийн чанадад очих уу? хэмээн асуухад Элсэлилл хариуд нь:

	— Бурхан тэнгэр өршөөвөл дагаж явна! гэв.


ЗОВЛОНТ СҮНС

	 

	Маргааш өдөр нь далайн хар шуурга намдаж тэнгэр хангай тогтуун сайхан байсан боловч далай тэнгисийн мөс төдий л их хайлсангүй. Тэнгисийн зам урьдын адил хаалттай хэвээрээ байв. Элсэлилл өглөө сэрээд «Нүгэл хилэнцэт хүн хувирч бурхан тэнгэрийн тааллаар амьдрах гэдэг бол ял шийтгэл эдэлж алуулснаас илүү сайн хэрэг билээ» хэмээн бодов.

	Сэр Арчий тэр өдөр нэг хүнээр Элсэлиллд том алтан бугуйвч өгүүлжээ. Охин түүний бэлгийг хүлээн аваад ихэд баяр хөөр болж хариу талархал илэрхийлэв.

	Элсэлилл тэр хүнийг явсны дараа Сэр Арчий энэ бугуйвчийг Арнэ гуайн мөнгөөр худалдан авч дээ! гэж бодохлоор тэр бугуйвч руу харах ч дур хүрсэнгүй. Тэр бээр бугуйвчийг гараасаа мулт татан авч хол гэгч нь чулуудаж:

	«Хэрэв би Арнэ гуайн мөнгөөр амь зууж байна гэж ямагт бодоход хүрэх юм бол ямар амьдрал гэх вэ? Ам руугаа үмх хоол дөхүүлэх бүртээ нөгөө л тонон дээрэмдсэн мөнгө шүү дээ гэж үргэлж бодож байх гэж үү! Шинэ хувцас авч өмслөө гэхэд ариун цагаан буяны мөнгөөр аваагүй юм шүү гэж үргэлж чих хангинах болно. Иймээс би одоо яасан ч Сэр Арчийг даган явж түүнтэй хувь заяагаа холбох аргагүй. Харин түүнийг ирэхэд энэ тухайгаа бүгдийг хэлье!» гэж бодов.

	Орой болохын алдад Сэр Арчий тэднийд хүрч ирлээ. Тэр бээр урьд хийсэн нүглээ наманчилж охинд буян үйлдэнэ гэж амласандаа даруй сэтгэл санаа нь онгойж шаналан зовсон зүйлгүй туйлын баяр баясгалантай байв.

	Элсэлилл түүнийг алмайран харж яриаг нь сонсож байхдаа түүнд хамаг гуниг зовлонгоо тоочин хагацан салах тухайгаа зориглон хэлж чадсангүй.

	Маргааш нь бүтэн сайн өдөр болов. Тэр өдөр Элсэлилл өдрийн болон оройн хурлын уншлагын үеэр мөргөлийн сүмд очжээ. Тэр өглөөний мөргөлийн үеэр яг дэргэд нь хэн нэгэн хүний мэгшин уйлах дуу гэнэт сонсогджээ.

	Охин сандал дээр өөртэй нь зэрэгцэн суугаа олон хүмүүсийн нэг уйлж байна даа гэж бодоод хоёр тийш ээлжлэн ажвал бүх хүмүүс баярлан мишээсэн байртай амгалан янзтай харагдав.

	Гэвч нөгөө хүний уйлах дуун сонсогдсоор бараг түүнд гараа сунгахад хүрч болмоор тийм ойрхон байгаа юм шиг санагдаж байлаа. Тэр гаслан охилох дуу эмэгтэй хүнийх бололтой аж.

	Элсэлилл урьд өмнө нь хэзээ ч ийм шаналгаатай орь дуу тавин уйлах дуу огт сонсож байсан удаагүй ажээ.

	«Ямар хүн ийм их зовлонд нэрвэгдэж гашуун нулимс асгаруулж байдаг билээ» гэж бодоод хойшоо нэг эргэн харснаа, өмнөх сандал дээгүүрээ тонгойж харвал бүгд л чив чимээгүй сууцгааж нэг ч хүн уйлж харагдсангүй.

	Элсэлилл, өө би ингэж ч мунгинаж гайхаж байх гэж дээ! гэж бодонгоо тэр уйлж байгаа хүнийг совингоороо доор нь таньж:

	«Хайрт эгч минь ээ! Та яагаад уржигдрынх шигээ надаа ариун бие цогцсоо үзүүлэхгүй байгаа юм бэ? Би таныхаа гашуун зовлонг нимгэлэхийн төлөө юу чадах бүхнээ хийхэд бэлэн гэдгийг та мэднэ шүү дээ!» хэмээн шивгэнэв.

	Тэр бээр хариу чагнавал юу ч дуулдсангүй. Харин нөгөө л талийгаачийн гаслан охилох дуун сонсогдсон хэвээр байв. Элсэлилл хар ламын айлдаж байгаа номыг хичээнгүйлэн чагнахыг оролдсон боловч түүний ярьж буйг тэр бүрий бүрэн ойлгосонгүй. Тэр, уйлж байгаа хүнийг бодохлоор тэсэж чадалгүй:

	— Би чинь энэ уйлж байгаа хүнээс түмэн хувь илүү сэтгэлийн зовлонтой амьтан шүү дээ! Энэ уйлах чинь миний дэргэд юу ч биш. Би л ёстой сэтгэлийн тамд унасан хүн дээ! Хэрэв хайрт эгчийн минь сүнс надад тэр алуурчдын тухай мэдэгдээгүй сэн бол би юунд ингэж сэтгэлийн зовлон эдлэх билээ! Энд сэтгэл дүүрэн баяртай сууж байхгүй юу! гэж шивгэнэн өгүүлэв.

	Нөгөө гиншин уйлах дуу тасралтгүй сонстоход Элсэлилл өөрийн эрхгүй улам улам бухимдан ийн бодов: «Талийгаач хуурай эгч минь хайртай хүнийг минь надаар илчлүүлэх гэж юунд дурлана вэ? Хэрэв эгч маань одоо амьд байсан бол ийм юм ер хүсэхгүй дээ!»

	Элсэлилл сүмд сууж байхдаа биеэ арай ядан барьж хоёр гараа нухчин бүх биеэрээ хоёр тийш займчин:

	— Энэ чинь намайг өдөржингөө сүүдэр шиг дагах бололтой дог. Тэр ч байтугай нэг насаар минь дагахыг хэн байг гэх вэ хэмээн бодох зуур түүний дэргэд сонстож байгаа нөгөө чимээ улам чанга, зүрх зүсэм болж түүний зүрхийг базан авах шиг болоход охин өөрийн эрхгүй уйлж, «Ингэж уйлж байгаа хүн бол үнэхээр аймшигтай гашуун зовлон эдэлж хүний санаанд оромгүй шаналан зовж байгаа байж таарна» гэж бодов.

	Элсэлиллийг хурлын уншлага дуусгаад сүмээс гарахад нөгөө охилон уйлах дуу ахин сонсогдсонгүй. Тэр гэртээ харих замдаа нөгөө талийгаач эгчийгээ булшин дотроо тайван нойрсож чадахгүй байгаа даа гэж бодохоос тувт уйлсаар явав.

	Элсэлилл орой дахин хурал хурахын үед эгчийнхээ сүнсийг сүмд мөн л уйлан сууж байгаа болов уу гэдгийг мэдэх санаатай буцаж ирэв.

	Элсэлиллийг сүмд дөнгөж орж ирмэгц нөгөө гиншин гаслах дуун тод сонсогдоход түүний сүнс зайлах шиг болж хамаг биеийн нь тамир тасравч Тэр бээр гагцхүү олны дотор зовон зүдэрч яваа нөгөө талийгаач охинд л туслах юм сан гэдэг цорын ганц хүсэл төрөв.

	Охиныг сүмээс гарч ирэхэд гадаа хараахан гэгээ тасраагүй байсан бөгөөд түүний өмнө цасан дээр хөл нүцгэн хүний мөр тодхон харагдав. Тэр нүцгэн хөл час улаан цус гоожуулан явсан нь хасын цагаан цасан дээр тов тодхон байлаа.

	«Цасан дээр нүцгэн хөлөөрөө явж хөлийн тавхайныхаа цусыг гоожтолоо үгүйрэн хоосорч, туйлдан ядарсан хүн чинь хэн байдаг билээ?» хэмээн Тэр бээр бодов.

	Түүний өмнө явж байсан олон улс цөм чинээлэг бололтой, бүгд сайхан хувцастай, бүгд гуталтай ажээ. Тэр улаан цусаа савируулан явсан хөл нүцгэн хүний мөр хуучин мөр биш байв. Тэр бол түүний өмнөхөн явж өнгөрсөн хүний мөр болох нь тодоос тод харагдав. Элсэлилл,

	«Энэ хүн алс холын аян замд аяншиж хөлөө холгосон хүн юм болов уу? Хөөрхий тэгвэл тэр хүнийг тэнгэр бурхан ивээх болтугай! Хол л бүү яваасай! Мөдхөн гэрийнхээ барааг харж амрах болтугай!» гэж бодож явах зуураа хэдийгээр өөр замаар салах ёстой байсан боловч хэн ингэж цус нөжөө савируулан явдаг юм бол гэдгийг мэдэх санаатай тэр мөрийг даган алхчхав.

	Сүмд ирсэн мөргөлчид тал тал тийшээ өөрсдийн замаар салан одоход Элсэлилл гадаа гудамжинд гав ганцаараа торойн үлдэв. Харин нөгөө хөл нүцгэн хүний цусаа савируулсан улаан мөр түүний өмнө тасралтгүй зурайн харагдахад охины сэтгэлд хайрт эгчийнх нь дүр өөрийн эрхгүй бууж энэ явж байгаа хүн чинь хайрт хуурай эгчийн минь сүнс шив дээ гэж бодоод:

	— Ээ, хайрт эгч минь ээ! Таныг хоёр хөлөөрөө хорвоогийн тоос хөдөлгөлгүй хоосон орчлонгийн агаарт хөвөн яваа гэж би бодож байлаа! Гэхдээ таны ингэж явах чинь хэчнээн их зовлонтойг ямар ч амьд амьтан яавч ойлгохгүй! гэж санаа алдан өгүүлэв.

	Түүний нүдэнд нулимс цийлгэнэн

	— Хайрт эгч минь ээ! Та алтан өлгийдөө тун ч тайван нойрсож чадахгүй байгаа даа! Хоёр хөлийнхөө цусыг асгартал энд тэндгүй ингэж удаан тэнүүчлэн явах чинь яасан их харамсалтай вэ? Хөөе, хайрт эгч минь зогсооч, зогсооч! Би тантай жаахан юм ярих юм сан гэж дуудав.

	Элсэлилл талийгаачийн сүнсийг хашхиран дуудсаны хойно нөгөө цасан дээрх хөлийн мөр бүр ойр ойрхон болж улам улам хурдлах шиг болов.

	Тэр маань миний тусламжийг нэгэнт хүлээж чадсангүй надаас аль хэдийн холдон оджээ гэж амандаа шивнэн өгүүлэв.

	Охин нүцгэн хөлийн цусан толбот мөрийг ширтэх тусам ухаан санаа нь балартах шиг болж,

	— Хайрт эгч минь ээ! Би таныг булшин дотроо амгалан нойрсоосой гэсэндээ таны хүссэн бүхнийг хийхэд бэлхэн байна хэмээн хашхирмагц түүний хойноос дагаж явсан өндөр нуруутай нэгэн эмэгтэй түүнд улам ойртож ирээд түүний бугуйнаас шүүрэн авч:

	— Хоёр гараа нухчин энэ гудамж талбайгаар ингэтлээ уйлан усан нүдэлж яваа та чинь хэн гэгч вэ? Өнгөрсөн баасан гаригт над дээр ирж ажилд орох гэж сураглаж байгаад түүнээс хойш одоо болтол ор сураггүй алга болсон нэг бяцхан охинтой тун адилхан байх чинь. Арай тэр биш биз дээ! гэж асуув. Элсэлилл:

	— Үгүй би тэр чинь биш! Хэрвээ та миний таамаглаж байгаагаар хотын зөвлөлийн зуушны газрын эзэгтэй мөн бол би бас таны тэр ярьж байгаа охиныг гадарлаж байна! гэж хэлэхэд эзэгтэй:

	— Тэгвэл тэр охин яагаад над дээр эргэж ирсэнгүй вэ? Юунд сураг чимээ алга болов? Түүний учрыг хэлж өгөөч! гэж шалгаав.

	— Тэр охин таны архины газраар үргэлж холхидог тэр өөдгүй улсын яриаг сонсохгүй гэсэндээ талаас холдон одсон билээ! хэмээн Элсэлилл хариу өчихөд эзэгтэй:

	— Миний зуушны газар олон зэрлэг эрчүүд суудаг нь үнэн. Гэхдээ тэдний дотор тийм өөдгүй муу үйлстэн байхгүй гэхэд Элсэлилл:

	— Харин тэр охин танай энд сууж байсан гурван эрийн нэг нь нөгөөдөө «Ах минь май! Үүнийг татчих, ноён Арнэгийн мөнгө дуусаагүй байна! гэж ярилцахыг сонссон байна лээ!» хэмээн өгүүлээд хамаг нууж явсан юмаа хэлсэн юм шиг сэтгэл нь онгойх шиг болж, «За одоо би хуурай эгчдээ тусалж сонссон юмаа ярьчихлаа. Бурхан тэнгэр намайг харж өршөө! Харин тэр эзэгтэй миний үгийг бүү итгээсэй!» гэж бодов.

	Эзэгтэйн царайг ажвал охины ярьсан зүйлийг бүгдийг итгэж байгаа бололтой. Элсэлилл айх сэтгэл төрж гэнэт зугтаахыг завдав. Түүнийг зугтах гэж бүлтгэнэн ухасхийх гэтэл эзэгтэй мантгар том гараараа түүнийг хөдлөхгүй болтол нь зууран:

	— Охин чи хэрвээ манай энэ зуушны газар үнэхээр тэгж ярьж байхыг сонссон бол юунд зугтах гэсэн юм бэ. Харин даруй намайг дагаад алуурчдыг баривчилж шүүхэд шилжүүлэх хүч, хүсэл бүхий улс дээр очсон нь дээр хэмээн өгүүлэв.


СЭР АРЧИЙ ОРГОН ЗУГТАВ

	 

	Элсэлилл урт цувандаа түүртэн явж зоогийн газрын том танхимд орж ирээд Сэр Арчийн нөхөдтэйгөө хамт суун архидаж байсан ширээ рүү очив. Зоогийн газар зочид тун олон байлаа. Элсэлиллийг шууд явсаар сэтгэлт хүнийхээ дэргэд суухыг хүмүүс нүд салгалгүй гайхан ширтэж байв. Охин түүнийг төдий л анзаарсангүй. Харин хайр сэтгэлт хүнээ эрх чөлөөтэй байгаа дээр нь эцсийн удаагаа хамт сууж хууч хөөрөх юм сан гэдэг цорын ганц хүсэлдээ бүрэн автагдсан ажээ.

	Сэр Арчий Элсэлиллийг өөрийнх нь хажууд очиж суухад суудлаасаа ухасхийн босож танхим дотор нэлээд зайдуу байгаа том баганын ар дахь нууцгайхан байрын нэгэн ширээн дээр дагуулан очиж суув. Сэр Арчий залуу эмэгтэй улс ер орж ирдэггүй энэ зуушны газар түүнийг шууд орж ирээд өөртэй нь уулзах гэсэнд нэлээд тааламжгүй байгаа бололтой харагдсанд Элсэлилл:

	— Сэр Арчий, би олон юм ярихгүй ээ! Би таныг дагаж танай нутагт очиж чадахгүй боллоо гэдгийг л хэлэх гэсэн юм гэж өгүүлэв.

	Сэр Арчий Элсэлиллийн ярихыг сонсоод түүнээс хагацан салбал сэтгэлийн зовлонд учирна гэж айсандаа хамаг бие нь салганан чичирч,

	— Элсэлилл, чи яагаад намайг дагаж явахгүй гэж байгаа юм бэ гэж асуув.

	Элсэлилл үхсэн хүн мэт үнсэн зэвхий царайлан ухаан санаа нь орон гаран байсан тул чухам юу гэж хариулснаа мэдсэнгүй.

	— Хөлсний цэргийг дагаж явах гэдэг төдий л сайн хэрэг биш. Ер нь хөлсний цэрэг амласандаа хүрдгийг хэн ч мэдэхгүй гэж дуулдах төдий хэлэв.

	Сэр Арчийг хариу хэлж амжаагүй байтал нэг далайчин эр зуушны газар орж ирээд Сэр Арчий руу шууд хүрч ирээд 

	— Намайг Трифоли арлын цаана мөсөнд боогдон суусан том хөлөг онгоцны дарга явуулсан юм. Тэр хөлөг онгоцны дарга таныг нөхдийнхөө хамт өнөө орой ачаа бараагаа базааж аваад усан онгоцонд гарч сууна уу гэж байна. Далайн шуурга дахин босож баруун тийш тэнгисийн цөн түрж байна. Маргааш үд болохоос өмнө Шотланд орох зам нээгдэж магадгүй гэж хэлүүллээ гэв.

	Сэр Арчий Элсэлиллд

	— Энэ хүний ярихыг сонсов уу? Тэгэхлээр чи намайг дагаж явахгүй юу? гэхэд Элсэлилл

	— Үгүй, би таныг дагаж явахгүй гэв.

	Гэвч охин Сэр Арчийг мөрдөн хөөгчдөд баригдахаасаа өмнө эндээс зугтан зайлах боллоо гэж бодсондоо битүүхэндээ баярлав.

	Сэр Арчий босож Сэр Филип, Сэр Рэгиналд хоёр руу дөхөж очоод тэр мэдээг дуулгаж:

	— Та хоёр түрүүлээд байр руугаа явж үз! Тэнд юм хумаа цөмийг нь сайхан янзалж бай! Би Элсэлиллтэй хэд гурван үг солимоор байна гэж өгүүлэв.

	Элсэлилл түүнийг өөр рүүгээ эргэн ирж явааг хараад шалавхан холдон зайл гэсэн дохио гараараа өгч:

	— Сэр Арчий та яагаад эргэж буцаад байна. Надад хоргодохын хэрэггүй. Тэр тэнгисийн зүг рүүгээ хөлийн тэнхээ мэдэн жирийлгэхгүй яасан юм бэ? хэмээн өгүүлэв.

	Элсэлилл түүнд үнэнхүү хайртайн учир ингэж хэлжээ. Хайртай хуурай эгчийнхээ төлөө түүнийг илчилсэн хэдий боловч одоо бол түүнийг зөвхөн оргон зугтаасай гэдгээс өөр юу ч бодсонгүй. Сэр Арчий,

	— Үгүй, би чамайг надтай хамт явахгүй юу гэж эцсийн удаа гуйж байна гэхэд Элсэлилл:

	— Би таныг дагаж явж хараахан чадахгүй! Та үүнийг ойлгож байгаа! хэмээн өгүүлэв. Сэр Арчий,

	— Та яагаад чадахгүй гэж? Та чинь гон бие гозон толгой ганцаараа амьтан! Бас тэгээд туйлын ядуу. Танд ямар нэгэн гай зовлон тохиолдвол хэн ч таныг харж халамжлахгүй шүү дээ! Харин намайг дагаад явбал ёстой эрх хүчин төгөлдөр хатагтай болно! Та алт мөнгө эдэлж, торго дурданд хөлбөрч хааны их ордонд цэнгэн жаргана гэж өгүүлэв.

	Сэр Арчий оргон зугтах сайхан боломж байсаар байхад заавал миний дэргэдээс салахгүй байдаг нь юу билээ гэж Элсэлилл айсандаа:

	— Сэр Арчий та одоо холдон зайл! Миний хэл амыг сугалчих гээд битгий ингэж удаан зогсоод бай! гэж хариулахад Сэр Арчий намуухан дуугаар:

	— Элсэлилл би танд бас л нэг юм хэлэх гэсэн юм. Тантай анх эхлээд уулзангуутаа таны толгойг эргүүлж хууран мэхлэх гэж бодож байлаа. Би тэгэхэд танд алт мөнгө, цайз шилтгээн тоглоом шоглоом болгон амлаж байсан билээ. Харин уржигдар оройноос эхлэн таны төлөө шударга сэтгэлийг барьж эхэллээ.

	Одоо миний туйлын хүслэн бол тантай суух, таныг эхнэрээ болгох л үлдээд байна! надад цэрэг, ёстой журамтай хүний минь хувьд итгэж болно гэв.

	Яг тэр үед Элсэлилл зуушны газрын өмнөх зээлийн талбайд буу зэвсэг агссан олон хүн гүйлдэхийг сонсоод:

	«За болохгүй боллоо. Одоо би цуг явахгүй бол түүнийг үхэлд дуудаж байна гэсэн үг. Харин одоо дагаж явах юм бол тэр амьд гарах болно. Тэр маань намайг гэсэндээ л эндээс холдож чадахгүй байгаа юм. Ингэж байгаад баригдчихаж магадгүй... Үгүй ингэхэд би гэрийнхнийг минь бүгдийг алж хүйс тэмтэрсэн хүнийг дагаж явах гэж үү? Үгүй ээ, яасан ч чадахгүй!» хэмээн дотроо бодмогц:

	— Хүүе, Сэр Арчий, цаана чинь буу зэвсэг агссан улс талбай дээгүүр ирж явааг сонсохгүй байна уу? гэж сүрдүүлэх санаатай хэлэв. Сэр Арчий:

	— Тиймээ, би сонсож байна. Эндхийн нэг зуушны газар яльгүй зодоон нүдээн гарсан юм шиг байна. Элсэлилл чи бүү сандар! Тайван бай! Хэдэн загасчид л ам мурийлцаа биз дээ! хэж хайхрамжгүй өгүүлэхэд Элсэлилл,

	— Сэр Арчий та тэдгээр хүмүүсийг хотын зөвлөлийн байшингийн өмнө зогтусахыг сонсохгүй байна уу? гэж хэлэв.

	Сэр Арчий Элсэлиллийн хамаг бие салганан чичирч байгааг огт ажигласан янзгүй бүр тайван зогсож:

	— Тэд нар өөр хаана зогсох юм бэ? Тэд чинь үймээн дэгдээгчдийг нааш нь авчирч хотын зөвлөлийн хорих газар хийх ёстой. Элсэлилл минь, түүнийг битгий анзаар. Харин миний үгийг сонсооч! Намайг дагаад тэнгисийн чанадад очооч гэж л би чамаас гуйж байна шүү дээ гэв.

	Элсэлилл түүнийг мөн л айлгах гэж:

	— Сэр Арчий, хотын зөвлөлийн байшингийн шатаар цэргүүд уруудан зуушны газар руу ирж явааг та бас сонсохгүй байна гэж үү дээ? хэмээн шивгэнэн асуухад, Сэр Арчий,

	— Тиймээ, би яг сонсож байна. Тэд нар мэдээжээр нөгөө улсаа баттай газар нь хийчхээд аяга пиво хөнтрөх гэж л яваа биз. Чи тэр тухай бүү бод! Харин чи бидэн хоёр маргааш нүд алдам уудам тэнгисээр миний төрсөн нутаг руу аялах болно. Гагцхүү тэр тухайгаа л бод! хэмээн өгүүлэв.

	Гэтэл Элсэлилл үнс шиг зэвхий царайлан хамаг бие нь салганан чичирч дөнгөн данган ярих аядаж,

	— Сэр Арчий тэд нар тэнд нөгөө үйлчлэх ширээний хажууд эзэгтэйтэй ярилцаж байна. Та харж байгаа биз дээ! Тэд нар лав түүнээс өөрсдийнхөө хайж яваа хүмүүсийн аль нэгийг сураглаж байгаа байх даа! гэж өгүүлэхэд Сэр Арчий:

	— Тэд лав тэр авгайгаас энэ их шуургатай хүйтэн шөнө бидэнд нэлээд хүчтэй, хатуухан ундаа найруулаад өгөөч гэж л гуйж байгаа. Элсэлилл минь, ингэтлээ битгий их айж бэмбэгэнээд бай. Та намайг дагаад явахад айх аюул байхгүй. Аав минь намайг очихлоор нутгийнхаа хамгийн өндөр сурвалжит бүсгүйтэй гэрлүүлэх гэсэн ч би түүнийг нь зөвшөөрөхгүй гэдгээ чамд амлая! Элсэлилл минь айж ичих явдалгүй надтай хамт тэнгисийг гатал! Та хамгийн их аз жаргал баяр баясгалантай учран золгох болно! хэмээн хүүрнэв.

	Элсэлилл хаалганы гадаа цэргүүд улам олноороо бөөгнөрөн хуралдсанд айн балмагдаж биеэ барьж чадалгүй:

	«Тэд нар хүрч ирээд үүнийг барьчих юм бол би ч хүлцэн тэсвэрлэж чадашгүй нь ээ!» гэж бодоод Сэр Арчий руу бөхийн ийнхүү шивгэнэв,

	— Сэр Арчий, та тэр цэргүүд эзэгтэйгээс ноён Арнэг хөнөөсөн улс энэ танхимд байна уу гэж асуухыг сонсов уу?

	Сэр Арчий өрөөн дотуур харц гүйлгэж эзэгтэйтэй ярилцаж байгаа цэргүүдийг ажиглан харав. Тэр бээр Элсэлиллийн хүсэн хүлээснээр зугтах гэж ер оролдсонгүй. Харин Элсэлиллийн нүд рүү ширтээд

	— Элсэлилл намайг мэдэж илчилсэн хүн чи юу? хэмээн асуухад Элсэлилл:

	— Би энэ бүхнийг хайрт эгчийгээ булшиндаа амар тайван байгаасай гэсэндээ л хийсэн юм. Надад ингэх нь хэчнээн хэцүү байсныг бурхан тэнгэр л мэднэ. Сэр Арчий минь даруй зугт! Одоо бас ч зай байна. Тэд нар одоохондоо арай ч хамаг хаалга, хонгилыг хааж түгжиж амжаагүй байна гэж өгүүлэв. Сэр Арчий:

	— Чонын бэлтрэг! Би чамтай анх удаа усан боомтон дээр уулзахдаа алаад хаячихъя гэж бодож байж билээ гэж хашхирахад Элсэлилл түүний бугуйн дээр гараа тавьж

	— Зугтаач, Сэр Арчий минь! Хэрвээ тэд нар хүрч ирээд таныг барьчихвал би яасан ч ингээд хараад сууж байж чадахгүй. Та надгүйгээр зугтаж чадахгүй байвал би тэнгэрийг бодож таныг дагаж явъя. Харин та миний төлөөнөө энд бүү саат, Сэр Арчий! Таны амийг аврахын төлөө би хүссэн бүгдийг тань биелүүлэх болно гэв.

	Сэр Арчий ихэд уурлаж гашуунаар даажигнан

	— За, хонгор минь чи хэзээ ч алтан ширмэл гутал өмсөж, том том цайз шилтгээнд залрахгүй. Одоо чи энэ насаараа энэ Марстранддаа үлдэж өмхий үнэртсэн загас жараахайтайгаа ноцолдож яв! Элсэлилл чамд хэзээ ч орд харш, алт мөнгө, эдлэн газар бүхий хүнтэй суух заяа байхгүй! Чиний нөхөр бол нэгэн муу ядуу загасчин байх болтугай! Чиний орон бол нүцгэн арал дээрх хар овоохойноос хэтрэхгүй! гэвэл Элсэлилл

	— Тэд жад барьсан харгалзагч нарыг бүх хаалган дээр зогсоож байгааг сонсохгүй байна уу? Та яагаад эндээс яаран зайлахгүй байна? Ямар учраас мөсөн дээгүүр зугтан зайлж ямар нэгэн усан онгоцон дээр нуугдахыг бодохгүй байна? гэж хоолойгоо чичрүүлэн асуув. Сэр Арчий:

	— Би зугтахгүй ээ! Яагаад гэвэл тантай ингээд ярилцан суух нь дээр. Элсэлилл таны хамаг л баяр баясгалан ингээд л шувтарч байгааг төсөөлж байгаа биз дээ! Би ингэхэд өөрийнхөө нүглийг хойшид цагаатгах ямар ч найдваргүй боллоо гэдгийг та ухаарч байна уу? гэж өгүүлэхэд Элсэлилл бүлтгэнэн өндийж:

	— Сэр Арчий, цэргүүд улаан тулж ирээд байна. Тэд яг одоо таныг барихад бэлэн боллоо. Та түргэн зайлаад өгөөч! Хэрэв таныг шалавхан зугтаачихвал би тан руу, усан онгоцон дээр чинь очно хэмээн өгүүлэв. Гэтэл Сэр Арчий

	— Элсэлилл та айх хэрэггүй, бидэнд одоохондоо бас жаахан ярилцаад авах хугацаа байна. Тэр цэргүүд чинь намайг яг энд байхад дайран орж ирэх сачий байхгүй. Би өөрийгөө баттай хамгаална. Харин тэд намайг зуушны газрын нарийхан гудамд гарахад л барих санаатай байгаа. Тэнд л тэд намайг урт жадаараа сүлбэж магадгүй. Элсэлилл минь, бүх юм таны хүссэнээр болж байгаа нь энэ! гэж хэлэв.

	Элсэлиллийг хэчнээн их айн тэвдэх тусам Сэр Арчий төчнөөн их амгалан болж байв. Охин түүнийг мөдхөн зугтаахыг гуйхад харин өөдөөс нь инээж:

	— Тэр цэргүүд намайг барьчихна гэж бүү итгэ! Би үүнээс илүү их аймшигтай зовлон амсаж явсан бөгөөд тэр зовлонгоос доороо ухаан сийлэн гарч байсан түүхтэй. Намайг хэдэн сарын тэртээ Швед оронд байхад нэг тун золгүй явдал тохиолдсон юм. Тэр цагт шотланд цэргүүд Иохан ванд үнэнч бус байдаг хэмээн хэдэн хүн хаанд урт хошуу өргөснийг хаан итгэж тэдний гурван даргыг цамхагт гянданд хорьж тэдний цэргийг нутгаасаа хөөн гаргажээ... гэж өгүүлтэл Элсэлилл,

	— Зугтаарай, зугтаарай Сэр Арчий минь! гэж сандран гуйв. Харин Сэр Арчий түс түс хөхрөн:

	— Элсэлилл минь, чи миний төлөө санаа бүү зов! Би өнөө орой л нэг хүн шиг болж одоо ингээд эргэж хуучин зан байдалдаа орлоо. Үүнээс хойш нүдэндээ нөгөө залуу бүсгүйг олж харахгүй болов. Иймээс би аливаа зовлон бэрхшээлийг лав даван туулах болно. Би танд Иохан вангийн шоронд хоригдож байсан тэр гурван эрийн тухай ярьж өгье! Нэгэн шөнө хуяг нарыг шал согтуу байх хойгуур тэр гурав цамхгаас сэм оргон гарч хилийн зүг зугтан оджээ. Тэр гурав шведийн вангийн нутгаас гараагүй цагтаа өөрсдийнхөө тухай юу ч дурсан ярьж болохгүй байв. Тэгээд тэд сэгсгэр үстэй дээл өмсөж өөрсдийгөө ажил хайж, нутаг орноор тойрон хэсэж яваа арьс ширний мэргэжилтэй улс байна гэж ярьдаг байв хэмээн өгүүлэв. 

	Сэр Арчийн өөртэй нь харьцах байдал нэг л хувирч өөрчлөгдөн хамаг хэргийг нь илчилснийг нь мэдсэнээс хойш түүнийг үзэн ядах болсныг охин сая л ойлгож эхлэв. Тэгээд,

	— Сэр Арчий, битгий тэгж ярь! гэж гуйхад Сэр Арчий,

	— Би танд бүхнээс илүү итгэж байхад та юунд надаас урваа вэ? Би одоо яг л урьдын байсан шигээ тийм байдалд эргэж орсон. Энэ мөчөөс эхлээд би хэнийг ч өрөвдөхгүй! Одоо миний хамаг үйлс аяндаа бүтэх болно, та хараарай! Бид Швед орноор хэрэн хэссээр энэ тэнгисийн эрэгт хүрч ирэхдээ туйлын өрөвдөлтэй байдалд байгаагүй гэж үү? Бид өөрсдийнхөө санаанд таарах хувцас хунар авах мөнгө ч үгүй, шотланд орох зардал мөнгө ч байхгүй байлаа. Бид тэгээд арга буюу Солбергийн хар ламын гэрт дайран орохоос өөр ямар ч аргагүй болсон юм хэмээн өгүүлэв. Элсэлилл 

	— Тэр тухай цааш нь бүү ярь! гэхэд Сэр Арчий: 

	— Элсэлилл, одоо та бүгдийг сонсох болно. Таны мэдэхгүй байгаа юм юу гэвэл, бид хар ламын гэрт ороод эхлээд ноён Арнэг босгож, бидэнд мөнгө өгөөч гэж гуйсан юм. Хэрэв тэр бидэнд мөнгө өгсөн сөн бол бид түүнд ямар ч муу юм хийхгүй байх байсан юм. Гэтэл харин ноён Арнэ сүрдүүлэх гэхэд нь бид түүнийг тонилгочихсон юм даа! Ингээд нэгэнт түүнийг алчихсан тул тэдний гэрийнхнийг бүгдийг цааш харуулчихсан юм гэж өгүүлэв.

	Элсэлилл түүний яриаг огт тасалсангүй. Сэтгэл зүрх нь хүйтэн, хөндий мэт оргив. Сэр Арчийн ярьж байх нь маш ширүүн догшин, яргачин төрхтэй байсан тул Элсэлилл энэ бүгдийг чагнаж байхдаа бие нь дагжин чичирч дотроо,

	«Би яах гэсэн билээ? Би хамгаас хайртай эрхэм бүхнийг минь хүйс тэмтэрсэн ийм хүнд үхэн хатан дурласан юм гэж үү? Бурхан тэнгэр миний энэ нүгэл хилэнцийг өршөөх болтугай!» хэмээн бодож байтал Сэр Арчий,

	— Тэд нарыг цөм үхжээ гэдэгт итгэснийхээ эцэст бид хүнд авдартай мөнгийг гэрээс гулдран чирч гаргаад ноён Арнэгийнхнийг түймэрт шатсан гэж улс амьтанд итгүүлэхийн тулд тэдний байшинг тойруулан гал тавьсан юм гэж өгүүлэв.

	Элсэлилл өөрөө өөртөө:

	«Би ойн араатан чоныг хайрлаж явжээ. Ялаас авран хэлтрүүлэх гэж хүссэн хүн маань ийм амьтан байжээ!» хэмээн шивнэн өгүүлэв. Сэр Арчий яриагаа үргэлжлүүлэн,

	— Тэгээд бид мөсөн дээгүүр явсаар тэнгист хүрээд тэнгэр өөд их гал цоргилон шатахыг харж байхдаа баригдахгүй боллоо гэж санаа амар байсан билээ. Харин тэр гал намжихыг үзээд айдас төрж, хүмүүс тал талаас цуглан ирж тэр галыг унтраагаад бидний хойноос мөрдөн хөөх болно гэдгийг ойлгов. Тэгээд бид эргэж яваад нимгэхэн хөлдсөн мөстэй гол урсаж байхыг олж хараад авдартай мөнгөө чарганаас буулгаж морио урагш зүтгүүлтэл мөс цөм үсрэв. Тэгэхэд бид морь чарга хоёроо живүүлж орхиод өөрсдөө хажуу тийш бултан зайлж билээ. Хэрэв та хатагтай Элсэлилл биш харин өөр хүн байсан сан бол тэр явдал ямар аймшигтай, үнэхээр баатарлаг бөгөөд нүд ирмэхийн зуур болсон хэрэг гэдгийг ойлгох сон. Бид тэгэхэд ёстой эр хүн шиг хийморьтой загнаж билээ гэж өгүүлэв.

	Элсэлилл энэ үед хэдийгээр тайван сууж байсан боловч зүрх нь урагдах шахам шаналан зовж байв. Сэр Арчий охиныг үзэн ядаж түүний сэтгэлийг тарчилган зовоож байгаадаа их л бах ханасан байртай:

	— Тэгээд бид бүсээ тайлан авч нөгөө хайрцгаа оосорлон чиртэл мөсөн дээр хайрцгийн мөр тодхон гарсанд бид голын эрэг дээр гарч гачуурын мөчир хугалан авч хайрцаг доороо хэдэн мөчир ивлээ. Бас өөрсдөө мөрөө үлдээхгүйн тул бүгдээрээ гутлаа тайлан сугавчлаад мөсөн дээгүүр явцгаалаа гээд яриагаа түр завсарлан Элсэлилл рүү доогтойёо хараад:

	— Хэдийгээр бидний бүх юм үйлстэй сайхан бүтэж байсан боловч харин нэг л таагүй явдал тохиолдсон юм. Юу гэвэл цус нөж болсон хувцастайгаа хаашаа л явах гэнэ хүмүүс таньж барьчих гээд амар заяа үзүүлэхгүй байж билээ. Элсэлилл ээ чи сонсож бай, биднийг мөрдөн хөөх гэж байгаа тэр хүмүүст бидний тухай тодорхой ярихын тулд чагнаж бай! Түүнээс гадна биднийг тийм ч хялбархан баригдах улс биш байна гэдгийг тэдэнд ойлгуулахын үүднээс бүр сайн чагнаж бай! Бид мөсөн замаар явж Марстрандад хүрч ирээд нутгийнхантайгаа, Иохан вангийн цөлсөн хэдэн нөхөдтэйгөө дайралдав. Тэд мөс хөлдсөн учир Марстрандаас холдож чадаагүй байсан бөгөөд бидэнд хувцас хунар өгч хоол хүнсээр тусалж байсан юм. Түүнээс хойш бид Марстранд хотоор санаа зовох юмгүй хэрэн хэсэж байсан билээ. Хэрэв та надаас ийм итгэлгүйгээр урваагүй сэн бол одоо бид ямар ч аюул заналд учрахгүй байх сан гэж үргэлжлүүлэн ярив.

	Элсэлилл зовлонгийн далайд бүрэн умбаж огт хөдөлгөөнгүй сууж байлаа. Түүний зүрх цохилохтой үгүйтэй байх шиг санагдаж байв.

	Сэр Арчий ухасхийн босож:

	— Элсэлилл, өнөө орой бидэнд ямар ч гай тохиолдохгүй. Чи үүнийг өөрөө үзэх болно! хэмээн хашхираад түүнийг хоёр гараараа тэврэн дээш өргөж өмнөө бамбай шиг барьж зуушны газрын танхим дундуур хаалга чиглэн гүйлээ. Гэтэл хаалганы дэргэд харгалзан зогсож байсан цэргүүд урт урт жадаа сунгаснаа охиныг шархтуулчих вий гэж айсандаа дүрж арай зүрхэлсэнгүй.

	Сэр Арчий нарийхан шатаар өгсөж гадаа үүдэнд хүрч очтолоо Элсэлиллийг өмнөө тэврэн явж байлаа. Охин түүнийг ямар ч хуягаас доргүй халхлан хамгаалж байсан учир тэнд зогсож байсан цэргүүд мань эрийг жадалж эс зориглов. Тэр хоёрыг ийнхүү шатаар явж дуусахын хэрд тэдний өмнөөс зөөлөн салхи сэвэлзэн үлээв.

	Элсэлилл Сэр Арчийд дурлах нь байтугай харин түүнийг туйлаас занан хорсож өөдгүй муу алуурчин гэхээс өөр юу ч бодсонгүй. Элсэлилл өөрийн биеэр амьд бамбай болж түүний амийг аварч яваагаа дөнгөж сая мэдмэгц «За одоо л хайрт эгчдээ туслах цаг боллоо. Сэтгэлийн мухарт харанхуйлж байсан хар үүлээ авч хаяя!» гэж бодоод хажуудаа зогсож байсан нэг цэргийн жадыг сарвасхийн барьж зүрхэн тус газраа чиглүүлэхэд Сэр Арчий шатаар нэг алхам өгстөл охины зүрхэнд жад нэвт шаачхав.

	Сэр Арчий шатны эцсийн гишгүүр дээр гарч ирсэн бөгөөд цэргүүд тэр охиныг нэг цэрэг шархтуулчихлаа гэж цөм ухарцгааж гайхан харах хооронд тэр тэдний дэргэдүүр гүйн гарч одов.

	Түүнийг талбайд хүрч ирэхэд бяцхан гудамжнаа шотланд хэлээр «Туслаарай! Туслаарай Шотланд орныхоо төлөө! Шотланд орныхоо төлөө!» гэсэн уриа хашхирах дуулдан байв.

	Шотландуудыг цуглуулж байсан Сэр Филип, Сэр Рэгиналд хоёр түүнд туслахаар ирсэн нь энэ бөгөөд Сэр Арчий ч мөн тэдний өөдөөс тосон гүйж чанга дуугаар «Нааш ир! Нааш ир! Шотланд орныхоо төлөө! Шотланд орныхоо төлөө!» гэж бархирав.


МӨСӨН ДЭЭР

	 

	Сэр Арчий мөсөн дээгүүр Элсэлиллийг бас л элгэндээ тэврэн харайлгасаар байв.

	Сэр Филип, Сэр Рэгиналд хоёр түүний дэргэд алхах зуураа нөгөө том авдартай мөнгөө хөлөг онгоцонд хэрхэн хүргэсэн, өөрсдөө бүслэлтэд орсноо хэрхэн мэдсэн хийгээд нутгийнхаа хүмүүсийг яаж цуглуулж байсан тухайгаа ам булаалдан бурахад сэр Арчий огтхон ч сонссонгүй. Харин Тэр бээр тэврэн яваа хүнтэйгээ ямар нэгэн юм аминчлан ярьж байх шиг харагдав. Сэр Рэгиналд:

	— Та хэнийг тэврэн яваа юм бэ? гэж асуухад Сэр Арчий:

	— Энэ бол Элсэлилл. Үүнийг би Шотланд руу авч явах гэж байгаа юм. Би үүнийг ядуу загасчны эхнэр болохоос цааш хэтрэхгүй энд нь үлдээж чадахгүй байна гэж хариулав. Сэр Рэгиналд

	— Тиймээ, таны хэлдэг ч үнэн байх шүү! гэхэд Сэр Арчий:

	— Хэрэв энэ охин эндээ байвал бүдүүн бараг ёрог даавуун хувцас эгэлдрэглэж нарийхан хатуу банзан дээр л унтах байх. Харин намайг дагаад явбал хамгийн зөөлөн өдөн дэвсгэр дээр хөлбөрч, цул гантиг чулуун лавринд биеийн алжаал чилээгээ тайлах бөгөөд хамгийн дээд зэргийн үнэтэй булга, суусар эдэлж, эрдэнийн чулуун товчтой гутал өмсөх болно хэмээн өгүүлэв. Сэр Рэгиналд:

	— Та ч энэ эмэгтэйг тун их хүндэтгэж байна даа! гэхэд Сэр Арчий:

	— Би энэ охиныг энд гэрт нь үлдээж чадсангүй. Энэ хөөрхий амьтныг хэн энд харж хандах билээ! Хэдхэн сарын дараа хүмүүс энэ охиныг таг мартана. Хэн ч эдний хар овоохойд шагайхгүй. Хэн ч энэ охиныг ганцаараа байхад зочлон очихгүй. Харин би гэртээ хариад үлгэрийн юм шиг үзэсгэлэнт, сайхан өргөө бариулна. Тэр ордоо хэн ч мартахгүй олон даяар алдаршуулахын тулд эрдэнийн чулуун дээр эмэгтэйн алдрыг товойлгон сийлж үлдээх бөгөөд би өөрөө түүн рүү өдөр бүр очих болно. Тэр ордыг туйлын үзэсгэлэнтэй бариулах бөгөөд хол ойрын хүмүүс түүнийг үзэхээр цувах болно. Тэнд чийдэн, дэнлүү өдөр шөнөгүй асаж эцэс төгсгөлгүй найр наадам болж байгаа мэт дуу хуур тасралтгүй эгшиглэн байх болно! гэж хүүрнэв.

	Тэднийг мөсөн дээгүүр явж байхад далайн хар салхи өөдөөс нь маш хүчтэй шуургалж Элсэлиллийн цувыг дэрвэлзүүлэн туг далбаа мэт хийсгэхэд Сэр Арчий:

	— Та энэ охиныг түр барьж тус болохгүй юу? Би цуванд нь сайн ороогоод авъя! гэж хэлэв:

	Сэр Рэгиналд Элсэлиллийг хоёр гардан тосож авснаа цочсондоо түүнийг мөсөн дээр унагачхав. Тэгээд, 

	— Элсэлиллийг үхчихсэнийг би мэдсэнгүй гэжээ.


ДАВЛАГААНЫ ХҮРХРЭХ ДУУН

	 

	Ачааны нэгэн том хөлөг онгоцны дарга хөлгийн дээрх өндөр тавцан дээр шөнөжингөө нааш цааш холхин байлаа. Нүх мэт таг харанхуй шөнө далайн хар шуурга улин исгэрч нэг үе хүйтэн цасаар шамаргалж, нэг үе хүйтэн бороогоор шилбүүрдэнэ. Онгоцны эргэн тойрон мөс тэс хөлдүү, явахын аргагүй байсан учир хөлгийн дарга бүхээг дотроо тайван нойрсож болох байсан билээ.

	Гэвч тэр бүтэн шөнө нойргүй, борви бохисхийлгүй зогсоогоороо хоножээ. Тэр бээр юм л бол өрөөсөн гараараа чихээ хумбайлган ямар нэгэн зүйлд чих тавих бөгөөд түүний юу чагнаж байгааг тааварлахад бэрхтэй.

	Хөлгийн нь багийнхан болон Шотланд руу авч явах явуулын улс нь цөм онгоцон дээр тус тусын өрөөндөө ид нойртоо байгаа тул тийнхүү чих тавин сонсчихмоор элдэв яриа хөөрөө ер байсангүй.

	Далайн хар шуурга мөсөнд боогдсон хөлгийн дэргэдүүр исгэрэн үлээж тэнгис рүү хөөн туух гэж байгаа юм шиг хөлгийн бөөр рүү чөлөө завгүй нүдэхэд том хөлөг онгоц огт хөдөлгөөнгүй бул хар чулуу мэт зогсож хааяа нэг далбилзан ганхаж байв. Хөлгийн бүдүүн бүдүүн татлагад унжиж хөлдсөн мөсөн цацаг шажигнан дуугарч онгоцны хажуу бие рүү бөмбөр адил дэлдэнэ. Түүнчлэн бараг хугартлаа махийсан модон шорог руу хүчтэй дэлдэх дуун сонстож байлаа. Тэр шөнө амар заяа үзүүлэхгүй зэвүүн шөнө болсон ажгуу. Агаарт үл мэдэг жингэнэх дуу гаран үе үе цас исгэрэн шуурч үе үе хүйтэн бороо газар шилбүүрдэн ороход шад пад гэсэн дуун чих дүлийрэм сонсогдоно. Тэнгисийн цэргийн том том хөлөг онгоц тасралтгүй буудаж байгаа юм шиг тэнгэрийн дуу нүргэлэн сонсогдсоор тэнгисийн мөс тас няс дуугаран хагарч дараа дараалан ангал цав гарч байв.

	Хөлгийн дарга тэр их чимээний алиныг нь ч ер тоосонгүй. Тэр бээр үүр хаяартал тавцан дээгүүр холхихдоо өөрийн чагнах гэсэн дуугаа олж сонсож эс чадав.

	Гэтэл алс холоос энхрийлэн бүүвэйлсэн нэг өнгийн уянгалаг дуу шөнийн байдлыг эвдэн сонсогдоход хөлгийн дарга, онгоцны төв хэсэг дэх сэлүүрчдийн пагдгар сандлуудыг өнгөрч нөхдийнхөө унтаж байгаа хөлгийн хошуу хэсгийн чанх орой дээрх өндөр цамхаг руу яаран очоод нөхдөдөө хандаж:

	— Босоорой! Босоорой! Завины шорог мод, сэлүүр зэргээ авцгаа, мөдхөн бидний хөдлөх цаг ирэх нь ээ! Тэнгисийн давлагаа хүрхрэн байгааг би сонслоо гэж хашхиран дуудав.

	Унтаж байсан тэр эрчүүд, тэр доороо ухасхийн босоцгоож хөлөг онгоцны хоёр хажуугаар байр байрандаа зогсоход үүр алгуурхан гэгээрч эхлэв. Түдэлгүй үүрийн гэгээ манхайн цайсны хойно урьд шөнө тэнгисийн хоолой цутгалан, булан тохой алс тэртээ задгай тэнгис хүртэл гялтайх ч мөсгүй болоод мэлтийн хөхөрч харагдав. Харин тэдний мөсөнд боогдон суусан тэр булангийн мөсөнд нэг ч ан цав гараагүй байлаа.

	Далайн булангаас гарсан нарийхан усан хоолойн дунд өндөр мөсөн хана овоорон үзэгдэж, түүний дэргэдүүр усан давлагаа оволзон хаялж том том хавтгай мөсийг хана руу хойно хойноос нь үелүүлэн хөөх аж.

	Мөсөн хананы хөвөө захаар хөлгийн далбаа эрээлжлэн үзэгдэж тэнд мөсөнд боогдон Марстранд хотноо хашигдсан загас агнуурын завь онгоцнууд буудлаас бүгд холдон холдож байлаа. Далайн давлагаа оволзон... тоо томшгүй мөсний хэлтэрхий давлагаанаар бужигнан наадаж байвч загасчид тэнгис намуухан агаад аюулгүй болохыг хүлээх зав үнэнхүү олдохгүй юм шиг яаран хөлгийн жолоог гэрийн зүг залцгаав. Тэд тус тусынхаа завь онгоцны хошуун дээр зогсож, өмнөх замаа бүлтийтэл ажиглацгааж бага шиг мөсийг нь сэлүүрээрээ этэн зайлуулж харин том томоос нь хөлгөө залан зайлуулж явав. Нөгөө том хөлөг онгоцны дарга хөлгийнхөө өндөр тавцан дээр гарч тэднийг ажиглахад нь явахад туйлын төвөгтэй боловч хойно хойноосоо цуван задгай тэнгист хөвөн гарч байгаа харагдана.

	Тэр хөлгийн дарга нүд алдам уудам хөх тэнгисээр олон арван далбаат онгоц хөвөн алслахыг хараад уйтгар гунигийн далайд умбаж хоёр нүдэнд нь өөрийн эрхгүй нулимс цийлгэнэв. Учир нь түүний хөлөг огт хөдөлгөөнгүй зогсож эргэн тойронд нь том том мөс овоорон асар өндөр хана тогтсон ажээ.

	Тэнгист олон хөлөг онгоц, завь хөвөхөөс гадна хэд хэдэн дун цагаан жижиг мөсөн уул хөвөн айсуй. Тэр нь бие бие дээрээ давхарлан үелсэн том том хавтгай мөс бөгөөд өмнө зүг аажим хөвөн өглөөний тунгалаг нарны туяанд нэг үе мөнгө шиг цайран гялалзаж нэг үе сарнайн дэлбээ шиг улайран туяарах нь өнгө хослон туйлын үзэсгэлэнтэй аж.

	Гэтэл тэр исгэрэн байгаа их шуурган дундаас чанга хашхирах дуун сонсогдох нь нэг бодоход уянгалуулан дуулж буй хүмүүсийн хоолой шиг ч, нэг бодоход бүрээний яруу сонсголонт дуун шиг ч алин болохыг ялган танихад төвөгтэй. Тэр дуун магнай тэнийм баяр баясгалан зөгнөж, чагнахад сэтгэл уужран, цээж дүүрэн амьсгалмаар туйлын сонсголонтой ажээ. Харин тэр ая өмнө зүгээс айлчлан буй сүрэг хунгийн дуу байлаа.

	Хөлөг онгоцны дарга мөсөн уул өмнө зүг нүүн одох хийгээд хунгийн цуваа умар зүгээс нисэн ирэхийг хараад толгойгоо салаавчлан хэнгэнэтэл санаа алдаж «Ээ чааваас даа! Миний энд хэвтэж байх ч гэж дээ! Энэ булангийн мөс хэзээ нэг түрдэг юм бол! Ингээд л бас олон хоног хүлээгээд хэвтэж байх хэрэг болж байна уу?» хэмээн бодох зуураа нэгэн чаргатай хүн мөсөн дээгүүр ирж явахыг гэнэт харав. Тэр хүн нарийхан хоолойгоор Марстранд хотын зүгээс явж байв. Тэр бээр хөлөг онгоц болон завь онгоцнууд усны давалгаанд аль хэдийнээ туугдан хөөгдсөнийг огт мэдээгүй янзтай мөсөн дээгүүр ажиг сэжиггүй явсаар том хөлгийн дэргэд хүрч ирэнгүүтээ дээш өлийн харж хөлгийн даргыг дуудаад:

	— Эрхэм минь ээ! Та энэ мөсөн дунд хашигдан хэвтэж байхдаа идэх юм юутай вэ дээ? Надаас давсалсан загас авах уу? Хатаасан загас авах уу? Аль эсвэл утсан загас авах уу? Алийг нь авмаар байна вэ? гэж хашхирав.

	Хөлгийн дарга түүнд хариу дуугарах нь байтугай харин түүний өөдөөс ханцуй шамлан хараан зүхэж байв.

	Тэгэхэд загасны худалдаачин ачаан дээрээсээ үсрэн бууж чарга дотроосоо боодолтой өвс гаргаж мориндоо тавьж өгөөд том хөлгийн тавцан дээр авиран гарч даргын өмнө очиж тун албархуу маягтай:

	— Би өнөөдөр энд загас жараахай наймаалахаар ирээгүй ээ! Би таныг тэнгэр бурхнаас эмээдэг ариун сэтгэлт хүн гэдгийг ойлгож байна. Тийм учраас би танаас нэгэн зүйлийг хүсэх гэж ирсэн билээ. Өчигдөр Шведийн хэдэн хөлсний цэрэг нэг охиныг энэ онгоц руу авчирсан юм. Түүнийг надад эргүүлэн өгч соёрхоно уу? хэмээн хэлэхэд хөлгийн дарга:

	— Тэд нар энд ямар нэг охин дагуулан ирснийг би сайн мэдэхгүй байна. Ер нь урьд шөнө энэ онгоцон дээр нэг ч эмэгтэй хүний дуу сонсогдоогүй бололтой билээ гэж өгүүлэв. Нөгөө хүн,

	— Би загасны худалдаачин Торарин гэгч байна. Урьд нэгэн орой Арнэ гуайнд түүнтэй болон тэдний гэрийнхэнтэй хамт хооллож байсан билээ. Гэтэл яг тэр шөнө хөөрхий Арнэ гуай алуулчихсан юм! Түүнээс хойш би Арнэ гуайн үрчлэн өсгөсөн нэг бяцхан охиныг гэртээ дагуулан авчирч суулгах болсон бөгөөд харин урьд шөнө Арнэ гуайг хороосон алуурчид тэр охиныг энд хүчээр авч оджээ. Түүнийг тэд нар лав нааш нь авчирсан байх гэв.

	Онгоцны дарга ихэд сандран нүд нь орой дээрээ гарч,

	—  Ингэхэд ноён Арнэг тонилгосон тэр алуурчид манай онгоцон дээр байгаа болж байна уу? хэмээн асуухад Торарин:

	— Би чинь хөгшин хонины насгүй, хөвөө төлөгний чадалгүй тэнхэл дорой, ядарсан амьтан шүү дээ! Өрөөсөн гар минь саа дайрч мэдээгүй болсон болохлоор ямар нэгэн аюултай хэл ам, хуйвалдаанд оролцохоос зүрх халширдаг юм. Уул нь би Арнэ гуайг ямар улс тонилгосон бэ гэдгийг хэдэн долоо хоногийн өмнөөс мэдэж байсан боловч тэднээс түүний өшөө авахыг хараахан зориглосонгүй. Гэтэл тэд намайг мөртөө номхон байгаад байхлаар бүр оодорч харин эцсийн эцэст тэр охиныг аваад оргон зугтах санаатай байна. Гэвч би өөрийн тангарагласны дагуу энэ хэрэгт оролцохгүй. Харин ямар нэгэн аргаар хөөрхий охины амийг аврах юм сан гэж өгүүлэв. Хөлгийн дарга,

	— Хэрэв ноён Арнэг алсан тэр алуурчид энэ онгоцон дээр байгаа бол яагаад хотын хуяг цагдаа нар ирж баривчлахгүй байгаа билээ? гэж асуухад Торарин:

	— Би тэр цагдаа нартай нэг шөнөжингөө ярьж, гуйж байсан боловч тэд нар «Өө тэр онгоцон дээр чинь хөлсний зуун цэрэг байдаг юм. Бид тэдэнтэй үзэлцэх зориг хүрэхгүй гээд наашаа зүглэхээсээ хулчийж байна. Тийм учраас би бурхан тэнгэр өршөөх болтугай гэж бодоод энэ рүү ганцаараа ирсэн юм. Би таныг шударга, ариун сэтгэлт хүн гэдгийг мэдэх тул надад тэр охиныг олж өгч тус болох буй заа хэмээн найдна гэв.

	Хөлгийн дарга охины талаар хариу юу ч дуугарсангүй. Харин бүр өөр юм бодож байгаа бололтой:

	— Та тэр алуурчдыг энэ онгоцон дээр байгаа гэдгийг хэрхэн мэддэг билээ? гэж асуухад: Торарин сэлүүрчдийн навтгар сандлын хооронд хэвтэж байгаа авдар руу гараараа зааж:

	— Би энэ хайрцгийг Арнэ гуайн гэрт тун ч олон удаа харсан даа! Түүнийг андуурмааргүй л байлтай билээ! Энэ хайрцагт Арнэ гуайн зоос байдаг. Тийм учраас түүний мөнгө байгаа газар түүнийг хороосон алуурчид байх ёстой! хэмээн зоримогхон өгүүлэв. Онгоцны дарга:

	— Тэр бол Сэр Арчий болон түүний хоёр анд Сэр Филип, Сэр Рэгиналд нарын авдар гэж өгүүлээд хэсэг зуур чимээгүй зогсож хавь ойрыг ажиглан харснаа, — Та энэ булангийн цөн хэзээ түрэх байх гэж бодож байна даа? хэмээн асуув. Торарин,

	— Энэ жил тун гайхалтай юм даа! Уул нь энэ булангийн урсгал түргэн ширүүн учир ер нь их эрт цөн түрдэг юм. Харин одоогийн байж байгаагаар бол нэг л янзгүй дэг! Түрлээ ч гэсэн та эрэг дээр гарч чадахгүй байх аа! гэхэд онгоцны дарга,

	— Тиймээ, би ч мөн ингэж бодож байна гээд нэг хэсэг чимээгүй зогсож тэнгисийн зүг эргэн харав. Өглөөний наран өндөрт мандаж түүний туяа усны долгионоо гялтганан жирэлзэнэ. Чөлөөтэй болсон хөлөг онгоцнууд нааш цааш сүлжилдэн, далайн шувууд өмнө зүгээс гангар гунгар дуугаран айсуй. Загас жараахай уснаас цухуйх шахам дээгүүр сэлж мөсөн доор өвөлжингөө хоригдож байгаад сая л нэг эрх дураараа шумбах болсондоо баясах шиг үе үе дээш үсчин гялсхийн үзэгдэх авай. Мөсний зах хөвөөгөөр гөрөөлөн бүхий цахлай шувууд дассан газраа ангуучлахаар тэнгисийн эрэг рүү бөөн бөөнөөрөө нисэн одно.

	Хөлгийн дарга тэр бүх байдлыг ажиглан хараад ихэд бухимдан,

	— Би ингэхэд тэр муусайн алуурчид, өөдгүй амьтдын хамсаатан болж бурхан тэнгэр миний хөлгийн тэнгис рүү явах үүд хаалгыг хаалттай барьж буйг харахгүй нүд аниастай байж байгаа хэрэг үү? Би тэгэхлээр эндээс оргон зайлах гэж байгаа тэр муусайн новшнуудаас болж үхэх гэж үү дээ? хэмээн өгүүлээд цааш одож нөхдөдөө, 

	—  Бусдын хөлөг онгоц бүгд тэнгис рүү аль хэдийнээ хөдөлж байхад харин бид энд ингээд хэвтээд байгаагаа та нар ойлгож байна уу? Би сая л нэг ухаарлаа. Бид өөдгүй яргачид, бузар явдалтнуудыг хөлөгтөө суулгаснаас ийм болжээ гэлээ. Тэгээд түдэлгүй хөлгийн бүхээгт унтаж байгаа нөгөө шотландын хөлсний цэргүүд рүү очиж:

	— Эрхэм нөхөд өө! Тавцан дээр ямар нэг хэрүүл шуугиан, хашхираан гарвал та нар нам жим байгаарай. Бид бурхан тэнгэрийн зарлигийг дагаж бидний дунд шигдэж байгаа муусайн нүгэлт этгээдүүдийг өчүүхэн ч өршөөхийн хэрэггүй. Хэрвээ та бүгд миний үгийг дагаваас би та нарт ноён Арнэ гуайн энэ том авдартай мөнгийг хувааж авахыг зөвшөөрнө хэмээн өгүүлээд Тораринд хандаж:

	— Та чарга руугаа хурдан очиж загас жараахайгаа мөсөн дээр чулуудчихаад оронд нь эндээс өөр ачаа аваад явсугай! гэж хэлэв.

	Дараа нь хөлгийн дарга нөхдийнхөө хамт Сэр Арчийн хоёр найзтайгаа унтаж байгаа өрөөнд шууд ухасхийн очоод тэднийг чивчиртэл хүлж орхив.

	Гурван Шотланд эр мултрах санаатай байдгаараа тэлчлэн ямаа шиг бархирахад шийдэм, сүхээр нэг нэг дэлсэж дуугүй болгоод

	— Та нар чинь муусайн нүгэлт алуурчид байсан юм бий! Та бүгд бас өөрсдийнхөө хийсэн ялаас мултарна гэж горьдож байна уу? Бурхан тэнгэр хүртэл та нарын хилэнцийг тольдож тэнгисийн замыг хаасан байна гэв.

	Гурван эр:

	— Ах дүү нар минь ирж туслаарай! Амь авраарай! хэмээн чанга дуугаар хашхирахад хөлгийн дарга:

	— За тэднийг битгий дуудаад бай! Тэд чинь ирэхээсээ өнгөрсөн. Тэд нар ноён Арнэ гуайн зоосыг хувааж авахаар малгайгаараа хэмжиж суугаа. Тэр мөнгөнөөс л болж энэ өөдгүй хэрэг гарсан бөгөөд та нар ч бас тэр мөнгөнийхөө хариуд зохих ялаа эдэлж нүглээ амсах болно гэв.

	Гэтэл Тораринг чаргаа суллаж амжаагүй байтал хөлгийн дарга нөхдийнхөө хамт янгинатал хүлүүлсэн гурван эрийг дундаа гулдран чирч мөсөн дээр бууж ирэв. Тэр гурав хөх няц болтлоо жанчуулж шархандаа ухаан алдах шахаж байлаа. Хөлгийн дарга,

	— Бурхан тэнгэр намайг энд дэмий хоосон суулгасангүй ээ! Би тэнгэрийн тааллыг ойлгонгуутаа л түүний хүслийг биелүүлж эднийг баривчиллаа гэж хэлээд тэднийг чарга дээр чулуудахад Торарин тэсгим хөлдүү маш нарийхан булан хоолой дундуур Марстранд хотын зүг пөг пөг шогшуулан одов.

	Үд дундаас хойхно хөлгийн дарга өндөр тавцан дээр гарч зогсоод тэнгис рүү ажиглан харвал эргэн тойрны бүх юм нэгэн хэвээр дүнсийн харагдаж хөлгийн эргэн тойрон дахь мөсөн хана улам өндөр болсон үзэгдэв.

	Гэтэл маш олон улс хөлгийг чиглэн ирж харагдав. Тэр бол Марстранд хотын бүх хөгшин залуу эмс охид ажээ. Тэд цөм гашуудлын хувцас өмсөцгөөж зөөврийн ор дамжилсан бяцхан жаалуудыг дагуулан ирж хөлөг онгоцонд тулж зогсоод хөлгийн даргад:

	— Бид талийгаач болсон залуу бүсгүйг авахаар ирсэн билээ. Тэр гурван яргачид бидэнд нүглээ наманчлахдаа: «Тэр охин биднийг аврагдах аргагүй болгохын тулд амь насаа зольсон юм» гэж хүлээж байна. Марстранд хотын бүх эмэгтэйчүүд бид түүний байгуулсан алдар гавьяаг хүндэтгэн алтан бие цогцсыг нь авч явахаар ирээд байгаа нь энэ! гэж өгүүлэв.

	Элсэлиллийн шарилыг даруй эрж олоод мөсөн дээр буулган Марстранд руу авч явцгаав. Өөдгүй нэгэн яргачинд хайр сэтгэлээ өгч, тэр сэтгэлт хүнээ устгахын төлөө алтан амиа зориулсан тэр залуу охиныг эмгэнэн гашуудаж эл хотын бүх эмэгтэйчүүд уйлцгаав. 

	Ийнхүү тэр эмэгтэйчүүдийг явж одоход, гэнэт далайн шуурга дахин дэгдэж далайн давлагаа тэдний хойноос хуйлран тэдний дөнгөж явж өнгөрсөн мөсийг бут бут хагалахуйяа тэнгисийн зам цэлийн нээгдэж хөлгийн дарга нөхдийнхөө хамт Элсэлиллийн шарилыг дагалдан Марстранд хотноо хүрч ирлээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

	 Одоогийн Шведийн Бохуслаан муж бол тэр цагт Дани улсад харьяалагдаж байсан Норвегийн нэг хэсэг газар байжээ.

